
Geirfa

BPCau - canolfannau prosesu budd-daliadau

Y Comisiwn - y Comisiwn dros Gydraddoldeb a Hawliau Dynol

      CRE - y Comisiwn dros Gydraddoldeb Hiliol

DC – fframwaith yr Her Amrywiaeth: fframwaith a chanllawiau'r Ganolfan Byd Gwaith ar gyfer cyflawni dyletswyddau mewn perthynas â darparu gwasanaeth

      DDA - Deddf Gwahaniaethu ar sail Anabledd 1995

DED - y Ddyletswydd Cydraddoldeb i Bobl Anabl (gweler Atodiad B)

DEIA - asesiad o effaith ar gydraddoldeb i bobl anabl: asesiad o effaith polisïau ac arferion, neu effaith debygol polisïau ac arferion arfaethedig, ar gydraddoldeb i bobl anabl (y cyfeirir ato yn rhan 2(3)(b)  o Reoliadau Gwahaniaethu ar sail Anabledd (Dyletswyddau Statudol) (Awdurdodau Cyhoeddus) 2005. Dyma'r broses sydd yn ei gwneud yn bosibl i awdurdod cyhoeddus nodi'r angen i ddiwygio polisïau ac arferion, a gweithredu ar yr anghenion hyn er mwyn iddynt roi ystyriaeth ddyledus i'r angen i hyrwyddo cydraddoldeb i bobl anabl.
DIA - asesiad o effaith ar amrywiaeth: enw'r Ganolfan Byd Gwaith am Asesiad o'r Effaith Amgylcheddol. Rhennir y rhain yn ddau gam: 'sgrinio cychwynnol' i bennu a oes angen DIA mwy cynhwysfawr neu 'lawn', a DIA llawn. 

DRC - Comisiwn Hawliau Anabledd

Y dyletswyddau - y Ddyletswydd Cydraddoldeb Hiliol, y Ddyletswydd Cydraddoldeb i Bobl Anabl a'r Ddyletswydd Cydraddoldeb rhwng y Rhywiau gyda'i gilydd (gweler Atodiad B)

DWP neu yr Adran - yr Adran Gwaith a Phensiynau 

EIA - asesiad o effaith ar gydraddoldeb: term cyfunol ar gyfer asesiad o effaith ar gydraddoldeb, asesiad o effaith ar gydraddoldeb rhwng y rhywiau ac asesiad o effaith ar gydraddoldeb i bobl anabl

EOC - Y Comisiwn Cyfle Cyfartal

ESA – Lwfans Cyflogaeth a Chymorth. Bydd yr ESA yn cymryd lle budd-dal analluogrwydd a chymhorthdal incwm a delir ar sail analluogrwydd, ac mae wedi’i lunio i helpu pobl sydd â salwch neu anabledd i symud i mewn i waith.

GED - y Ddyletswydd Cydraddoldeb rhwng y Rhywiau - (gweler Atodiad B)

Dyletswydd gyffredinol - yn cynnwys y Ddyletswydd Cydraddoldeb Hiliol gyffredinol o dan adran 71(1) o Ddeddf Cysylltiadau Hiliol 1976, y Ddyletswydd Cydraddoldeb i Bobl Anabl gyffredinol o dan adran 49A o Ddeddf Gwahaniaethu ar sail Anabledd 1995 a'r Ddyletswydd Cydraddoldeb Rhywiol o dan adran 76A o Ddeddf Gwahaniaethu ar sail Rhyw 1975 - (gweler Atodiad B am restr lawn o'r dyletswyddau hyn)

IB - Budd-dal Analluogrwydd 

Sgrinio cychwynnol - y cam cyntaf ym mhroses dau gam DIA y Ganolfan Byd Gwaith a ddefnyddir i bennu p'un a oes angen DIA llawn ai peidio. Fel rheol defnyddir y dull o sgrinio cychwynnol gan awdurdodau cyhoeddus i bennu a yw polisi'n berthnasol i gydraddoldeb hiliol, rhywiol neu i bobl anabl ai peidio.  Nid pennu perthnasedd polisi y mae proses sgrinio cychwynnol y Ganolfan Byd Gwaith yn unig, mae hefyd yn ceisio ystyried effaith polisi ar gydraddoldeb, ond nid yw'n mynd yn ddigon pell i gael ei ystyried fel EIA cwbl effeithiol. 

IS - Cymhorthdal Incwm

JSA - Lwfans Ceisio Gwaith

Y Comisiwn Etifeddol - y Comisiwn Cydraddoldeb Hiliol, y Comisiwn Cyfle Cyfartal a/neu y Comisiwn Hawliau Anabledd 

LEP – Partneriaethau Cyflogaeth Lleol. Cytundebau partneriaeth rhwng y Ganolfan Byd Gwaith a chyflogwyr yw’r LEPau i ddarparu 250,000 o gyfleoedd yn y farchnad lafur i’r bobl sydd o dan yr anfantais fwyaf erbyn diwedd 2010.

ODN - Rhwydwaith Cyflawni Gweithredol

Llwybrau - Llwybrau at waith. Cafodd y Llwybrau eu cyflwyno’n genedlaethol yn 2008, a’r nod yw darparu un llwybr at gymorth ariannol, cyflogaeth ac iechyd i bobl sy’n hawlio budd-daliadau analluogrwydd.

RED - y Ddyletswydd Cydraddoldeb Hiliol - (Gweler Atodiad B)

REIA - asesiad o effaith ar gydraddoldeb hiliol: asesiad o effaith debygol polisi arfaethedig ar hyrwyddo cydraddoldeb hiliol y cyfeirir ato o dan erthygl 2(2)(b)(i) o Orchymyn Deddf Cysylltiadau Hiliol 1976 (Dyletswyddau Statudol) 2001. Mae'r gofyniad i gael trefniadau ar gyfer cyflawni REIA yn un o'r dyletswyddau penodol a gyflwynwyd i helpu awdurdodau cyhoeddus i fodloni'r RED o dan a71(1) o'r RRA.

RIA - Asesiad o Effaith ar Hil: enw'r Ganolfan Byd Gwaith am asesiad o effaith debygol polisi arfaethedig o ran hyrwyddo cydraddoldeb hiliol, y cyfeirir ato fel rheol fel asesiad o effaith ar gydraddoldeb hiliol (REIA). Roedd y rhain yn cynnwys proses dau gam: sgrinio cychwynnol ac RIA llawn. Cyflwynwyd Asesiadau Effaith o ran Amrywiaeth (DIA) i gymryd lle RIA gan y Ganolfan Byd Gwaith ym mis Ionawr 2007.

RRA - Deddf Cysylltiadau Hiliol 1976

SDA - Deddf Gwahaniaethu ar sail Rhyw 1975

Dyletswydd benodol - yn cynnwys y dyletswyddau a nodir o dan Orchymyn Deddf Cysylltiadau Hiliol 1976 (Dyletswyddau Statudol) 2001; Gorchymyn Deddf Gwahaniaethu ar sail Rhyw 1975 (Dyletswyddau Statudol) (Awdurdodau Cyhoeddus) 2006; neu Reoliadau Gwahaniaethu ar sail Anabledd (Dyletswyddau Statudol) (Awdurdodau Cyhoeddus) 2005 (gweler Atodiad B am restr lawn o'r dyletswyddau hyn)

WWEG - Cyfarwyddiaeth Lles, Gwaith a Chydraddoldeb, yr Adran Gwaith a Phensiynau

Crynodeb gweithredol

Cyflwyniad
Mae'r adroddiad hwn yn cynnwys canfyddiadau ac argymhellion y Comisiwn Cydraddoldeb a Hawliau Dynol (y Comisiwn) mewn perthynas â'r graddau y mae'r Adran Gwaith a Phensiynau (DWP), drwy'r Ganolfan Byd Gwaith, yn cyflawni dyletswyddau cydraddoldeb y sector cyhoeddus (y dyletswyddau) wrth ddatblygu ei pholisïau ac arferion a'u rhoi ar waith. 

Dyma'r Asesiad ffurfiol cyntaf y mae'r Comisiwn wedi'i gynnal o dan a31 o Ddeddf Cydraddoldeb 2006. Cafodd y Ganolfan Byd Gwaith ei dewis mewn ymateb i gwynion a ymddangosai'n ddilys a wnaed gan staff y Ganolfan Byd Gwaith yn 2006 a chan gynrychiolwyr undebau llafur yn 2007, sef fod newidiadau mewn polisi wedi cael effaith andwyol anghymesur ar rai aelodau o staff a chwsmeriaid mewn dau achos penodol, ac nad oedd y Ganolfan Byd Gwaith wedi asesu a monitro effaith rhai o'r newidiadau hyn ar gydraddoldeb hiliol yn ddigonol. 

Am fod bodloni'r dyletswyddau'n gyfrifoldeb parhaus, er mwyn mesur cynnydd, mae'r Comisiwn wedi edrych ar bedwar maes polisi allweddol ac asesiadau o effaith ar gydraddoldeb (EIA) cysylltiedig a ddatblygwyd ac a roddwyd ar waith rhwng 2003 a 2008. Hefyd, ystyriodd y systemau a'r prosesau cyffredinol ar gyfer cyflawni'r dyletswyddau, y mae'r DWP a'r Ganolfan Byd Gwaith wedi'u datblygu a gweithio'n ddyfal i'w gwella yn ystod y cyfnod hwn. Mae'r Comisiwn wedi anelu at ddefnyddio'i bwerau Asesu yn arloesol ac yn adeiladol, i gael yr effaith fwyaf bosibl o ran y canlyniadau y lluniwyd y dyletswyddau i'w cyflawni. I'r perwyl hwn, mae'r adroddiad yn nodi arferion da ynghyd â meysydd lle nad yw'r dyletswyddau wedi'u cyflawni eto.

Edrychodd y Comisiwn ar y graddau y mae'r DWP, drwy’r Ganolfan Byd Gwaith, wedi rhoi 'ystyriaeth ddyledus' i'r angen i hyrwyddo cydraddoldeb hiliol, rhywiol ac i bobl anabl drwy graffu ar nifer o EIA ac arferion cysylltiedig. Mae cylch gorchwyl manwl ar gyfer yr Asesiad, ynghyd â'r dyletswyddau eu hunain, wedi'u cynnwys yn yr Atodiadau.

Mae'r Ganolfan Byd Gwaith a'r DWP wedi ymgysylltu'n gadarnhaol â'r Comisiwn drwy gydol yr Asesiad ac wedi dangos parodrwydd i gydymffurfio'n well â'r dyletswyddau a datblygu arferion da pellach.

Canoli'r dasg o brosesu budd-daliadau

Ystyriodd yr Asesiad i ba raddau yr oedd y Ganolfan Byd Gwaith yn hyrwyddo cydraddoldeb hil mewn dwy ardal - Llundain a Gogledd-orllewin Lloegr - drwy weithredu'r penderfyniad i ganoli swyddogaeth prosesu budd-daliadau'r Ganolfan Byd Gwaith, a gafodd effaith sylweddol ar tua 25,000 o staff. Er y gwnaed y penderfyniad i ganoli yn 2003, gydag Asesiadau o Effaith ar Hil (RIA) yn cael eu cynhyrchu yn 2004 a 2005, cymerodd y dasg o'i roi ar waith gyfnod hir ac roedd yn dal i effeithio ar y staff yn 2008 a 2009.

Er bod nifer o wendidau yn y ddogfennaeth RIA ar gyfer y ddwy ardal, roedd peth tystiolaeth yn awgrymu nad oedd y dogfennau hyn yn adlewyrchu graddau'r camau a gymerwyd gan y Ganolfan Byd Gwaith i gyflawni'r Ddyletswydd Cydraddoldeb Hil (RED) (ac yn fwy diweddar y Ddyletswydd Cydraddoldeb i Bobl Anabl (DED) a'r Ddyletswydd Cydraddoldeb Rhywiol (GED)). Er enghraifft, gwnaeth Llundain y defnydd mwyaf posibl o ganolfannau prosesu budd-daliadau mewn ardaloedd lle'r oedd crynodiadau mawr o staff a chwsmeriaid o grwpiau ethnig lleiafrifol ac ni chafodd neb ei symud yn orfodol y tu hwnt i derfynau symudedd safonol. Nid oes unrhyw un wedi'i ddiswyddo'n orfodol o ganlyniad i'r newid yn Llundain. Yng Ngogledd-orllewin Lloegr, cafodd y nifer o safleoedd BPC eu cynyddu o 9 i 12 mewn ymateb uniongyrchol i faterion a godwyd yn ystod y broses ymgynghori yn ymwneud â daearyddiaeth leol a gofynion a symudedd staff. 

Y prif wendidau yn yr RIA oedd y canlynol:

· Nid oedd y data monitro ethnigrwydd a ddefnyddiwyd ar gyfer RIA Llundain yn caniatáu i'r Ganolfan Byd Gwaith ddod i gasgliadau cywir am ba grwpiau hiliol a fyddai'n cael eu heffeithio fwyaf gan y newid arfaethedig.

· Ni chafodd canlyniadau'r ymgynghoriad â staff am y newid eu cyhoeddi, ac nid oedd digon o wybodaeth yn y RIAau o ran pwy yr ymgynghorwyd â hwy, am beth, a sut y gwnaeth y canlyniadau lywio'r broses o wneud penderfyniadau pellach ynghylch rhoi'r polisi ar waith.

· Bu'r broses o gyflwyno adolygiad o'r effaith yn Llundain yn araf ac nid oedd digon o ddata ategol - byddai wedi bod yn fwy cadarn petai wedi canolbwyntio ar fwy nag a yw'r staff yn ddi-waith o hyd, oherwydd nid trwy ddiswyddo yn unig y ceir effeithiau negyddol.

· Roedd y penderfyniad i beidio â chyflawni RIA llawn yng Ngogledd-orllewin Lloegr yn un diffygiol, gan iddo fod yn seiliedig ar ganfyddiad anghywir nad oedd unrhyw fylchau yn y sail dystiolaeth cydraddoldeb hiliol a oedd yn berthnasol i'r polisi.

· Ni chafodd effaith wirioneddol y newid yng Ngogledd-orllewin Lloegr ei fonitro ar ôl ei roi ar waith er gwaethaf y ffaith bod y broses o sgrinio'n argymell hyn.

Ar y cyfan, mae'r ffordd y cafodd y polisi ei roi ar waith yn yr ardaloedd hyn yn awgrymu na wnaeth y Ganolfan Byd Gwaith/DWP fodloni pob agwedd ar RED ar yr achlysur hwn. Mae'r Comisiwn yn cydnabod bod y ddau ohonynt wedi cyflwyno trefniadau newydd a gwell ar gyfer bodloni'r RED ers i'r polisi hwn gael ei gyflwyno (a DED a GED ers iddynt gael eu cyflwyno), ac edrychir ar hyn yn fanylach ym mhenodau diweddarach yr adroddiad. Fodd bynnag, mae'r diffyg o ran adolygu neu fonitro'r effaith ar gydraddoldeb hiliol, rhywiol ac i bobl anabl yn barhaus, yn enwedig yng Ngogledd-orllewin Lloegr, yn parhau i achosi pryder ac yn dangos bod angen cyflawni gwaith pellach i sefydlu'r trefniant newydd ar lefel ranbarthol ac i roi proses safonol safonol ar waith o ran y dyletswyddau ar draws y sefydliad. Mae'n galonogol bod y Ganolfan Byd Gwaith wedi sefydlu rhwydwaith o Bartneriaid Busnes Amrywiaeth ym mis Chwefror 2006 i gefnogi staff rhanbarthol i gyflwyno ystyriaethau sy'n ymwneud â chydraddoldeb i'w gweithgarwch busnes dyddiol.

Diwygio Gwasanaethau ar gyfer Cwsmeriaid Budd-dal Analluogrwydd
Llwybrau at Waith

Ystyriodd y Comisiwn i ba raddau y mae cydraddoldeb hil, anabledd a rhyw wedi'u hyrwyddo mewn perthynas â Llwybrau at Waith, a gafodd ei gyflwyno'n genedlaethol yn 2008 gyda'r nod o ddarparu un llwybr at gymorth ariannol, cyflogaeth ac iechyd i bobl sy'n hawlio budd-daliadau analluogrwydd. O ganlyniad i'r ffaith y caiff y Llwybrau eu darparu'n bennaf drwy'r sectorau preifat a gwirfoddol, rhoddwyd y cyfle i'r Comisiwn bennu pa mor dda y mae'r  DWP yn cyflawni'r dyletswyddau wrth gaffael gwasanaethau.

Mae'r DWP a'r Ganolfan Byd Gwaith yn hyrwyddo cydraddoldeb anabledd yn ddigonol ac yn bodloni'r DED. Mae llawer o enghreifftiau da o arfer da yn y maes hwn, yn enwedig mewn perthynas ag elfennau o'r DED a gaiff eu hanwybyddu'n aml. Gwnaeth y DWP ymgynghori'n eang ar y polisi hwn, sydd â chefnogaeth gyffredinol gan randdeiliaid, gan gynnwys sefydliadau anabledd. Mae'r asesiad o effaith ar gydraddoldeb anabledd a gyflawnwyd ym mis Mai 2007 yn son am y pryderon allweddol a godwyd yn ystod y broses o ymgynghori ac yn dangos pwysigrwydd y broses barhaus o fonitro effaith fesul math o nam, sydd i'w groesawi. Hefyd, cydnabuwyd fod y DWP yn amodol ar y ddyletswydd p'un a gaiff y gwasanaethau eu darparu'n uniongyrchol neu drwy'r sector preifat/gwirfoddol, ac mae'n bleser gan y Comisiwn weld y rhoddir y pwyslais ar gydraddoldeb ac amrywiaeth yn nhrefniadau cytundebol DWP. Fodd bynnag, mae lle i wella o hyd o ran cyflwyno data.

Er bod y ffocws ar gydraddoldeb o ran anabledd yn ddealladwy, gallai'r DWP fod wedi gwneud mwy i hyrwyddo cydraddoldeb o ran hil a rhyw. Mae perygl bod y DWP wedi colli cyfleoedd i wneud hyn, oherwydd ni chyflawnwyd asesiadau digonol o'r effaith ar gydraddoldeb o ran hil neu ryw wrth i'r polisi gael ei ddatblygu. Yn aml bydd y broses o sgrinio cychwynnol (cam cyntaf proses y Ganolfan Byd Gwaith o asesu'r effaith ar amrywiaeth) yn dod i'r casgliad nad oes angen cyflawni asesiad llawn o effaith am na chaiff staff na chwsmeriaid eu heffeithio'n andwyol gan y newid. Fodd bynnag, ni ddylid penderfynu ar sail effaith andwyol yn unig am y gall hyn anwybyddu nifer o elfennau allweddol y dyletswyddau cyffredinol. Ymddengys fod rhai o'r sylwadau a geir mewn asesiadau effaith yn seiliedig ar y dybiaeth y bydd triniaeth gyfartal yn arwain yn awtomatig at gyfle cyfartal, sy'n awgrymu diffyg dealltwriaeth o'r hyn y bwriedir i'r dyletswyddau eu cyflawni. Cydnabuwyd fod diffyg data a ddadgrynhowyd yn ôl ethnigrwydd ar yr adeg y cynhaliwyd yr EIA gwreiddiol, ond ceir arwyddion calonogol bod hyn ar wella wrth i'r Llwybrau gael eu cyflwyno ymhellach. Yn bwysig, mae'r DWP, gan gynnwys y Ganolfan Byd Gwaith, yn adolygu strwythur yr EIAau a chanllawiau cysylltiedig, ac yn cydnabod yr angen i EIAau ystyried effeithiau cadarnhaol yn ogystal â rhai andwyol.

Lwfans Cyflogaeth a Chymorth

Bydd y Lwfans Cyflogaeth a Chymorth (ESA) yn disodli budd-dal analluogrwydd a chymhorthdal incwm a delir ar sail analluogrwydd a'i nod yw helpu pobl sydd â salwch neu anabledd i symud i mewn i waith.

Yn ystod y broses o ddatblygu'r ESA, roedd yn amlwg bod y DWP yn ymwybodol o gydraddoldeb, ac yn gwneud ymdrechion i'w hyrwyddo ac i gyflawni eu cyfrifoldebau o dan bob un o'r dyletswyddau, gan ymgynghori'n eang ac mewn rhai achosion, newid cynlluniau o ganlyniad i hynny. Fel gyda'r Llwybrau, mae'r ymdrechion wedi canolbwyntio ar hyrwyddo cydraddoldeb i bobl anabl, ond gellid fod wedi gwneud mwy i ystyried materion sy'n ymwneud â hil a rhyw i sicrhau bod yr holl ddyletswyddau wedi'u cyflawni.

Mae'r DWP a'r Ganolfan Byd Gwaith wedi hyrwyddo cydraddoldeb i bobl anabl yn ddigonol, ac wedi bodloni'r DED cyffredinol, yn enwedig o ran elfennau o'r dyletswyddau a gaiff eu hanwybyddu'n aml gan awdurdodau cyhoeddus. Noda'r Comisiwn fod argaeledd data monitro cydraddoldeb cadarn, a ddadgrynhoir fesul math o nam, yn mynd i wella.

Nid yw'r DWP na'r Ganolfan Byd Gwaith wedi dangos drwy'r asesiadau effaith amrywiol eu bod wedi hyrwyddo cydraddoldeb hiliol yn ddigonol nac wedi bodloni'r RED mewn perthynas â'r ESA. Er bod y diffyg data ethnigrwydd a oedd ar gael ar yr adeg y cafodd y ddeddfwriaeth ei chyflwyno yn ffactor allweddol, felly hefyd y mae'r rhagdybiaeth a wnaed yn asesiad DWP sy'n awgrymu na fydd effaith uniongyrchol o ran hil am y caiff y polisi ei gymhwyso yn gyfartal i bawb - eto, mae hyn yn dangos diffyg dealltwriaeth o'r hyn y bwriedir i'r dyletswyddau eu cyflawni. 

Mae ystyriaeth i'r GED yn amlycach, ond eto, gallai'r EIAau fod yn fwy eglur o ran ystyried pob elfen o'r dyletswyddau.

Bydd y DWP a'r Ganolfan Byd Gwaith yn gallu hyrwyddo cydraddoldeb a chyflawni'r dyletswyddau’n well petaent yn cydlynu eu hymdrechion EIA yn fwy effeithiol. Mae tystiolaeth bod rhai achosion diangen o ddyblygu ymdrechion yn yr asesiadau a gyflawnwyd yn y cyfnod o ddatblygu'r polisi a chyfnod cynnar y broses o'i roi ar waith. Mae'r cynlluniau i werthuso effeithiolrwydd ESA yn ymddangos yn gynhwysfawr, ac ar ôl cyflawni mân welliannau dylent roi gwybod i'r DWP yn y dyfodol a ydynt yn cyflawni'r dyletswyddau mewn perthynas ag ESA. 

Nid yw'r Comisiwn yn awgrymu bod y polisi'n effeithio'n andwyol ar grwpiau penodol, ond yn hytrach nad oedd y materion yn cael eu hystyried yn aml mewn modd digon cadarn i ganiatáu'r DWP, yn cynnwys y Ganolfan Byd Gwaith, i fod yn siŵr o hyn bob tro, ac i wybod eu bod yn cyflawni'r holl rwymedigaethau o ran y ddyletswydd gyffredinol.

Partneriaethau Cyflogaeth Lleol
Diolch i'r Partneriaethau Cyflogaeth Lleol (LEPau) cafodd y Comisiwn y cyfle i weld sut y mae'r Ganolfan Byd Gwaith yn cyflawni'r dyletswyddau wrth weithio mewn partneriaeth gydag eraill. Cytundebau partneriaeth rhwng y Ganolfan Byd Gwaith a chyflogwyr yw'r LEPau, i ddarparu 250,000 o gyfleoedd swyddi i'r bobl sydd o dan yr anfantais fwyaf yn y farchnad lafur erbyn diwedd 2010. Mae'r rhain yn cynnwys rhieni unigol, pobl anabl, pobl sy'n ddi-waith yn y tymor hir a grwpiau difreintiedig eraill megis lleiafrifoedd ethnig.  

Yn briodol, mae'r EIA yn nodi'r angen i'r Ganolfan Byd Gwaith weithio'n agos gyda chyflogwyr i sicrhau eu bod yn darparu amgylchedd gwaith cefnogol, gan gynnwys gweithio hyblyg ac addasiadau rhesymol er mwyn cyflawni amcanion y rhaglen LEP. Fodd bynnag, gallai fod wedi ystyried yn fwy penodol sut y byddai'n cyflawni pob elfen o'r dyletswyddau, oherwydd ymddengys fod rhai wedi'u hanwybyddu, er enghraifft dileu aflonyddu a gwahaniaethu, cydberthnasau da, neu'r angen i hyrwyddo agweddau cadarnhaol tuag at bobl anabl mewn bywyd cyhoeddus.

Mae strategaeth Gweithio gyda Phartneriaid y Ganolfan Byd Gwaith yn cyfeirio'n benodol at y dyletswyddau, ond nid yw'n cynnwys rhai elfennau allweddol. Nid yw'r cytundeb LEP ei hun yn cyfeirio'n benodol at y dyletswyddau, nac at yr angen i gyflogwyr wneud addasiadau rhesymol. Fodd bynnag, mae'n nodi'r angen i adolygu'r prosesau gwneud cais ac i ystyried patrymau gweithio hyblyg. 

Nid yw'r Comisiwn yn awgrymu y dylid trosglwyddo'r dyletswyddau i gyflogwyr drwy'r gydberthynas LEP, ond bod dal angen i'r Ganolfan Byd Gwaith a'r DWP hyrwyddo cydraddoldeb a chyflawni pob agwedd ar y dyletswyddau wrth weithio mewn partneriaeth ag eraill. Mae'r Ganolfan Byd Gwaith a'r DWP wedi cydnabod hyn. Bydd y graddau y caiff gweithio hyblyg ac addasiadau rhesymol eu hyrwyddo'n dibynnu'n fawr ar gadernid cytundebau lleol unigol. 

Ychydig cyn cyhoeddi'r adroddiad hwn, mynegodd y Ganolfan Byd Gwaith y gwnaed newid mewn polisi fel y byddai cytundebau â chyflogwyr bellach yn rhai ar lafar yn hytrach nac yn ysgrifenedig. Yn hytrach, caiff y Cytundeb LEP ei ddefnyddio fel canllaw ar gyfer rheolwyr cyfrifon y Ganolfan Byd Gwaith er mwyn llunio cytundebau ar lafar â chyflogwyr. Nid yw'r Comisiwn yn siŵr am y rhesymau dros y newid mewn polisi, ond mae'n poeni y gallai newid i gytundebau ar lafar, sydd yn aneglur yn ôl eu natur, arwain at anghysondeb o ran dull gweithredu a'i gwneud yn anoddach i gyflawni amcanion y polisi hwn. Mae'r Ganolfan Byd Gwaith wedi nodi y bydd y graddau y caiff gweithio hyblyg ac addasiadau rhesymol eu hyrwyddo'n llwyddiannus yn dibynnu ar ddylanwadu a'r cyfathrebu sy'n ategu'r broses o ddatblygu cytundebau unigol a gynhelir gan reolwyr cyfrifon y Ganolfan Byd Gwaith, y bydd angen eu monitro'n agos. 

Mae'r strategaeth werthuso ar gyfer LEP yn edrych yn gynhwysfawr, a bydd y materion cyfredol sy'n ymwneud â dadgrynhoi data yn gwella ar ddiwedd 2009. Bydd angen i EIAau pellach, sydd i'w cyflawni gan DWP fel rhan o'r broses o werthuso'r polisi, sicrhau eu bod yn ychwanegu gwerth at yr asesiadau a gynhaliwyd hyd yma, oherwydd nid oedd rhai o'r rhain yn ychwanegu unrhyw ddyfnder dadansoddol at yr un gwreiddiol. Mae'n galonogol gweld bod mesurau ar waith i ymchwilio i brofiad y LEP drwy ddadansoddi nodweddion personol cwsmeriaid yn fanylach, gan gynnwys rhyw, hil ac anabledd. 

Gwasanaethau Newydd i Rieni Unigol

Roedd yr adran hon yn canolbwyntio ar roi'r gwasanaethau newydd ar waith ac ar gefnogaeth i rieni unigol yng nghyd-destun newidiadau diweddar i hawl rhieni unigol i gael budd-daliadau. Cafodd y gwasanaethau newydd eu treialu mewn dau ddosbarth peilot cyn cael eu cyflwyno'n genedlaethol. Roedd y rhain yn enghreifftiau da o'r ffordd y gall nifer fawr o newidiadau ddilyn ei gilydd mewn cyfnod byr o amser, sy'n cyflwyno heriau o ran asesu'n gydlynol a threfnu tystiolaeth o ystod eang o ffynonellau.

Mae'r gwasanaethau newydd, a'r dewis o ddosbarthau peilot, yn dystiolaeth bod y Ganolfan Byd Gwaith a DWP yn cymryd camau i hyrwyddo cydraddoldeb cyfle ac i gyflawni elfennau eraill o'r dyletswyddau, ac nid oes tystiolaeth bod unrhyw grŵp penodol o dan unrhyw anfantais o ganlyniad i'r cynigion newydd ar hyn o bryd. Felly hefyd roedd y dewis o ddosbarthau peilot.  Fodd bynnag, mae rhai gwendidau yn yr EIAau a gyflawnwyd gan y Ganolfan Byd Gwaith, y bydd angen eu gwella i sicrhau bod hyn yn wir, ac yn arbennig i beidio â cholli cyfleoedd i hyrwyddo cydraddoldeb a chydberthnasau da. 

Roedd DIA y Ganolfan Byd Gwaith yn cynnwys data a dadansoddi defnyddiol o ran hil, rhyw ac anabledd, ond roedd lle i wella, yn enwedig o ran y dadansoddiad fesul math o nam. Mae'r Ganolfan Byd Gwaith wedi cadarnhau y bydd trefniadau cyfredol o ran gwybodaeth reoli a'r fanyleb dadansoddi ffurfiol yn caniatáu hyn a phob nodwedd arall sy'n ymwneud ag amrywiaeth. 

Mae'n bwysig na fydd y DIA yn rhoi'r gorau i weithredu am fod mater effaith andwyol wedi'i ystyried, neu bydd elfennau pwysig o'r dyletswyddau'n cael eu hanwybyddu. Eto, nid yw rhai o'r datganiadau am effaith triniaeth gyfartal yn helpu o gwbl, ac maent yn gwrth-ddweud ymdrechion amlwg i ddiwallu anghenion grwpiau penodol. Byddai'r DIA wedi'i wella'n sylweddol drwy gynnwys y cynlluniau ar gyfer monitro cydraddoldeb y polisi ar ôl iddo gael ei roi ar waith yn y dyfodol.

Bydd y graddau y mae DWP yn cyflawni'r dyletswyddau cyffredinol yn yr ardal hon yn dibynnu'n fawr ar gwmpas y gwerthusiad ffurfiol, sy'n cael ei gomisiynu gan DWP i'w gyflwyno'n genedlaethol, ac ar sut y bydd yn gweithredu ar y canfyddiadau, gan mai dim ond mewn modd cyfyngedig iawn y gwnaeth y gwerthusiad o'r cynlluniau peilot gwmpasu effeithiau cydraddoldeb. 

Mae'r Comisiwn yn cydnabod na fydd angen i'r Ganolfan Byd Gwaith gynnal ymgynghoriad ffurfiol bob amser i nodi anghenion grwpiau penodol pan fyddant yn hysbys drwy ffyrdd eraill, er enghraifft, drwy ymgynghoriad blaenorol DWP ar bolisïau perthnasol. Fodd bynnag, mae eglurdeb yn bwysig iawn mewn amgylchiadau fel hyn. Wrth gyflawni ei DIA ei hun, mae angen i'r Ganolfan Byd Gwaith arddangos gwell eglurdeb o ran pryderon a godwyd gan randdeiliaid a phobl yr effeithiwyd arnynt gan y polisïau arfaethedig, yn enwedig lle y mae'n ceisio dibynnu ar ymgynghori a gyflawnwyd gan rannau eraill o'r DWP. 

Polisïau, systemau a gweithdrefnau ar gyfer cyflawni dyletswyddau

I gloi, edrychodd yr Asesiad ar y trefniadau sydd ar waith gan y Ganolfan Byd Gwaith i gyflawni'r dyletswyddau, yn enwedig mewn perthynas ag EIA; monitro, casglu a defnyddio gwybodaeth am effaith y polisïau; ymgynghoriad;  llywodraethu a hyfforddiant. 

Mae'r DWP a'r Ganolfan Byd Gwaith wedi datblygu ac adolygu canllawiau ac offerynnau ar gyfer cyflawni'r dyletswyddau dros amser, pan fydd pob un o'r rhain yn cael eu rhoi ar waith. Bydd unedau busnes o fewn y DWP, megis y Ganolfan Byd Gwaith, yn cael cyfle i greu eu canllawiau EIA eu hunain i gefnogi anghenion busnes lleol. 

Ar y cyfan mae systemau'r Ganolfan Byd Gwaith wedi'u datblygu'n dda ac mae ganddynt y potensial i fod yn effeithiol iawn o ran cyflawni'r dyletswyddau, yn enwedig fframwaith yr Her Amrywiaeth (DC) - fframwaith a chanllawiau'r Ganolfan Byd Gwaith ar gyfer cyflawni'r dyletswyddau mewn perthynas â darparu gwasanaeth, a gyflwynwyd ym mis Mai 2007.  Mae pecyn cymorth DIA y Ganolfan Byd Gwaith hefyd yn cynnwys peth arfer da. Fodd bynnag, nid yw'r trefniadau'n amgyffred yn llawn y gwahaniaethau amlwg rhwng anghenion pob un o'r dyletswyddau. Mae hyn yn arbennig o amlwg yn y DIA sy'n ymddangos fel petai'n canolbwyntio'n bennaf ar nodi effeithiau andwyol yn hytrach nag, er enghraifft, ceisio nodi cyfleoedd a gollwyd i hyrwyddo cydraddoldeb cyfle, cydberthnasau da rhwng grwpiau, agweddau cadarnhaol tuag at bobl anabl, cyfranogaeth pobl anabl mewn bywyd cyhoeddus a chymryd camau i ystyried anableddau pobl anabl, hyd yn oed pan fydd hyn yn cynnwys trin pobl anabl yn fwy ffafriol na phobl eraill. 

Nid pennu perthnasedd polisi i hil, anabledd a/neu ryw yn unig y mae'r broses sgrinio gychwynnol, y cam cyntaf ym mhroses dau gam y Ganolfan Byd Gwaith, mae hefyd yn ystyried effaith, ond nid yw'n dueddol o fynd yn ddigon pell i gael ei ystyried fel EIA cwbl effeithiol. Ar y llaw arall, anaml iawn y caiff proses DIA lawn y Ganolfan Byd Gwaith ei defnyddio. Barn y Comisiwn yw y dylid cyflawni EIAau effeithiol ar bob polisi sy'n berthnasol i gydraddoldeb hil, anabledd a/neu ryw. Felly, mae'r broses o sgrinio ond yn angenrheidiol os oes amheuaeth ynglŷn â pherthnasedd polisi. Mae'r Comisiwn ar fin cyhoeddi canllawiau newydd ar EIA, sy'n symud i ffwrdd o unrhyw syniad o sgrinio i ganfod effaith. Felly, mae angen i'r Ganolfan Byd Gwaith fabwysiadu cysyniad ehangach o ran asesu effaith er mwyn hyrwyddo cydraddoldeb hil, anabledd a rhyw yn fwy effeithiol ac i gyflawni'r dyletswyddau yn eu ffurfiau presennol, ond hefyd i baratoi ar gyfer y broses debygol o gyflwyno dyletswydd sy'n ymwneud â chydraddoldeb yn y dyfodol agos. Bydd canllaw newydd y Comisiwn yn cynorthwyo yn hyn o beth. 

Yn ogystal, ceir cydnabyddiaeth bod angen gwell integreiddio rhwng prosesau EIA/DIA y DWP a'r Ganolfan Byd Gwaith, i gyflawni dull mwy cydgysylltiedig o weithio ac i leihau achosion o ddyblygu ymdrech. 

O ran ymgynghori a chyfranogi, mae pecyn cymorth DIA y Ganolfan Byd Gwaith yn nodi'n briodol bod y rhain yn gamau allweddol mewn unrhyw DIA, ac y dylid cynllunio ar gyfer eu cynnwys mewn unrhyw newid arfaethedig, gan gynnwys yr angen i gyhoeddi crynodeb o ganlyniadau. Fodd bynnag, mae'r staff wedi derbyn cyfarwyddiadau i gyflawni ymgynghoriad os oes DIA llawn wedi'i gyflawni yn unig. Oherwydd na chaiff y rhain eu cyflawni'n aml, gall yr ymgynghori ar gydraddoldeb ymddangos yn eithaf cyfyngedig. Gan gymryd bod y Comisiwn wedi dod i'r casgliad bod nifer o brosesau sgrinio cychwynnol yn debygol o fod wedi atal y broses DIA cyn ei hamser, mae'r diffyg ymgynghori yn ystod DIA, neu o leiaf y diffyg ystyriaeth eglur a roddwyd i ganlyniadau ymgynghoriadau DWP yn y gorffennol, yn bryder dilys ac mae angen mynd i'r afael ag ef. 

Mae'r Ganolfan Byd Gwaith wedi datblygu ei threfniadau ar gyfer ymgysylltu â rhanddeiliaid a chwsmeriaid, gan gynnwys fframwaith cenedlaethol 'gweithio gyda phartneriaid', rhwydwaith o reolwyr cysylltiadau allanol rhanbarthol a dosbarth, Fforwm Grŵp Cynrychioli Cwsmeriaid Cenedlaethol ac arolygon boddhad cwsmeriaid, sydd i'w croesawu'n fawr. 

Mae'r Ganolfan Byd Gwaith wrthi'n cynnal adolygiad mawr o'i sail dystiolaeth a systemau cydraddoldeb, gyda'r nod o ddefnyddio'r rhain yn fwy effeithiol. Croesewir hyn, oherwydd mae eisoes yn casglu swm mawr o ddata monitro a bydd yr adolygiad yn ei gynorthwyo i gyflawni proses o lunio polisi sy'n seiliedig ar dystiolaeth ac i hyrwyddo cydraddoldeb yn effeithiol.

Mae trefniadau llywodraethu lefel uchel ar waith, a gellid eu hatgyfnerthu ymhellach drwy gysylltiadau â thystiolaeth fanylach a mwy gwiriadwy a fyddai'n darparu sicrwydd o ran cydymffurfio â dyletswyddau. Mae'n amlwg bod staff yn cael hyfforddiant ar gyflawni DIA ond mae'r Ganolfan Byd Gwaith yn comisiynu gwerthusiad ffurfiol i asesu trefniadau cymorth cyfredol. 

Casgliadau
Roedd yr Asesiad yn eithaf cymhleth am fod y Ganolfan Byd Gwaith a'r DWP wedi datblygu a gwella'u systemau a'u canlyniadau cydraddoldeb dros amser, ac maent yn parhau i wneud hynny. Serch hynny, mae'r Asesiad yn darparu gwersi defnyddiol i'r DWP a'r Ganolfan Byd Gwaith, ond hefyd i awdurdodau cyhoeddus eraill, yn benodol asiantaethau gweithredol o fewn llywodraeth ganolog, sy'n gorfod cydymffurfio â'r dyletswyddau. Bydd canllawiau EIA newydd y Comisiwn yn cynorthwyo â'r broses hon. 

Ar y cyfan, mae'r adran wedi arddangos ei bod yn ystyried nifer o elfennau'r dyletswyddau cyffredinol. Fodd bynnag, mae rhai meysydd lle y mae'r systemau a luniwyd i gyflawni'r dyletswyddau'n annigonol, gan gynnwys y ffocws cyfyngedig ar DIA, y ffocws ar y broses o sgrinio cychwynnol sydd weithiau'n aneglur mewn perthynas ag ymgynghori, a pheth camsyniadau am driniaeth gyfartal sy'n arwain at gyfle cyfartal neu ganlyniadau cyfartal, sy'n gwrth-ddweud ymdrechion amlwg i ddiwallu anghenion grwpiau penodol. Hefyd, mae angen i'r DWP a'r Ganolfan Byd Gwaith fod yn fwy strategol ac ymgysylltiedig o ran EIA er mwyn osgoi achosion o ddyblygu ymdrech a sicrhau bod ystyriaethau cydraddoldeb yn cael eu cynnwys yn y cam o ddatblygu polisi. 

Nid yw'r DWP na'r Ganolfan Byd Gwaith yn cydymffurfio'n llawn â phob un o'r dyletswyddau cyffredinol. Fodd bynnag, mae tystiolaeth ar gael sy'n nodi eu bod yn mynd i'r afael â phryderon y Comisiwn, neu'n mynd i wneud hynny. Mae'r Comisiwn wedi cyflwyno nifer o argymhellion er mwyn caniatáu i hyn barhau. 

Argymhellion 

Dylai'r Ganolfan Byd Gwaith wneud y canlynol: 

· Sicrhau bod ei hanghenion llywodraethu'n cynnwys tystiolaeth fwy penodol a gwiriadwy mewn perthynas â chyflawni dyletswyddau. Dylai sicrwydd ganolbwyntio ar ganlyniadau yn hytrach na deiliannau yn unig, lle bo hynny'n bosibl. 

· Sicrhau bod yr hyfforddiant DIA i staff yn cyfeirio at yr argymhellion a'r arsylwadau yn yr adroddiad hwn. 

· Sicrhau bod y staff sy'n cyflawni DIA yn deall y bydd angen i'r DWP/Canolfan Byd Gwaith fynd y tu hwnt i driniaeth gyfartal syml ar adegau er mwyn cyflawni'r dyletswyddau, er enghraifft, drwy ystyried anghenion grwpiau neu unigolion penodol ac ystyried mesurau gweithredu cyfreithiol a chadarnhaol i wella canlyniadau cydraddoldeb. 

· Sicrhau ei bod yn ymateb i ganfyddiadau'r adolygiad mawr o'i sail dystiolaeth cydraddoldeb. 

· Sicrhau y caiff DIA eu hadolygu ar amser. 

· Sicrhau bod cysondeb rhwng Cynlluniau, DC a phecyn cymorth DIA. 

· Cyflwyno fframwaith DC ar gyfer swyddogaethau cyflogaeth. 

· Adolygu'r DC i gynnwys cyfeiriadau at Godau Ymarfer y dyletswyddau a chanllawiau eraill y Comisiwn. 

· Adolygu pecyn cymorth a chanllawiau'r DIA i sicrhau'r canlynol: 

· Diffiniadau clir o'r ystod lawn o ddyletswyddau cyffredinol.  

· Mwy o eglurder o ran cyfrifoldebau staff ar bob lefel, yn benodol y rhai sy'n cyflawni DIA, yn ymgynghori a chyfranogi ac yn monitro/casglu a defnyddio data. 

· Integreiddio gwell rhwng y gwaith DIA a gyflawnir gan y DWP a'r Ganolfan Byd Gwaith ar bob lefel, fel bod y gwaith a gyflawnir ar bob lefel (boed ar lefel genedlaethol, ranbarthol neu ddosbarth) yn ychwanegu gwerth at y gwaith a gwblhawyd eisoes ac yn osgoi achosion o ddyblygu ymdrech a gwaith papur. 

· Sicrhau bod y Ganolfan Byd Gwaith yn adeiladu ar DIA y DWP yn hytrach na llunio dogfennaeth hollol newydd lle bo hynny'n bosibl, oni bai bod y Ganolfan Byd Gwaith wedi datblygu neu gychwyn y polisi ei hun. Er enghraifft, efallai y byddai'n fwy effeithiol petai'r Ganolfan Byd Gwaith yn darparu mewnbwn gweithredol i'r DIA sy'n cael ei gyflawni gan DWP yn ystod y cam o ddatblygu polisi, a pharhau i wneud hynny drwy'r cyfnod pan fydd y polisi ar waith, yn hytrach na dechrau DIA annibynnol ei hun pan fydd yn rhaid i'r Ganolfan Byd Gwaith roi'r polisi ar waith yn ddiweddarach. 

· Gwneud y broses sgrinio'n llai beichus, ac yn syml, yn canolbwyntio ar 'berthnasedd' pob elfen o'r dyletswyddau cyffredinol fel y sail ar gyfer pennu a oes angen DIA. O ganlyniad, bydd y broses o lunio DIA sy'n canolbwyntio ar effaith ac yn nodi a yw polisi'n dangos bod yr Adan yn bodloni holl agweddau'r dyletswyddau, yn dod yn haws. 

· Pan fydd y DWP wedi sgrinio polisi a phenderfynu ei fod yn berthnasol i gydraddoldeb hil, anabledd a/neu ryw, ni fydd angen i'r Ganolfan Byd Gwaith ei sgrinio eto pan gaiff ei roi ar waith. Efallai y bydd angen i'r Ganolfan Byd Gwaith o hyd sgrinio polisïau a gychwynnwyd ganddynt pan geir ansicrwydd am berthnasedd y polisi, a chyflawni DIA ar y rheini sy'n berthnasol. 

· Gwneud yn siŵr bod DIA y Ganolfan Byd Gwaith yn cynnwys prosesau o ymgynghori a chyfranogi gyda grwpiau sy'n debygol o gael eu heffeithio gan y broses o asesu'r polisi, oni bai y gall y Ganolfan Byd Gwaith arddangos ei bod yn ymwybodol o farn pobl o'r fath drwy ffyrdd eraill, fel ymgynghoriad neu gyfranogiad perthnasol a gyflawnwyd gan rannau eraill o'r adran, a mynd i'r afael â'r rhain mewn modd eglur. 

· Sicrhau bod ei thempled DIA wedi'i alinio â thempled y DWP gymaint â phosibl, er mwyn cael gwell cysondeb. 

· Mae'r rhestr wirio'n cynnwys mwy nag effeithiau cadarnhaol a negyddol yn unig. 

· Mae'r ffaith ei fod yn berthnasol i bolisïau cyfredol ynghyd â pholisïau arfaethedig yn glir. 

· Mae gwell integreiddio gyda'r DC. 

· Mae DIA yn cynnwys cynlluniau gweithredu ac iddynt amserlen, gyda llinellau cyfrifoldeb eglur sy'n cynnwys pethau fel y canlynol: 

· Unrhyw fonitro/casglu data/ymgynghori a chyfranogi pellach y gallai fod angen eu cyflawni mewn perthynas â materion penodol, pwy sy'n gyfrifol am hyn a sut y bydd canlyniadau'r gweithrediadau hyn yn cael eu cynnwys yn y broses o ddatblygu'r polisi/rhoi'r polisi ar waith. 

· A ddylid gwneud unrhyw addasiadau i bolisi, megis gofynion penodol a ychwanegwyd at gontractau trydydd parti neu gytundebau partneriaeth. 

· Pryd y caiff y DIA a'r cynllun gweithredu eu hadolygu. 

PENNOD UN - CEFNDIR

Cyflwyniad

Ym mis Ionawr 2008 penderfynodd y Comisiwn gynnal Asesiad o'r graddau yr oedd y DWP, drwy'r Ganolfan Byd Gwaith, yn cyflawni dyletswyddau cydraddoldeb y sector cyhoeddus (y dyletswyddau) yn y broses o ddatblygu ei pholisïau a'u rhoi ar waith. Deilliodd hyn o bryderon a godwyd gan staff yn 2006 a chan Undeb y Gwasanaethau Cyhoeddus a Masnachol (PCS) yn 2007, a oedd yn nodi dau achos penodol lle gallai'r newidiadau mewn polisi fod wedi cael effaith andwyol anghymesurol ar rai aelodau o staff a chwsmeriaid, ac nad oedd y Ganolfan Byd Gwaith wedi asesu na monitro effaith rhai o'r newidiadau hyn ar gydraddoldeb hil yn ddigonol. 

Y Ganolfan Byd Gwaith yw asiantaeth weithredol fwyaf y DWP, gyda mwy na 75,000 o gyflogeion yn darparu gwasanaethau i tua phum miliwn o bobl ac 1.23 miliwn o gyflogwyr posibl ym Mhrydain Fawr. Mae'n chwarae rhan flaenllaw o ran cefnogi nod y DWP, sef 'hyrwyddo cyfle ac annibyniaeth i bawb'.  Ei hamcan craidd yw 'Gwaith i'r rhai a all weithio; cymorth i'r rhai na allant weithio'. 

Mae gan y Comisiwn ddiddordeb ehangach o ran deall rôl asiantaethau gweithredol adrannol yn y broses o gyflawni'r dyletswyddau, gan ystyried eu rolau sylweddol yn y broses o ddarparu gwasanaethau cyhoeddus ac fel cyflogwyr yn eu rhinwedd eu hunain. Mae'r Ganolfan Byd Gwaith yn ddarostyngedig i'r dyletswyddau am ei bod yn rhan o'r DWP, sydd â chyfrifoldebau cyfreithiol cyffredinol o ran hyrwyddo cydraddoldeb a chyflawni'r dyletswyddau fel awdurdod cyhoeddus ac adran o lywodraeth ganolog. Mae'r Asesiad wedi rhoi'r cyfle i'r Comisiwn ystyried i ba raddau y mae arferion y Ganolfan Byd Gwaith wedi'u hintegreiddio yn y DWP yn ei chyfanrwydd, ac i ystyried yr effaith bosibl y gall hyn ei gael ar allu'r adran i hyrwyddo cydraddoldeb a chyflawni dyletswyddau i lefel ddigonol. 

Mae'r cylch gorchwyl
yn canolbwyntio ar ddatblygu pedwar maes polisi allweddol a'u rhoi ar waith, yng nghyd-destun systemau cyffredinol y Ganolfan Byd Gwaith a DWP ar gyfer cyflawni'r dyletswyddau. Mae'r meysydd polisi fel a ganlyn: 

· canoli'r dasg o brosesu budd-daliadau

· diwygio gwasanaethau ar gyfer cwsmeriaid budd-dal analluogrwydd, gan gynnwys cyflwyno Llwybrau at Waith a'r Lwfans Cyflogaeth a Chymorth.

· Partneriaethau Cyflogaeth Lleol, a

· gwasanaethau newydd i rieni unigol. 

Mae'r Asesiad yn cwmpasu Cymru, Lloegr a'r Alban.
Mae'r adroddiad hwn yn cynnwys canfyddiadau ac argymhellion y Comisiwn. Mae hefyd yn nodi meysydd o arfer da a ddatblygwyd gan DWP a'r Ganolfan Byd Gwaith wrth hyrwyddo cydraddoldeb a chyflawni'r dyletswyddau. 

Mae'r Ganolfan Byd Gwaith a'r DWP wedi ymgysylltu'n gadarnhaol â'r Comisiwn drwy gydol yr Asesiad ac wedi dangos parodrwydd i gydymffurfio'n well â'r dyletswyddau a datblygu arferion da pellach.

Cyflawni'r dyletswyddau cyffredinol

Yn ymarferol, mae hyn yn golygu rhoi blaenoriaeth i'r camau hynny sy'n galluogi awdurdod cyhoeddus i fynd i'r afael â'r materion mwyaf arwyddocaol o ran cydraddoldeb hil, anabledd a rhyw sydd o fewn ei gylch gwaith ac i gymryd y camau gweithredu sy'n debygol o ddarparu'r canlyniadau cydraddoldeb gorau. 

Wth asesu i ba raddau y mae awdurdod cyhoeddus wedi bodloni'r dyletswyddau cyffredinol wrth gyflawni ei swyddogaethau neu bolisïau/arferion, bydd y Comisiwn yn nodi i ba raddau y mae'r awdurdodau cyhoeddus wedi rhoi 'ystyriaeth briodol' - golyga hyn fod y camau a gymerwyd i hyrwyddo cydraddoldeb hil, anabledd a rhyw yn gymesur â pherthnasedd polisi i gydraddoldeb hil, anabledd a rhyw. 

Dylai awdurdod ystyried a all ei bolisïau effeithio ar grwpiau gwahanol mewn ffyrdd gwahanol a dylai geisio eu rhoi ar waith mewn ffyrdd sy'n hyrwyddo cydraddoldeb - fel arfer gellir cyflawni hyn drwy gyflawni asesiadau cadarn o effaith ar gydraddoldeb (EIA) ar bob polisi perthnasol, ymateb i'r canfyddiadau a monitro'r broses o weithredu'r polisi. Er mwyn bod yn effeithiol, mae angen i EIA fod yn seiliedig ar dystiolaeth (meintiol ac ansoddol) a rhaid iddo fynd i'r afael â phob elfen o'r dyletswyddau cyffredinol nes eu bod yn berthnasol i'r polisi, arfer neu swyddogaeth dan sylw. Pan na fydd gan yr awdurdodau cyhoeddus ddigon o wybodaeth, bydd y Comisiwn yn nodi pa gamau sydd angen i'r awdurdod eu cymryd i wella ei sail dystiolaeth cydraddoldeb. 

Bydd y Comisiwn yn edrych am dystiolaeth sy'n dangos bod yr awdurdodau cyhoeddus wedi ystyried a allai unrhyw bolisi penodol gael effaith andwyol neu effaith anghymesurol, ond yn bwysicach, a yw'r awdurdod wedi ystyried beth arall y gellir ei wneud i hyrwyddo cydraddoldeb hil, anabledd neu ryw er mwyn darparu canlyniadau cydraddoldeb gwell. 

Mae angen i awdurdodau cyhoeddus gofio y bydd angen gwneud mwy na nodi effeithiau andwyol posibl a mynd i'r afael â hwy, i gyflawni'r holl ddyletswyddau cyffredinol. Mae angen iddynt fynd ymhellach na hyn a sicrhau bod eu polisïau neu wasanaethau'n diwallu anghenion gwirioneddol y defnyddwyr (er enghraifft, diwallu anghenion gwahanol grwpiau ethnig gwahanol, dynion, merched a phobl anabl). I gyflawni hyn, weithiau bydd angen i awdurdod wneud mwy na thrin pawb yn gyfartal. Mae'r Ddyletswydd Cyfrifoldeb i Bobl Anabl (DED) yn ehangu'r cysyniad hwn ymhellach drwy ei gwneud yn ofynnol i awdurdodau roi ystyriaeth ddyledus i'r angen am gymryd camau i ystyried anableddau pobl anabl, hyd yn oed pan fydd hynny’n golygu trin pobl anabl yn fwy ffafriol na phobl eraill. 

Mae'r Comisiwn ar fin cyhoeddi canllaw newydd ar gyflawni'r tair dyletswydd mewn ffordd gyfannol. Bydd hwn yn cymryd lle'r canllawiau unigol a gyhoeddwyd gan Gomisiynau'r gorffennol
 a bydd ar gael ar wefan y Comisiwn. Bydd yn cynnwys canllaw EIA ac offeryn archwilio EIA y Comisiwn, a fydd yn ddefnyddiol i awdurdodau o ran deall yr hyn y mae'r Comisiwn yn edrych amdano mewn EIA effeithiol. 

Pam y penderfynodd y Comisiwn gynnal yr Asesiad

Derbyniwyd dwy gŵyn gan y Comisiwn dros Gydraddoldeb Hiliol yn honni nad oedd y Ganolfan Byd Gwaith wedi asesu effaith dau bolisi arfaethedig ar gydraddoldeb hil yn briodol, fel sy'n ofynnol gan y Ddyletswydd Cydraddoldeb Hiliol (RED). 

Roedd y gŵyn gyntaf gan staff yn honni bod y penderfyniad polisi i beidio â pharhau gyda'r fenter Cynghorydd Cyflogaeth Arbenigol
 wedi effeithio'n andwyol ar staff a chwsmeriaid o grwpiau hiliol penodol, ac nad oedd y Ganolfan Byd Gwaith wedi cyflawni asesiad o effaith ar gydraddoldeb hil (REIA). 

Daeth yr ail gŵyn o Gangen Llundain o'r PCS ym mis Awst 2007, ac roedd yn honni bod y penderfyniad nad oedd angen holl staff prosesu budd-daliadau Band A (Cynorthwywyr Gweinyddol) Canolfannau Byd Gwaith Llundain wedi effeithio'n anghymesurol ar nifer fawr o staff mewn ffordd negyddol, y rhan fwyaf ohonynt o leiafrifoedd ethnig, yn ferched (yn enwedig merched Asiaidd) ac roedd llawer ohonynt yn anabl a/neu yn agos at oedran ymddeol. Honnwyd bod y Ganolfan Byd Gwaith wedi methu â chyflawni EIA mewn perthynas â'r newid hwn. Roedd y Ganolfan Byd Gwaith wedi cynnal proses o sgrinio cychwynnol, ond daeth i'r casgliad nad oedd angen cynnal DIA llawn am nad oedd y cynigion yn debygol o effeithio'n andwyol ar grŵp neu grwpiau hiliol penodol. 

Ym mis Hydref 2007, cydnabu'r Ganolfan Byd Gwaith ar ran y DWP na chafodd REIA ei gynnal mewn perthynas â'r fenter Cynghorydd Cyflogaeth Arbenigol. Cynigiwyd sicrwydd ganddynt fod nifer o fentrau wedi'u cyflwyno ers yr adeg honno i sicrhau bod staff y DWP a'r Ganolfan Byd Gwaith yn gwbl ymwybodol o'u cyfrifoldebau cyfreithiol. Comisiynwyd gwerthusiad annibynnol o'r rhaglen SEA gan y Ganolfan Byd Gwaith. Er bod y gwerthusiad hwn yn cydnabod effaith gadarnhaol bosibl y fenter, nid oedd yn gallu nodi manteision clir, mesuradwy. 

O ran yr ail gŵyn, am fod y newidiadau eisoes wedi'u cyflwyno, gofynnodd y Comisiwn i'r Ganolfan Byd Gwaith arddangos bod effaith barhaus y penderfyniad hwn yn cael ei monitro, ac yr eir i'r afael ag unrhyw effaith andwyol lle y bo'n briodol. Erbyn mis Hydref 2007, symudwyd 173 o'r 386 o staff nad oedd eu hangen i rywle arall yn y sefydliad. 

Mae'r Comisiwn yn cydnabod bod canllawiau Rhaglen Adleoli'r DWP yn nodi'n glir bod angen i'w Ranbarthau fonitro'r amrywiaeth o bobl nad oes eu hangen mwyach a'r rhai a adleolir neu sy'n gadael y sefydliad. Rydym hefyd yn deall bod y Ganolfan Byd Gwaith, yn sgil hynny, wedi monitro swyddi'r staff sy'n weddill ac sy'n cael eu heffeithio, ac nid oes un ohonynt wedi cael eu diswyddo heblaw am ar sail wirfoddol. Fodd bynnag, ar yr adeg honno, ni allai'r Ganolfan Byd Gwaith ddarparu tystiolaeth fod cydraddoldeb yn cael ei fonitro'n ddigonol na gwybodaeth am sut y cafodd ei defnyddio i hysbysu'r broses o wneud penderfyniadau.
 

Cynhaliwyd gwiriad o'r 11 Asesiad Effaith Hil (RIA) a'r DIA mewn perthynas â newidiadau polisi cenedlaethol neu ddatblygiadau a gyhoeddwyd ar wefan y Ganolfan Byd Gwaith ar ddiwedd 2007, ac awgrymwyd mai dim ond cam 1 o'r broses sgrinio cychwynnol a gyhoeddwyd ganddi erioed,
 yn hytrach nag unrhyw RIA neu DIA llawn. Roedd hyn yn peri pryder, gan gymryd perthnasedd amlwg gwaith y Ganolfan Byd Gwaith i hil, ond hefyd i anabledd a rhyw, yn dilyn cyflwyniad y Ddyletswydd Cydraddoldeb i Bobl Anabl (DED) a'r Ddyletswydd Cydraddoldeb Rhywiol (GED).
 Fodd bynnag, fel y gwelir yn yr adroddiad hwn, mae sgrinio cychwynnol y Ganolfan Byd Gwaith yn mynd ymhellach nag ystyried perthnasedd syml ac yn ystyried effaith. Serch hynny, yn aml nid ydynt yn cyflawni'r hyn a ddisgwylir gan EIA llawn ac effeithiol. 

Yn ôl y DWP, 'mae cyfrifoldeb am EIA a chydymffurfio â deddfwriaeth cydraddoldeb wedi'i ddatganoli i'r busnesau unigol yn yr adran. Mae hyn yn rhoi'r cyfrifoldeb dros sicrhau nad ydym yn gwahaniaethu a'n bod yn hyrwyddo cydraddoldeb ar berchnogion newid unigol'.
 O ganlyniad i ddiffyg DIA llawn ar ran y Ganolfan Byd Gwaith, codwyd cwestiynau ynghylch pa mor integredig roedd ei hymarferion gyda'r DWP yn ei chyfanrwydd, a'r effaith y gallai hyn ei gael ar allu'r adran i gyflawni'r dyletswyddau. 

Pŵer i gynnal Asesiad

Mae gan y Comisiwn bŵer i asesu i ba raddau, neu ym mha fodd, y mae awdurdod cyhoeddus wedi cydymffurfio ag un neu fwy o'r dyletswyddau o dan adran 31 o Ddeddf Cydraddoldeb 2006. Mae'r Comisiwn yn anelu at ddefnyddio'r pŵer hwn i asesu perfformiad awdurdodau cyhoeddus wrth iddynt gyflawni'r dyletswyddau mewn ffordd  arloesol ac adeiladol, i gael yr effaith fwyaf bosibl o ran y canlyniadau y lluniwyd y dyletswyddau i'w cyflawni. Er y bydd hyn yn cynnwys peth ystyriaeth o'r systemau a'r prosesau sydd eu hangen ar y dyletswyddau penodol, prif ddiben yr Asesiad yw pennu a yw'r DWP, gan gynnwys y Ganolfan Byd Gwaith, wedi rhoi ystyriaeth briodol i holl elfennau'r dyletswyddau cyffredinol. Dim ond drwy roi ystyriaeth o'r fath y bydd awdurdod cyhoeddus yn cyflawni canlyniadau cydraddoldeb sy'n berthnasol i'w gylch gwaith. 

Mae'r offeryn hwn yn caniatáu i'r Comisiwn nodi achosion o dorri'r dyletswyddau ac i gymryd camau priodol, a hefyd i nodi meysydd o arfer da o ran hyrwyddo cydraddoldeb ac amrywiaeth. 

Methodoleg

Roedd yr Asesiad yn cynnwys dadansoddiad dogfennol o ddeunyddiau mewn perthynas â'r broses o ddatblygu'r pedwar maes polisi a'u rhoi ar waith, ynghyd â systemau a phrosesau cyffredinol y DWP a'r Ganolfan Byd Gwaith ar gyfer cyflawni'r dyletswyddau. Cafodd y rhan fwyaf o'r wybodaeth ei darparu'n uniongyrchol gan y Ganolfan Byd Gwaith a'r DWP, sydd wedi cynorthwyo'r Comisiwn drwy ddarparu gwybodaeth ac eglurhad ychwanegol yn ôl y gofyn. 

Hefyd, ystyriodd y Comisiwn gynrychioliadau a wnaed gan unigolion a sefydliadau, gan gynnwys Undebau Llafur, mewn perthynas â'r Asesiad. 

Strwythur yr adroddiad

Mae'r adroddiad yn dechrau gyda throsolwg cryno o'r berthynas rhwng y DWP a'r Ganolfan Byd Gwaith o ran y cyfrifoldeb i gyflawni dyletswyddau yn ystod camau amrywiol y broses o ddatblygu a gweithredu polisi. 

Mae'r adroddiad wedyn yn ystyried sut y cafodd y dyletswyddau eu cyflawni neu sut y gwneir hynny ar hyn o bryd, ac i ba raddau, yn ystod y broses o ddatblygu'r pedwar maes polisi dan sylw a'u rhoi ar waith. Mae'r Comisiwn yn cydnabod bod rhai o'r polisïau hyn yn hŷn nag eraill. Er enghraifft, gwnaed y penderfyniad i ganoli'r dasg o brosesu budd-daliadau yn 2003, a chwblhawyd y broses ym mis Mawrth 2008. Cafodd RIA a gynhaliwyd yn ardaloedd Gogledd-orllewin Lloegr a Llundain eu cyhoeddi ym mis Awst 2004 ac ym mis Mai 2005 yn y drefn honno. 

Yna mae'n ystyried dull gweithredu systemig y Ganolfan Byd Gwaith i gyflawni'r dyletswyddau yng nghyd-destun dull gweithredu ehangach y DWP, gan ddefnyddio enghreifftiau o'r pedwar maes polisi. Mae hyn yn cynnwys dadansoddiad o drefniadau'r Ganolfan Byd Gwaith ar gyfer cynnal DIA a'r prosesau parhaus o fonitro, casglu a defnyddio data a gynhwysir yng nghynlluniau cydraddoldeb hil, rhyw ac anabledd cyfredol y Ganolfan Byd Gwaith. Yn ogystal, ceir dadansoddiad o fframwaith mewnol y Ganolfan Byd Gwaith ar gyfer cyflawni dyletswyddau'r 'Her Amrywiaeth' (DC), a'i hofferynnau DIA.

Caiff enghreifftiau o arferion da presennol a ddatblygwyd gan y Ganolfan Byd Gwaith a'r DWP eu nodi drwy gydol yr adroddiad. Mae'n gorffen gyda sawl argymhelliad. 

Y berthynas rhwng y Ganolfan Byd Gwaith a'r DWP

Y DWP sy'n nodi'r fframwaith cyffredinol ar gyfer darparu amrywiaeth a chydraddoldeb ar hyd yr adran a'i hunedau busnes, gan gynnwys y Ganolfan Byd Gwaith. Yn syml, caiff polisïau mawr eu llunio a'u datblygu yng Nghyfarwyddiaeth Gwaith, Lles a Chydraddoldeb (WWEG) DWP, a chyfrifoldeb y Ganolfan Byd Gwaith yw eu rhoi ar waith. Caiff effeithiau mentrau polisi mawr ar gydraddoldeb eu harchwilio gan WWEG yn gyntaf, ac yna bydd y Ganolfan Byd Gwaith yn cynnal ystyriaethau, gan ganolbwyntio'n benodol ar effeithiau sy'n gysylltiedig â chynllunio a chymryd camau gweithredu. 

Disgrifiwyd y broses hon gan y Ganolfan Byd Gwaith ar ran yr Adran ehangach yn y camau allweddol canlynol: 

· llunio polisïau DWP 

· cynnig/penderfyniad polisi DWP 

· newid dyluniad/newid gweithrediad y Ganolfan Byd Gwaith  

· rheoli darpariaeth a rheoli perfformiad y Ganolfan Byd Gwaith 

· adolygu a gwerthuso perfformiad y Ganolfan Byd Gwaith

· gwaith ymchwil a gwerthuso'r DWP. 

Mae'r Ganolfan Byd Gwaith yn nodi nad yw hon yn broses hollol un ffordd na llinellog, gyda gwybodaeth o wahanol gamau yn treiddio i mewn i eraill i raddau amrywiol. Gall polisi symud yn gyflym, gydag ystod eang o newidiadau yn cael eu cyflwyno ar yr un pryd. Weithiau caiff newidiadau neu bolisïau newydd eu treialu mewn lleoliad penodol cyn cael eu cyflwyno'n genedlaethol. 

Yn ystod blynyddoedd diweddar, mae'r Ganolfan Byd Gwaith a'r DWP wedi gweithio i adeiladu ystyriaeth systematig o'r effaith y caiff newidiadau ar gydraddoldeb i mewn i'w phrosesau. Mae papurau gwyrdd yn cynnwys ymgynghoriad â chwsmeriaid a rhanddeiliaid allanol a cheir EIA i bob un ohonynt. Ar lefel y Ganolfan Byd Gwaith, mae'n rhaid i reolwyr rhaglen gwblhau DIA ac ystyried ymgynghoriad priodol â rhanddeiliaid mewnol ac allanol cyn rhoi caniatâd i brosiect barhau tuag at weithrediad. Caiff y graddau y mae hyn yn cael ei gyflawni yn ymarferol eu hystyried yn fanwl mewn penodau dilynol. Fodd bynnag, wrth ddarllen yr adroddiad hwn mae'n bwysig nodi bod y DWP a'r Ganolfan Byd Gwaith wedi diwygio eu prosesau EIA, a'u gwella'n gyffredinol dros amser, ac nad oedd yr holl bolisïau hyn ar waith pan gafodd rhai o'r polisïau sydd yn yr Asesiad hwn eu datblygu neu eu rhoi ar waith. 

PENNOD DAU - Canoli'r dasg o brosesu budd-daliadau

Cyflwyniad

Ym mis Mawrth 2008, cwblhaodd y Ganolfan Byd Gwaith y broses o ganoli'r dasg o brosesu budd-daliadau o gannoedd o swyddfeydd bach i tua 77 o ganolfannau prosesu budd-daliadau (BPC) mwy ledled Prydain Fawr. Gwnaed y penderfyniad i ganoli yn 2003 yn ôl y Ganolfan Byd Gwaith, a chynhaliwyd y trafodaethau polisi cychwynnol yn yr Asiantaeth Budd-daliadau flaenorol. Yn dilyn y broses o fabwysiadu'r polisi hwn, cynhaliwyd Asesiad o Effaith ar Hil (RIA) cenedlaethol gan y Ganolfan Byd Gwaith, yn cwmpasu datblygiad a gweithrediad. Mae'n aneglur p'un a nodwyd unrhyw effeithiau andwyol posibl gan yr RIA am na allai'r Ganolfan Byd Gwaith ganfod copi o'i harchifau. 

Penderfynodd y Comisiwn i ganolbwyntio ar y polisi hwn am iddo gael effaith sylweddol ar tua 25,000 o staff. Cafodd y broses o weithredu ei chynnal dros gyfnod hir, ac mae rhai aelodau o staff yn cael eu heffeithio o hyd.
  

Felly, mae'r Comisiwn wedi canolbwyntio ar Asesiad o Effaith ar Hil (RIA) ac ar fonitro mewn perthynas â gweithrediad mewn dau ranbarth yn Lloegr: Llundain a'r Gogledd-orllewin. Dewiswyd Llundain mewn ymateb i'r pryderon a godwyd o ganlyniad i'r gŵyn wreiddiol gan yr Undeb Gwasanaethau Cyhoeddus a Masnachol (PCS) yn 2007, a chafodd Gogledd-orllewin Lloegr ei awgrymu gan y Ganolfan Byd Gwaith. Cyhoeddwyd RIA ar gyfer y ddau ranbarth hyn ym mis Mai 2005 ac ym mis Awst 2004 yn y drefn honno.

Trosolwg o Ganoli'r Swyddogaeth o Brosesu Budd-daliadau

Bu sefydlu'r BPC yn un o'r nifer o newidiadau a luniwyd i wella darpariaeth gwasanaethau'r Ganolfan Byd Gwaith i gwsmeriaid ac i gyflawni arbedion effeithlonrwydd ehangach y llywodraeth. Ei nod oedd lleihau amrywiaeth mewn perfformiad; cyflawni cysondeb gwell ac arbedion maint mewn meysydd cymorth drwy leihau'r nifer o swyddi cymorth sydd eu hangen. 

Roedd y polisi'n cynnwys trosglwyddo'r dasg o brosesu budd-daliadau i BPCau wedi'u neilltuo.
 Y nod oedd rhoi mwy o arbenigedd a swyddogaeth i staff. Drwy greu canolfannau mwy, y bwriad oedd gwneud y dasg o roi prosesau newydd ar waith yn haws a lledaenu arfer gorau. Yn ogystal, lluniwyd y BPCau i helpu â hyfforddiant ac i sefydlu llwybrau gyrfa cliriach a ddylai arwain at gyfraddau absenoldeb llai a chyfraddau uwch o ran cadw staff. 

Yn ôl RIA Llundain, roedd rhoi'r polisi ar waith yn Llundain yn golygu gwneud y defnydd mwyaf posibl o BPCau a oedd eisoes yn bodoli (yn Glasgow, Makerfield a Belfast, a oedd eisoes yn delio â chwsmeriaid Llundain) a sefydlu pedair canolfan newydd yn Llundain (Balham, Hackney, Ilford a Stratford - ardaloedd sydd i gyd â chrynodiad uchel o staff a chwsmeriaid o grwpiau ethnig lleiafrifol) ar gyfer y dosbarthau hynny nad ydynt yn gysylltiedig â chanolfannau sydd eisoes yn bodoli. Nid oedd unrhyw fwriad i ddiswyddo staff prosesu budd-daliadau o ganlyniad i'r newid. Roedd y staff presennol yn sicr o gael lle yn un o'r pedair canolfan newydd. Pe na allai'r staff symud, rhagwelwyd y byddai swydd addas arall yn cael ei chanfod yn y Ganolfan Byd Gwaith, neu unrhyw le arall yn y DWP neu yn y Gwasanaeth Sifil ehangach. Caiff y dasg o brosesu budd-daliadau ei hystyried fel gwaith yr 'ystafell gefn', yn cynnwys cyswllt â chwsmeriaid dros y ffôn, drwy lythyrau neu drwy rwydwaith o Ganolfannau Byd Gwaith lleol. Roedd y cwsmeriaid i gael budd o wasanaeth mwy personol, llai o achosion o ddyblygu ymdrech, a thaliadau budd-daliadau cyflymach a chywirach. Cafodd cyfleusterau i bobl ymweld â swyddfeydd lle mae mynediad i Linell Iaith a thaflenni amlieithyddol eu cadw.

Yn ôl RIA ardal Gogledd-orllewin Lloegr, roedd y gwaith prosesu a gyflawnwyd gan dros 50 o safleoedd i'w drosglwyddo i 13 BPCau. Nododd yr RIA fuddiannau tebyg i RIA Llundain i gwsmeriaid a staff. 

Dadansoddiad o'r graddau y cafodd y dyletswyddau eu hystyried yn y broses o ddatblygu a gweithredu polisi

Cafodd cwsmeriaid eu nodi gan y ddwy ardal fel y prif fuddiolwyr, a phwysleisiwyd na fydd staff yn cael eu heffeithio'n andwyol. 

Ardal Llundain

Cynhaliwyd RIA llawn yn ymwneud â gweithrediad y polisi yn ardal Llundain ym mis Mai 2005, a daeth i gasgliad na fyddai'n effeithio'n andwyol nac yn wahaniaethol ar unrhyw grŵp hiliol penodol o ran cwsmeriaid neu staff. Mewn perthynas â staff, cafodd yr asesiad hwn ei seilio gan ddogfen yr RIA ar y ffaith na fyddai'n rhaid colli swyddi petai staff yn cael eu hadleoli o fewn y Ganolfan Byd Gwaith neu'r Adran Gwasanaeth Sifil ehangach. Byddai'r RIA wedi bod yn fwy cadarn petai wedi mynd ymhellach nag ystyried a yw'r staff wedi cadw eu swyddi, am fod effeithiau andwyol yn gallu bodoli mewn sawl ffurf arall. 

Mae dogfen yr RIA yn cynnwys adrannau ar bob un o'r ystyriaethau allweddol gan gynnwys ymgynghori, effeithiau gwahaniaethol/andwyol posibl, dewisiadau amgen/lliniaru, monitro parhaus a chyhoeddi. 

Roedd y dystiolaeth yn ystyried data a oedd yn ymwneud ag ystod o grwpiau hiliol. Gallai'r RIA fod wedi bod yn fwy defnyddiol petai wedi esbonio pam fod yr adroddiadau amrywiol y cyfeiriwyd atynt yn berthnasol neu drwy esbonio sut y gwnaed penderfyniadau am roi'r newid ar waith, oherwydd roedd datganiadau am y rhain yn gyffredinol iawn. 

Ymgynghorwyd ag ystod eang o randdeiliaid yn ardal Llundain, gan gynnwys yr Undeb PCS, am newidiadau ehangach yn Llundain.
 Fodd bynnag, nid oedd yr RIA yn eglur o ran pa faterion yr ymgynghorwyd yn eu cylch gyda'r rhanddeiliaid nac o ran pa gamau gweithredu a gymerwyd i gynnwys adborth yn y broses o wneud penderfyniadau. Ymddangosai nad yw canlyniadau'r ymgynghoriad sy'n ymwneud â chanoli'r dasg o brosesu budd-daliadau wedi'u cyhoeddi. Mynegwyd fod trafodaethau rhwng Canolfan Byd Gwaith Llundain ac undebau llafur, gyda'r nod o sicrhau fod barn y staff yn cael ei hystyried a'i chynrychioli, yn mynd rhagddynt, gydag ymgynghoriad am oblygiadau lleol y broses o sefydlu BPCau i ddigwydd yng nghyd-destun Cynllunio Darpariaeth Gwasanaeth Dosbarth. 

Mynegodd y Ganolfan Byd Gwaith bod yr ymgynghoriad â PCS yn Llundain yn broses ailadroddus, sy'n mynd rhagddi. Roedd yn cynnwys sgyrsiau wyneb yn wyneb a gohebiaeth ledled Llundain ac ar lefel Dosbarth, a oedd yn llywio proses gynllunio'r Rhanbarth. Ceir tystiolaeth bod staff prosesu budd-daliadau wedi cymryd rhan mewn ymarfer blaenoriaeth, a roddodd y cyfle iddynt godi unrhyw faterion a fyddai'n eu hatal rhag symud. 

Yn ôl RIA Llundain dylai'r broses fod wedi'i hadolygu'n rheolaidd, ond ni wnaed hyn tan fis Rhagfyr 2007, ddwy flynedd a hanner yn ddiweddarach, ar adeg pan roedd wedi dechrau ymgynghori ag undebau llafur ar yr angen i symud at gynllun cyflwyno cynnar gwirfoddol (VER) a mesurau osgoi diswyddo eraill. Mae adroddiad yr adolygiad yn nodi bod y canfyddiadau gwreiddiol o ran yr effeithiau posibl yn gywir ac nad oes unrhyw dystiolaeth sy'n nodi bod grwpiau ethnig penodol wedi'u heffeithio'n andwyol o ganlyniad i'r broses o drosglwyddo o un lleoliad i'r llall. Fodd bynnag, ni wnaeth data cydraddoldeb yr adolygiad gynorthwyo â'r broses o bennu'r effaith ar gydraddoldeb y rheini yr effeithiwyd arnynt gan ganoli, yn arbennig staff a oedd yn dal mewn perygl o golli eu swyddi ar yr adeg honno. 

Mae'r adroddiad yn parhau i nodi, 'Ffactor bwysig ac allweddol yw'r ffaith ein bod wedi gallu, drwy gydol y ddwy flynedd ers i bedair Canolfan Brosesu Budd-daliadau Llundain gael eu cychwyn, rydym wedi gallu cynnig cyfleoedd swyddi gwag drwy'r amser i staff sydd am symud yn ddargyfeiriol a/neu ar gynnydd (Band A-B a B-C yn bennaf)'. 

Er bod hyn yn enghraifft o ymdrech gan y Ganolfan Byd Gwaith i leihau effeithiau andwyol posibl, byddai'r adolygiad wedi'i atgyfnerthu petai wedi'i ategu gan fwy o ddata priodol, a phetai wedi mynd y tu hwnt i ystyried a oedd staff wedi cadw eu swyddi, am fod effeithiau andwyol ar staff yn gallu bodoli mewn sawl ffurf arall. Er enghraifft, yn ôl PCS bu'n rhaid i lawer o'r staff symud swyddfeydd a theithio ymhellach i gyrraedd y gwaith. Gadawodd rhai drwy gynlluniau gadael gwirfoddol, tra y bu'n rhaid i eraill leihau eu horiau gwaith wrth symud i swyddfa newydd er mwyn gallu parhau â chyfrifoldebau gofalu. Yn ôl y PCS, roedd y lleihad yn y nifer o swyddi a oedd ar gael i staff yn Llundain, ynghyd â'r nifer uchel o staff o leiafrifoedd ethnig yn Llundain, yn golygu yr effeithiwyd yn anghymesur ar staff o leiafrifoedd ethnig yn Llundain, a dylai hyn fod wedi ei nodi yn yr RIA. 

Pwysleisiodd y Ganolfan Byd Gwaith na chafodd unrhyw brosesau yr effeithiwyd arnynt eu symud allan o Lundain, a symudodd y rhan fwyaf o'r staff gyda'r gwaith. Arweiniodd y broses o greu'r canolfannau newydd hyn at rywfaint o resymoli, a lleihad o tua 500 yn y nifer o staff (2000 i 1500). Fodd bynnag, cafodd hyn ei gysgodi i raddau, oherwydd cyflwynwyd model y Ganolfan Byd Gwaith ar yr un pryd, yn cynnwys swyddogaethau newydd fel rôl Aseswr Cyllid. 

Mae'r Ganolfan Byd Gwaith yn pwysleisio nad yw dogfennaeth yr RIA yn nodi'r graddau y cafodd effeithiau andwyol eu hystyried a'u cyfeirio yn Llundain yn ddigonol, gan gynnwys y rhai y tu hwnt i golli swyddi. Er enghraifft, mynegodd na chafodd unrhyw un ei symud y tu hwnt i derfynau symud cyffredinol (wedi'i addasu ar gyfer cyflogeion rhan amser). Cafodd ffioedd dros ben eu talu pan aed i gostau ychwanegol o ganlyniad i adleoli. Hefyd, rhoddwyd y cyfle i'r staff 'dreialu' y daith newydd. 

Hefyd, awgrymodd y Ganolfan Byd Gwaith nad yw'r ddogfennaeth yn adlewyrchu'r broses o fonitro cydraddoldeb gwirioneddol a gynhaliwyd. Mae'n honni y casglwyd data amrywiaeth manwl am staff unigol sydd mewn perygl o golli eu swyddi, i gefnogi gweithdrefnau Swyddfa'r Cabinet. Fodd bynnag, nid oes gwybodaeth am sut y defnyddiwyd data o'r fath i lywio prosesau o wneud penderfyniadau pellach am roi'r polisi ar waith yn Llundain mewn modd a oedd yn sicrhau bod y grwpiau yr effeithir arnynt fwyaf yn cael cefnogaeth ddigonol. 

Mae'r Ganolfan Byd Gwaith yn cydnabod y gallai'r adolygiad fod wedi bod yn well. Fodd bynnag, gan ystyried yr amserlen gyffredinol ar gyfer y broses o gyflwyno, nid oedd amseriad yr adolygiad yn 2007 yn afresymol yn eu barn hwy. Mae'r Ganolfan Byd Gwaith wedi nodi y cwblhawyd y broses o ganoli budd-daliadau erbyn mis Mawrth 2008, a bod y dasg o ddelio â staff nad oedd eu hangen bron â'i ddatrys, gyda dim ond 2 o 300 aelod o staff ar fin dod i ben â threfniadau eu swyddi ar ôl adleoli. 

Mae peth tystiolaeth yn nodi nad yw dogfennaeth yr RIA yn adlewyrchu'n llawn y graddau y gwnaeth y Ganolfan Byd Gwaith gymryd camau i fodloni'r Ddyletswydd Cydraddoldeb Hiliol (RED), a'r Ddyletswydd Cydraddoldeb i Bobl Anabl (DED) a'r Ddyletswydd Cydraddoldeb Rhywiol (GED) yn ddiweddarach, mewn perthynas â staff. Efallai y cyfrannodd hyn at rai anghytundebau rhwng y Ganolfan Byd Gwaith a PCS mewn perthynas ag effaith y polisi ar staff a sut i fynd i'r afael ag unrhyw effaith andwyol ar gyfle cyfartal a chysylltiadau hiliol da. 

Mewn perthynas â chwsmeriaid, nododd adroddiad yr adolygiad yn Llundain bod yr holl gwsmeriaid yn Llundain bellach yn derbyn gwasanaeth gwell. Byddai'r adroddiad yn well petai rhagor o dystiolaeth yn ategu hyn, a phetai'n esbonio pam mai dyma'r achos, am fod y data sy'n ategu hyn yn anhreiddiadwy. Mae'r Ganolfan Byd Gwaith wedi cadarnhau bod yr holl amserau prosesu ar gyfer y gwahanol fathau o fudd-daliadau wedi lleihau ar gyfartaledd o ganlyniad i'r broses o ganoli, ac mae'n cydnabod y gellid fod wedi gwneud hyn yn fwy eglur. 

Ardal Gogledd-orllewin Lloegr

Cynhaliwyd proses o 'sgrinio cychwynnol' yng Ngogledd-orllewin Lloegr, ond ni chynhaliwyd RIA llawn. Nododd y ddogfen sgrinio nad oedd angen cynnal RIA llawn ar yr adeg honno am nad oedd bylchau yn y data a gasglwyd i'w sgrinio. Roedd hyn i'w adolygu pan fyddai effeithiau'r cynigion ar staff a chwsmeriaid yn fwy eglur, a phan fyddai rhagor o fanylion am y newidiadau ar gael. Fodd bynnag, ni chynhaliwyd adolygiad ffurfiol. Cynhaliwyd RIA cyfyngedig ar lefel ranbarthol.

Roedd y casgliad nad oedd bylchau yn y data yn anghywir. Dim ond rhwng staff 'gwyn' a staff o 'leiafrifoedd ethnig' y gwahaniaethwyd rhyngddynt gan y data a ystyriwyd. Roedd hwn yn ddiffyg arwyddocaol oherwydd nid oedd y Ganolfan Byd Gwaith yn gwybod yr effaith bosibl ar grwpiau hiliol penodol yn yr ardal honno. Mae dweud na fydd newid arfaethedig yn debygol o effeithio'n andwyol ar unrhyw grwpiau hiliol pan geir bylchau arwyddocaol yn y sail dystiolaeth, yn gwneud asesiadau o'r fath yn gamarweiniol. Mae'r Ganolfan Byd Gwaith yn derbyn hyn. Mae wedi nodi nad oedd data ethnigrwydd cynhwysfawr ar gael ar y pryd ond ei bod bellach yn casglu data sy'n ymwneud ag ystod eang o nodweddion amrywiaeth y staff. 

Mae'r broses o sgrinio'n cyfeirio at ymgynghoriad cynnar â rheolwyr rhanbarthol i nodi safleoedd posibl ar gyfer BPC. Fodd bynnag, nid yw eu barn yn eglur yn y ddogfen, nac ychwaith yr effaith a gafodd eu barn ar y canlyniadau. Awgrymodd y Ganolfan Byd Gwaith y cynhelir cyfarfodydd â phob un o'r Rheolwyr Dosbarth, ac roedd hyn yn cynnwys trafodaethau manwl am bob un o'r safleoedd arfaethedig ac yn llwyr atebol o ran y broses o deithio i'r safleoedd gwaith, swyddi amgen ym mhob safle neu mewn safleoedd cyfagos, patrymau gweithio'r bobl y gellid effeithio arnynt gan y broses o ganoli, a nodi opsiynau amgen ar gyfer darparu gwasanaeth.

Mae'r Ganolfan Byd Gwaith wedi darparu tystiolaeth arall sy'n nodi y cafwyd ymgynghoriad â staff a chynrychiolwyr o undebau llafur rhanbarthol drwy gydol y broses o roi'r polisi ar waith yn yr ardal. Roedd hyn yn cynnwys cynnal cyfweliadau un i un a datblygu datrysiadau pwrpasol o ran anghenion symudedd a gofalu. Cynyddwyd nifer y safleoedd BPC o 9 i 12 mewn ymateb uniongyrchol i faterion am ddaearyddiaeth leol ac anghenion a symudedd y staff a godwyd yn ystod yr ymgynghoriad hwn. Dylai hyn fod wedi'i adlewyrchu yn nogfennaeth yr RIA i wneud y broses yn fwy eglur. 

Pwysleisiodd yr RIA yr angen i fonitro effaith y newid ar wahanol grwpiau hiliol yn ystod y broses o weithredu ac ar ei hôl, ond yn allweddol, nid oes tystiolaeth bod hyn wedi'i gyflawni yng Ngogledd-orllewin Lloegr. Roedd hwn yn fethiant arwyddocaol, ac mae'r Ganolfan Byd Gwaith yn derbyn hynny. Mae'n pwysleisio bod gwelliannau sylweddol wedi'u gwneud i systemau a chanllawiau'r Ganolfan Byd Gwaith a DWP ers cynnal yr RIA, gan gynnwys y gofyniad i ystyried a monitro effaith y newid ar grwpiau amrywiol o gwsmeriaid a staff. Mae ein Partneriaid Adnoddau Dynol a'n Partneriaid Busnes Amrywiaeth hefyd yn darparu cefnogaeth ar gydymffurfio â deddfwriaeth cydraddoldeb. 

Sylwadau cyffredinol

Cafodd asesiadau rhanbarthol Gogledd-orllewin Lloegr a Llundain eu cwblhau ym mis Awst 2004 ac ym mis Mai 2005 yn y drefn honno. Esboniodd ardal Llundain yr amserlenni gwahanol sydd o ganlyniad i amgylchiadau lleol gwahanol y mhob ardal. Hynny yw, roedd Llundain yn wynebu materion penodol yn ymwneud â chaffael adeiladau, ac ymgynghorwyd yn eang â rhanddeiliaid amrywiol cyn cyhoeddi'r asesiad, o ganlyniad i faterion sensitif a oedd yn ymwneud â gwleidyddiaeth. 

Casgliadau

Roedd rhai diffygion yn y ffordd y cafodd y broses o ganoli'r dasg o brosesu budd-daliadau ei rhoi ar waith, ac mae hyn yn awgrymu na wnaeth y Ganolfan Byd Gwaith/DWP fodloni pob agwedd ar RED yn yr achos hwn. 

Mae'r Ganolfan Byd Gwaith wedi lleihau rhai o effeithiau andwyol posibl y polisi hwn ar gydraddoldeb hil yn Llundain, drwy gymryd camau i osgoi achosion o ddiswyddo gorfodol ac i leoli BPCau newydd mewn ardaloedd sydd â phoblogaeth fawr o leiafrifoedd ethnig. Yng Ngogledd-orllewin Lloegr, cynyddwyd nifer y safleoedd BPC o 9 i 12 mewn ymateb uniongyrchol i'r materion a godwyd yn ystod y broses o ymgynghori. 

Fodd bynnag, nid oedd yr RIAau eu hunain yn adlewyrchu asesiad digonol o'r effeithiau gwahaniaethol neu andwyol ar staff, oherwydd cyfyngwyd hyn i ystyried effeithiau o ran a oedd staff yn cadw eu swyddi ai peidio. O ganlyniad i hyn, roedd yr adolygiad ffurfiol o'r effaith yn Llundain yn araf, a hefyd nid oedd yn son am unrhyw effaith andwyol ar staff heblaw am achosion o ddileu swyddi'n orfodol. Roedd hyn yn dangos diffyg dealltwriaeth y staff a oedd yn cyflawni'r asesiadau hyn o ran ystyr effaith andwyol, ond hefyd nid oedd yn gwneud cyfiawnder â'r camau cadarnhaol a gymerwyd gan y sefydliad i leihau effeithiau andwyol posibl. 

Nid yw'r broses a ddefnyddiwyd yng Ngogledd-orllewin Lloegr yn awgrymu bod y RED wedi'i bodloni yn yr ardal, gan ystyried y sail ddiffygiol a ddefnyddiwyd i wneud y penderfyniad i beidio â chyflawni RIA llawn a'r ffaith na chyflawnwyd adolygiad na phroses fonitro cydraddoldeb dilynol yn ystod y broses o weithredu ac ar ei hôl. 

Fel yn Llundain, nid yw dogfennaeth RIA Gogledd-orllewin Lloegr yn adlewyrchu'n ddigonol beth a wnaed gan y Ganolfan Byd Gwaith yn ymarferol i nodi pa effaith y byddai'r newidiadau hyn yn eu cael ar wahanol grwpiau o staff a pha gamau yr oedd angen eu cymryd i leihau unrhyw effaith andwyol. Felly, roedd effeithiolrwydd y broses RIA o ran sicrhau bod y Ganolfan Byd Gwaith yn bodloni'r RED gyffredinol, yn gyfyngedig iawn. 

Roedd y newid hwn yn un mawr ac arwyddocaol i staff prosesu budd-daliadau (ac i gwsmeriaid o bosibl), ac felly roedd yn berthnasol iawn i gydraddoldeb hil a dylid fod wedi cyflawni RIAau llawn. Byddai hyn wedi sicrhau y gellid llenwi'r bylchau yn y sail dystiolaeth er mwyn hysbysu darpariaeth yn well, ac o ganlyniad gellid bod wedi datblygu mesurau cadarn ar gyfer prosesau monitro neu adolygu sy'n mynd rhagddynt. 

Mae hyn yn awgrymu nad oedd trefniadau digonol gan y Ganolfan Byd Gwaith ar gyfer asesu a monitro effaith y newidiadau ar gydraddoldeb hil, fel sy'n ofynnol gan y RED benodol, ac sy'n gamau pwysig o ran bodloni'r RED gyffredinol. Er ein bod yn ymwybodol bod y broses o ganoli wedi cychwyn ers cryn amser, a bod y Ganolfan Byd Gwaith a'r DWP wedi cyflwyno trefniadau newydd ar gyfer bodloni’r RED (a GED a DED) ers hynny (caiff hyn ei drafod yn fanylach mewn penodau diweddarach), mae'r Comisiwn yn poeni o hyd am nad oes proses o adolygu na phroses o fonitro parhaus o'r effaith ar gydraddoldeb hil, rhyw ac anabledd, yn enwedig yng Ngogledd-orllewin Lloegr. Mae'n awgrymu bod angen gwneud gwaith pellach i sicrhau y caiff y trefniadau newydd eu sefydlu'n llawn ar lefel ranbarthol er mwyn cael ymagwedd safonol at y dyletswyddau ar hyd pob lefel o'r sefydliad. 

Mae'n galonogol gweld bod y Ganolfan Byd Gwaith wedi sefydlu rhwydwaith o Bartneriaid Busnes Amrywiaeth ers i'r gweithgaredd gael ei gyflawni yng Ngogledd-orllewin Lloegr, i roi cymorth i'r staff rhanbarthol ymgorffori ystyriaethau sy'n ymwneud ag amrywiaeth i mewn i'w gweithgaredd busnes dyddiol. Mae hyn yn cynnwys hyfforddiant a chanllawiau ar gwblhau DIAau.

PENNOD TRI - Diwygio gwasanaethau ar gyfer cwsmeriaid budd-dal analluogrwydd

Cyflwyniad

Mae diwygio gwasanaethau ar gyfer cwsmeriaid budd-dal analluogrwydd, yn enwedig Llwybrau at Waith (y Llwybrau) a'r Lwfans Cyflogaeth a Chymorth (ESA), yn rhoi cyfle i weld sut y mae'r DWP yn cyflawni'r dyletswyddau o ran caffael gwasanaethau o'r sector preifat/gwirfoddol drwy drefniadau contractio. 

Trosolwg o'r polisïau unigol

Cafodd y cynigion ar gyfer y Llwybrau a'r ESA eu hamlinellu yn Bargen newydd ar gyfer lles: Galluogi pobl i weithio, a gyhoeddwyd gan y DWP ym mis Ionawr 2006, a dechreuwyd y broses o roi'r polisïau ar waith yn llawn yn 2008. Roedd y cynigion ar gyfer y Llwybrau mewn perthynas â chyflwyno'r polisi yn genedlaethol, yn dilyn cyfnodau peilot llwyddiannus a ddechreuodd yn 2003. 

Mae'r Llwybrau yn darparu un llwybr at gymorth ariannol, cyflogaeth ac iechyd i bobl sy'n hawlio budd-daliadau analluogrwydd, a chyflwynir y ddarpariaeth yn bennaf drwy'r sectorau preifat a gwirfoddol. Mae'r broses yn cynnwys: asesiad gallu personol; cyfweliadau gorfodol sy'n canolbwyntio ar gyfweliadau, a rhaglenni i helpu'r cwsmer baratoi ar gyfer gwaith. 

Yn dilyn yr ymgynghoriad Mewn gwaith, gwell eich byd:  y camau nesaf i gyflogaeth lawn, cafodd cynigion eu cynwys yn y papur gwyrdd Yn barod am waith: cyflogaeth lawn yn ein cenhedlaeth (Rhagfyr 2007), i ehangu'r Llwybrau yn orfodol ar gyfer cwsmeriaid budd-dal analluogrwydd cyfredol o dan 25 oed, gan ddechrau yn 2009. 

Darparodd y Llwybrau sylfaen ar gyfer cyflwyno ESA a ddisodlodd budd-dal analluogrwydd a chymhorthdal incwm a delir ar sail analluogrwydd i gwsmeriaid newydd ac a luniwyd i helpu pobl â salwch neu anabledd i symud i mewn i waith. Bydd ymgeiswyr yn cymryd rhan mewn cyfnod asesu o 13 wythnos sy'n cynnwys asesiad gallu i weithio, ac o ganlyniad i hyn caiff cwsmeriaid eu rhoi mewn grŵp gweithgarwch sy'n gysylltiedig â gwaith neu mewn grŵp cymorth. Ni fydd angen i gwsmeriaid a roddwyd yn y grŵp cymorth fynd i gyfweliadau pellach sy'n canolbwyntio ar waith fel amod o dderbyn ESA, ond disgwylir i'r rheini a roddwyd yn y grŵp gweithgarwch sy'n gysylltiedig â gwaith baratoi ar gyfer dychwelyd i'r gwaith fel amod o dderbyn ESA. 

Yn amlwg, mae'r cynigion hyn yn berthnasol iawn i gydraddoldeb mewn ffordd uniongyrchol, am fod y mwyafrif llethol o bobl sy'n cael budd-dal analluogrwydd hefyd yn anabl yn ôl diffiniad Deddf Gwahaniaethu ar Sail Anabledd 1995. Maent hefyd yn berthnasol i gydraddoldeb hil a rhyw. 

Dadansoddiad o'r graddau y cafodd y dyletswyddau eu hystyried yn y broses o ddatblygu a gweithredu polisi

Llwybrau at Waith 

Y camau datblygu polisi - trosolwg o'r materion a godwyd a'r dogfennau a ystyriwyd

Cafodd y fenter bolisi hon ei threialu yn 2003 mewn cyfres o gyfnodau peilot, ond roedd prif ffocws yr Asesiad hwn ar y cynigion i gyflwyno'r Llwybrau yn genedlaethol a oedd yn y papur gwyrdd Bargen newydd ar gyfer lles: Galluogi pobl i weithio (2006) a'r cynigion dilynol i ehangu ei chwmpas. 

Ni chyhoeddwyd asesiad o effaith ar gydraddoldeb (EIA) o'r papur gwyrdd Bargen newydd ar gyfer lles: Galluogi pobl i weithio, gan y DWP, ond mae'n amlwg o'r ymgynghoriad dilynol y croesawyd y cynnig i'w chyflwyno'n genedlaethol gan nifer o sefydliadau anabledd, gan gynnwys y DRC. Roedd y dystiolaeth gynnar o'r cyfnodau peilot hefyd yn gadarnhaol felly nid yw'n syndod gweld cefnogaeth gyffredinol i'r polisi.

Codwyd y pryderon canlynol yn ystod y broses o ymgynghori: sicrhau bod yr asesiad gallu personol yn effeithiol o ran asesu nam iechyd meddwl, pobl sydd â chyflyrau cyfnewidiol ac anableddau dysgu a sicrhau y dylai'r pecyn cyffredinol adlewyrchu anghenion y rheini sydd â chyflyrau iechyd meddwl a'r rheini sydd ag anableddau dysgu. 

Caiff y rhan fwyaf o'r broses o gyflwyno'r Llwybrau ei darparu drwy ddarparwyr y sector preifat, felly codwyd pryderon pellach yn ystod y broses o ymgynghori yn ymwneud ag effaith cyllid sy'n seiliedig ar ganlyniadau ar gontractwyr, ac a fyddai hynny'n allgáu sefydliadau gwirfoddol llai. Mae'r DWP wedi ymgorffori nifer o gamau i'w threfniadau comisiynu, a luniwyd i sicrhau na chaiff sefydliadau llai eu hallgáu. 

Ym mis Mai 2007 cynhaliwyd asesiad llawn o'r effaith ar gydraddoldeb anabl (DEIA) gan DWP, ar y broses o gyflwyno'r Llwybrau a diwygio budd-daliadau analluogrwydd, gan gynnwys ei chynigion ar gyfer ESA. Nid oes EIA cyfatebol mewn perthynas â hil a rhyw. 

Mae'r DEIA yn cydnabod bod y DWP o dan yr un rhwymedigaeth ar gyfer y Ddyletswydd Cydraddoldeb i Bobl Anabl (DED), p'un a yw'n darparu'r gwasanaeth yn uniongyrchol neu drwy ddarparwyr sector preifat/gwirfoddol, ac y bydd angen iddi sicrhau bod contractwyr yn rhoi gwybodaeth ddigonol yn ymwneud â nodweddion y cwsmeriaid i'r DWP ac yn cyfrannu at berfformiad a systemau rheoli contractau. 

Yn dilyn hyn, cyflawnwyd DIAau dilynol yn y Ganolfan Byd Gwaith mewn perthynas â'r broses o roi'r Llwybrau a arweinir gan ddarparwyr ar waith, a chafodd copïau o'r ddogfennaeth gontractio safonol eu harchwilio hefyd.

Cyflawnwyd EIA pellach gan DWP mewn perthynas â'r broses o ehangu'r Llwybrau, ym mis Rhagfyr 2007. Cafodd hwn ei gynnwys yn yr Asesiad Effaith Yn barod am Waith: Cyflogaeth lawn yn ein cenhedlaeth. 
 

Sylwadau cyffredinol

Am na chyflawnwyd EIA a oedd yn cynnwys ystyriaeth ddigonol o gydraddoldeb hil a rhyw gan y DWP, ceir perygl bod y DWP wedi anwybyddu cyfleoedd ar gyfer hyrwyddo cydraddoldeb hil a rhyw ac ar gyfer bodloni'r Ddyletswydd Cydraddoldeb Hiliol (RED) a'r Ddyletswydd Cydraddoldeb Rhywiol (GED) cyffredinol. Fodd bynnag, nodwyd fod yr EIA a gyflawnwyd ym mis Rhagfyr 2007 mewn perthynas ag ehangu'r Llwybrau i bobl o dan 25 oed, yn cynnwys profion ar yr effaith ar gydraddoldeb mewn perthynas â hil, rhyw ac anabledd. 

Mae'r DWP a'r Ganolfan Byd Gwaith wedi ymdrechu'n fwy cydlynol i hyrwyddo cydraddoldeb anabledd ac i fodloni'r DED. Mae'n amlwg o'r DEIA a gyflawnwyd ym mis Mai 2007 bod y DWP wedi gwneud ymdrech sylweddol i ymgynghori'n eang ar ei menter polisi, sydd â chefnogaeth gyffredinol gan randdeiliaid. Mae'r asesiad yn nodi'r dystiolaeth gadarnhaol sy'n ymwneud â'r Llwybrau ynghyd â'r pryderon a godwyd yn ystod yr ymgynghoriad, ac mae'n nodi'r dystiolaeth gymysg a ddaeth o'r broses o werthuso p'un a gafodd y Llwybrau fwy o effaith ar y rheini sydd â chyflwr iechyd meddwl na mathau eraill o nam. Mae'n dod i gasgliad y bydd yn bwysig monitro ei heffaith fesul math o nam. 

Fodd bynnag, mae lle i wella o hyd i sicrhau bod y DWP a'r Ganolfan Byd Gwaith yn cyflawni'r dyletswyddau'n gynhwysfawr. Mae'n nodedig, er enghraifft, nad yw'r wybodaeth a gyflwynwyd yng Nghrynodebau Perfformiad y Llwybrau at Waith yn cael ei ddadgrynhoi ar sail rhyw, ethnigrwydd neu nam. Fodd bynnag, mae'r DWP wedi cytuno i gyhoeddi tablau ar gyfer Llwybrau'r Ganolfan Byd Gwaith ac o ran nifer y bobl sy'n cael swyddi fesul rhyw, ethnigrwydd a math o nam (lle bo data ar gael) mewn crynodebau perfformiad yn y dyfodol, gan ddechrau ym mis Ebrill 2009. 

Dim ond un o'r pedwar asesiad o effaith ar amrywiaeth (DIA) (sgrinio cychwynnol ar y mwyaf) a gynhelir ar lefel ranbarthol y Ganolfan Byd Gwaith sy'n gwneud unrhyw ymdrech i ystyried data mewn perthynas ag ethnigrwydd a rhyw. Mae'r asesiadau hyn wedi copïo dogfennaeth sydd eisoes ar gael, gan godi'r un materion dro ar ôl tro heb barhau i ddweud pa gamau gweithredu sydd angen eu cymryd i fynd i'r afael â hwy. Mae rhai o'r asesiadau'n cynnwys dolen (nad yw'n gweithio bellach o ganlyniad i'r amser a aeth heibio ers cyhoeddi) i'r wybodaeth ddiweddaraf am grynodeb o'r perfformiad, ond nid ydynt yn darparu unrhyw sylwadaeth ar y ffigurau perfformio hyn, na dadansoddiad o'r tybiaethau a wnaed yn seiliedig ar y wybodaeth hon. Mae'r Ganolfan Byd Gwaith yn awgrymu bod yr Adran, yn cynnwys y Ganolfan Byd Gwaith, yn adolygu strwythur yr EIAau/DIAau a chanllawiau cysylltiedig.

Thema gyffredinol bellach yw bod yr holl brosesau sgrinio cychwynnol yn dod i gasgliad nad oes angen asesiad llawn, am na fydd cwsmeriaid na staff yn cael eu heffeithio'n andwyol gan y newid yn ôl y wybodaeth sydd ar gael. Drwy wneud yr effeithiau andwyol posibl yn brif ffactor o ran p'un a ddylid cyflawni asesiad effaith llawn, mae'n annhebygol y bydd y Ganolfan Byd Gwaith yn gallu nodi unrhyw gyfleoedd a gollwyd i hyrwyddo cyfle cyfartal a chydberthnasau da rhwng grwpiau, hyrwyddo agweddau cadarnhaol tuag at bobl anabl, annog pobl anabl i gymryd rhan mewn bywyd cyhoeddus a chymryd camau i ystyried anableddau unigolyn anabl, hyd yn oed pan fydd hynny’n golygu trin pobl anabl yn fwy ffafriol na phobl eraill. 

Ar y cyfan, ymddengys fod y DWP yn rhoi pwyslais ar faterion sy'n ymwneud â chydraddoldeb ac amrywiaeth o fewn ei threfniadau cytundebol, i sicrhau bod ei chyflenwyr yn deall y safonau sy'n ofynnol wrth iddynt ddarparu'r gwasanaethau. 

Ceir cyfeiriadau penodol at y ddogfen Gwahoddiad i Dendro (ITT), o ran y ffaith y caiff gwiriadau achredu eu cynnal i sicrhau cydymffurfiaeth â pholisïau cydraddoldeb ac amrywiaeth, gan gynnwys y ddarpariaeth o addasiadau rhesymol. 

At hynny, mae'r ITT yn holi cwestiynau penodol sy'n ymwneud â sut y bydd cyflenwyr posibl yn ystyried anghenion a rhwystrau unigol. Yn benodol, gofynnir i gyflenwyr sut y byddant yn helpu i gyflawni amcanion y Llywodraeth, sef i leihau tlodi plant ac allgáu cymdeithasol. Fodd bynnag, byddai'r Comisiwn wedi disgwyl gweld cwestiynau tebyg mewn perthynas â gofynion y dyletswyddau, am fod y rhain yn rhwymedigaethau cyfreithiol. Mae'r Adran wedi cytuno i adolygu adrannau generig yr ITTau i sicrhau eu bod yn cynnwys holl elfennau'r dyletswyddau. 

Er bod arwyddion clir bod y DWP yn disgwyl safonau penodol gan ei chyflenwyr (er enghraifft, yng nghod ymddygiad y DWP), mae rhai o'r datganiadau hyn yn generig iawn ac felly nid yw'n glir, o'r ddogfennaeth yn unig, sut y byddai'r darparwyr yn deall pa bethau penodol roeddent i'w cyflawni i ganiatáu'r DWP i gyflawni'r dyletswyddau cyffredinol:

'Bydd gan yr holl ddarparwyr bolisïau cydraddoldeb ac amrywiaeth effeithiol, a byddant yn gweithio'n unol â pholisi DWP o ran cydraddoldeb ac amrywiaeth lle bo hynny'n berthnasol ac yn cyfateb i'r cytundeb.

'Dylai darparwyr lefel uchaf a darparwyr cyflwyno hyrwyddo amrywiaeth a chydraddoldeb drwy eu ffyrdd o weithio, mewn perthynas â staff eu hunain, eu cadwyn gyflenwi a thrwy'r broses o ddarparu gwasanaethau.' 

Nid yw'r Comisiwn o'r farn bod angen gofyn i ddarparwyr wneud rhagor, ond dylid gofyn iddynt fod yn fwy eglur o ran beth yn union sydd eu hangen o ran y cytundeb penodol hwn.

Mae pwyslais clir (a chysylltiadau defnyddiol iawn i ganllawiau DRC) yn nogfennaeth y cytundeb, mewn perthynas â gofynion y Ddeddf Gwahaniaethu ar Sail Anabledd (DDA) a'r DED. Er bod hyn yn ddealladwy, a chaiff ei groesawu, mae'n bwysig nad yw'r DWP yn colli golwg ar y ffaith bod angen iddynt o hyd fodloni eu rhwymedigaethau cyfreithiol o dan y dyletswyddau hil a rhyw, er bod y polisi hwn wedi'i dargedu'n benodol at bobl anabl. 

Hil

Yn ôl y dystiolaeth a gyflwynwyd, nid yw'r DWP wedi dangos eu bod wedi hyrwyddo cydraddoldeb hil na bodloni'r RED mewn perthynas â'r Llwybrau yn ddigonol, yn bennaf o ganlyniad i'w methiant i gynnal unrhyw fath o EIA yn ymwneud â hil pan roedd y polisi'n cael ei ddatblygu. 

Yn ogystal, dim ond un DIA a gyflawnwyd gan y Ganolfan Byd Gwaith sy'n ystyried data a ddadgrynhowyd fesul ethnigrwydd, er y nodir ei bod yn gweithio gyda darparwyr sydd wrthi'n edrych am gyfleoedd cyflogaeth i staff sy'n siarad ieithoedd Asiaidd a staff benywaidd lle bynnag bo hynny'n bosibl.

Mae dogfennaeth y cytundeb yn darparu rhai o'r safonau a ddisgwylir gan y DWP yn gyffredinol yn y broses o ddarparu eu cytundebau. Mewn rhyw ffordd, mae hyn yn helpu i arddangos sut y gallant gyflawni'r ddyletswydd i roi ystyriaeth briodol i'r angen i gael gwared ar wahaniaethu hiliol anghyfreithlon. Er nad oes unrhyw beth yn ddigon eglur i'r Comisiwn fod yn hollol sicr am y pwynt hwn, rydym yn deall bod gwaith yn mynd rhagddo i fynd i'r afael â hyn. 

Mae'r EIA, mewn perthynas ag ehangu'r Llwybrau i'r rheini sydd o dan 25 oed, yn dod i gasgliad nad oes tystiolaeth yn awgrymu y bydd unrhyw effaith andwyol o ran hil, ond mae hefyd yn nodi nad oes gan y DWP ddata digonol mewn perthynas ag ethnigrwydd (ond mae'n nodi y bydd data gwell ar gael wrth i'r Llwybrau gael eu cyflwyno ledled y wlad). Mae'n hanfodol y caiff y data hwn ei gasglu a'i ddadansoddi i sicrhau bod y Llwybrau'n gweithredu yn ôl y bwriad, ac mae'r DWP wedi cadarnhau y caiff hyn ei wneud. 

Er nad yw'r Comisiwn o reidrwydd yn disgwyl effaith andwyol wrth weithredu'r polisi, mae cyflawni'r ddyletswydd gyffredinol i hyrwyddo cydraddoldeb hil yn golygu mynd ymhellach na sicrhau nad oes effaith andwyol. Dylid hefyd nodi ym mha feysydd y gellir gwneud rhagor i hyrwyddo cyfle cyfartal ac i hyrwyddo cydberthnasau da. 

Rhyw

Mae llawer o'r sylwadau a wnaed uchod hefyd yn berthnasol i'r ddyletswydd rhyw. Hynny yw, mae'r methiant i gynnal asesiad o effaith ar gydraddoldeb rhyw a natur generig gofynion y cytundeb yn golygu nad yw'r DWP na'r Ganolfan Byd Gwaith yn gallu dangos iddynt hyrwyddo cydraddoldeb rhyw a bodloni'r GED cyffredinol i lefel ddigonol. 

Mae'r EIA a gyflawnwyd ym mis Rhagfyr 2007 yn cynnwys peth data defnyddiol sydd wedi'i ddadgrynhoi fesul rhyw, er nad yw'n cyfeirio at y ddyletswydd gyffredinol mewn perthynas ag aflonyddu. Eto, mae'r EIA yn ymddangos fel petai'n cymryd yn ganiataol na fydd y polisi'n effeithio fwy ar ddynion neu ferched am ei fod yn berthnasol i bawb fel ei gilydd. Eto, mae hyn yn anwybyddu un o bwyntiau allweddol y ddyletswydd sy'n ei gwneud yn ofynnol i gyrff cyhoeddus ystyried anghenion gwahanol dynion a merched ac i deilwra'u polisïau i ddiwallu'r anghenion hynny. 

Anabledd

Yn groes i'r dyletswyddau hil a rhyw, ar y cyfan mae'r DWP a'r Ganolfan Byd Gwaith wedi hyrwyddo cydraddoldeb anabledd a bodloni'r DED gyffredinol yn fwy effeithiol. 

Mae'r DEIA a gyflawnwyd ym mis Mai 2007 yn dangos ystyriaeth o bwyntiau allweddol a godwyd yn ystod y broses o ymgynghori ac yn nodi y bydd y DWP yn parhau i gynnwys pobl anabl yn y broses ddatbygu. 

Mae'r DEIA yn cyfeirio at waith ymchwil a gynhaliwyd gan y Sefydliad dros Astudiaethau Ariannol i ddangos yr effaith gadarnhaol y mae'r rhaglen wedi'i chael hyd yn hyn, ac mae'n parhau i nodi rhai meysydd darparu lle y bydd yn rhaid iddynt barhau i fonitro er mwyn sicrhau bod y polisi'n darparu canlyniadau cadarnhaol i bob unigolyn anabl. Hefyd, ceir ystyriaeth gryno o'r dyletswyddau cyffredinol o ran hyrwyddo agweddau cadarnhaol tuag at bobl anabl, a hefyd i annog cyfranogiad mewn bywyd cyhoeddus, sy'n elfennau o'r DED sy'n cael eu hanwybyddu'n aml gan yr awdurdodau cyhoeddus yn gyffredinol.

Mae'r DEIA yn cyfeirio at dystiolaeth anghyson o ran a yw'r Llwybrau yn cael effaith fwy ar y rhai nad oedd â salwch meddwl o gymharu â'r rhai â salwch meddwl. Mae'n dod i gasgliad y bydd yn bwysig parhau i fonitro'r effaith ar bobl sydd â gwahanol fath o namau. Hefyd, mae'n nodi mai prif ddiben y Llwybrau yw symud i ffwrdd o fodel meddygol o anabledd. Mae'r Ganolfan Byd Gwaith wedi nodi bod pedwar o'r pum mesur effaith sy'n deillio o'r Llwybrau ac sydd wedi'u hamcangyfrifo hyd yma ar gyfer hawlwyr sydd â chyflyrau iechyd meddwl, yn gadarnhaol. Bydd yn parhau i fonitro effeithiau ar gyfer hawlwyr sydd â chyflyrau iechyd meddwl o fewn gwerthusiad y Llwybrau a arweinir gan ddarparwyr. 

Mae'r DIAau a gyflawnwyd gan y Ganolfan Byd Gwaith yn ailadrodd yr angen i fonitro mewn perthynas â gwahanol fathau o namau.

Mae lle i wella o hyd. Er enghraifft, er bod rhai cyfeiriadau penodol at yr angen i wneud addasiadau rhesymol yn nogfennaeth y cytundeb, fel gyda hil a rhyw, mae llawer o'r gofynion yn ymddangos yn generig iawn ac nid ydynt yn nodi unrhyw faterion penodol a godwyd yn yr asesiadau o effaith. 

Casgliad

Mae'r DWP a'r Ganolfan Byd Gwaith wedi dangos eu bod yn hyrwyddo cydraddoldeb anabledd ac yn bodloni'r DED mewn perthynas â'r Llwybrau. Er bod y ffocws sydd ar y ddyletswydd anabledd yn ddealladwy o ystyried perthnasedd penodol y polisi hwn i gydraddoldeb anabledd, dylent hefyd ddangos iddynt hyrwyddo cydraddoldeb rhyw a hil ac iddynt fodloni'r Dyletswyddau Cydraddoldeb Hil a Rhyw. 

Mae llawer o enghreifftiau da o arfer da mewn perthynas â chydraddoldeb anabledd, yn enwedig mewn perthynas ag elfennau o'r DED sy'n cael eu hanwybyddu'n aml. 

Yn anffodus, mae rhai o'r sylwadau sydd yn yr asesiadau effaith hyn yn seiliedig ar ragdybiaethau y bydd triniaeth gyfartal yn arwain yn awtomatig at gyfle cyfartal. Mae hyn yn dangos lefel y camddealltwriaeth am yr hyn y mae'r dyletswyddau'n ceisio ei gyflawni o ran sicrhau bod gwasanaethau cyhoeddus yn diwallu anghenion grwpiau gwahanol, ac mae'n gwrth-ddweud ymdrechion ymddangosiadol i ddiwallu anghenion o'r fath mewn llefydd eraill. 

Mae'r asesiadau sy'n gorffen ar ôl y broses o sgrinio cychwynnol ar gyfer effaith andwyol hefyd yn dangos diffyg dealltwriaeth o ran bwriad llawn yr asesiadau o effaith ar gydraddoldeb fel modd i ddiwallu'r anghenion cyffredinol ac i sicrhau bod cydraddoldeb hil, anabledd a rhyw yn cael eu hyrwyddo'n ddigonol. 

Lwfans Cyflogaeth a Chymorth (ESA)

Y camau datblygu polisi - trosolwg o'r materion a godwyd a'r dogfennau a ystyriwyd

I gychwyn, cafodd y cynigion ar gyfer ESA eu cynnwys yn y papur gwyrdd Bargen newydd ar gyfer lles: Galluogi pobl i weithio (Ionawr 2006). Mae'r DWP wedi cadarnhau na chyflawnwyd EIA yn ystod y cam hwn o ddatblygu polisi. 

Yn adroddiad yr ymgynghoriad, a gyhoeddwyd ym mis Mehefin 2006, roedd y pryderon allweddol a godwyd mewn perthynas â ph'un a fyddai'r asesiad a ddefnyddiwyd i bennu cymhwysedd yr ESA yn effeithiol o ran asesu nam iechyd meddwl, pobl sydd â chyflyrau cyfnewidiol ac anableddau dysgu; ac y byddai ESA yn cosbi pobl ifanc anabl o ganlyniad i wahaniaethau yn y gyfundrefn lwfans ceisio gwaith (JSA). Hefyd, cafwyd gwrthwynebiad cryf i'r cynnig am ESA dwy haen. 

Cafodd y cynigion eu cynnwys yn Neddf Diwygio Lles 2007 a gafodd Gydsyniad Brenhinol ar 3 Mai 2007. Cyflawnwyd DEIA ychydig ddyddiau'n ddiweddarach. 

Cafodd y rheoliadau sy'n nodi amodau hawlio ESA eu gosod gerbron y Senedd ar 27 Mawrth 2008, a chyflawnwyd EIA pellach yn cwmpasu'r holl feysydd gan DWP ym mis Mawrth 2008. 

Cyhoeddwyd DIA pellach gan y Ganolfan Byd Gwaith (sgrinio cychwynnol yn unig) mewn perthynas â pha safleoedd a ddewiswyd i ddarparu ESA ym mis Medi 2007. Ni chredwyd y byddai rhwydwaith rhithwir y canolfannau trafod budd-daliadau yn cael effaith ar gwsmeriaid, ac felly gwnaeth yr EIA hwn ganolbwyntio'n bennaf ar yr effaith bosibl ar staff y Ganolfan Byd Gwaith. 

Sylwadau cyffredinol

Yn ystod y broses o ddatblygu'r ESA, roedd yn amlwg fod DWP yn ymwybodol o gydraddoldeb ac wedi gwneud ymdrech i'w hyrwyddo, ac i gyflawni eu cyfrifoldebau o dan bob un o'r dyletswyddau. Hefyd, mae'n amlwg iddynt ymgynghori'n eang ag ystod o randdeiliaid, ac mewn rhai achosion, addaswyd eu cynlluniau o ganlyniad i hyn. Fodd bynnag, ni chafodd EIA ei gyflawni'n wreiddiol (serch hynny, mae'n bwysig nodi mai ar y pryd, dim ond y ddyletswydd hil roedd y DWP a'r Ganolfan Byd Gwaith yn ddarostyngedig iddi). 

Ar y cyfan, cafodd ymdrechion y DWP eu canolbwyntio unwaith yn rhagor ar fodloni'r DED yn hytrach na'r RED a'r GED, ac o ganlyniad mae'r canlyniadau hyn yn fwy llwyddiannus. Dylid bod wedi canolbwyntio'n fwy, yn enwedig yn ystod camau cynnar y broses o ddatblygu polisi, ar faterion sy'n ymwneud â hil a rhyw, fel y gallai'r DWP sicrhau ei bod yn hyrwyddo cydraddoldeb hil a rhyw yn ddigonol ac yn cyflawni ei holl ddyletswyddau, nid un ohonynt yn unig. Nid yw'n glir pam mai DEIA yn unig a gyflawnwyd ym mis Mai 2007, yn hytrach nag EIA yn cwmpasu'r tri maes yn eglur. 

Ar y cyfan, cyflawnwyd tri o asesiadau effaith yn ystod y broses o ddatblygu a rhoi'r ESA ar waith (DEIA ac EIA gan DWP, a phroses sgrinio cychwynnol DIA gan y Ganolfan Byd Gwaith), ond nid ydynt yn ymddangos fel petaent yn cyfrannu at ei gilydd o gwbl. Er ein bod yn nodi i'r angen am hyrwyddo cydraddoldeb gael ei ystyried ar bob cam, mae dechrau o'r dechrau bob tro yn y modd hwn yn awgrymu achosion diangen o ddyblygu ymdrech. Byddai'r DWP a'r Ganolfan Byd Gwaith yn gallu hyrwyddo cydraddoldeb a chyflawni eu dyletswyddau'n well petaent yn cydlynu eu hymdrechion EIA yn fwy effeithiol. 

Mae'r cynlluniau sydd ar waith i werthuso effeithiolrwydd yr ESA yn ymddangos yn gynhwysfawr, ond byddent yn well petaent yn fwy eglur o ran pa wybodaeth monitro cydraddoldeb sydd ei hangen ar y DWP a'r Ganolfan Byd Gwaith er mwyn iddynt allu pennu a ydynt yn bodloni eu hymrwymiadau dyletswydd cyffredinol. Dylai'r gwerthusiad ganiatáu iddynt wneud hyn am eu bod wedi cadarnhau y caiff y data a gesglir ei ddadgrynhoi'n briodol fesul ethnigrwydd, nam a rhyw. 

Hil

Mae'r brif ystyriaeth o hil yn yr EIA a gyflawnwyd ym mis Mawrth 2008, pan oedd y ddeddfwriaeth eisoes yn y llyfr statud. Mae'n cydnabod nad oedd ganddynt ystadegau a rannwyd fesul ethnigrwydd ar y pryd - ond dylid cyflawni hyn yn sgîl cyflwyno'r Llwybrau. Mae'n parhau i fynegi na fydd effaith uniongyrchol o ran hil am y caiff yr EIA ei gymhwyso yn yr un modd i bawb - fodd bynnag, ni chyflwynwyd unrhyw ddata na thystiolaeth arall i ategu'r rhagdybiaeth hon. 

Fodd bynnag, mae'n cydnabod y bydd angen i ofal iechyd ATOS, deiliaid y cytundeb ar gyfer darparu gwasanaethau meddygol, gael polisïau ar waith i ddelio ag anghenion grwpiau lleiafrifol ethnig gwahanol. 

Mae proses sgrinio cychwynnol y DIA ar ddewis safle, a gynhaliwyd gan y Ganolfan Byd Gwaith, yn cyflwyno data manylach. 

Ar y cyfan, nid yw'r asesiadau effaith hyn yn ddigon i adael i'r DWP a'r Ganolfan Byd Gwaith ddangos eu bod wedi hyrwyddo cydraddoldeb hil a bodloni'r RED gyffredinol mewn perthynas ag ESA yn ddigonol. Er bod y diffyg data yn ffactor allweddol yn hyn, mae'r rhagdybiaeth a wnaed yn asesiad y DWP sy'n awgrymu na fydd effaith uniongyrchol o ran hil am y caiff y polisi ei gymhwyso yn yr un modd i bawb, yn dangos, unwaith yn rhagor, ddiffyg dealltwriaeth o ran yr hyn y bwriedir i'r dyletswyddau eu cyflawni. Ni welwyd unrhyw ystyriaeth o'r ddyletswydd gyffredinol mewn perthynas â hyrwyddo cyfle cyfartal (hynny yw, a gollwyd unrhyw gyfleoedd i wneud rhagor o ran hyrwyddo cydraddoldeb?) neu gydberthnasau da. 

Rhyw

Eto, caiff yr ystyriaeth sy'n ymwneud â rhyw ei chynnwys yn bennaf yn yr EIA  a gynhaliwyd ym mis Mawrth 2008. Mae'r EIA yn nodi materion sy'n ymwneud â menywod hŷn o ganlyniad i'r anghysondeb rhwng dynion a menywod yn Oedran Pensiwn y Wladwriaeth, ac mae'n disgrifio sut y bydd y polisi'n ystyried beichiogrwydd. Yn ogystal, mae'n cynnwys prif ffigurau am y nifer o ddynion a menywod sy'n hawlio budd-dal analluogrwydd ar hyn o bryd. Er bod y rhagdybiaethau a wnaed yn ogystal â'r cynlluniau sydd ar waith yn ymddangos yn rhesymol, ni chafodd y ddyletswydd gyffredinol mewn perthynas â chael gwared ar aflonyddu ei hystyried. Yn yr achos hwn, mae'n debygol iawn y caiff hyn ei gwmpasu gan y safonau ansawdd a nodir yng nghytundebau'r Ganolfan Byd Gwaith sy'n ymwneud â sut y caiff cwsmeriaid eu trin. Fodd bynnag, dylai EIAau allu dangos iddynt ystyried yr holl agweddau ar y GED gyffredinol.

Anabledd

Mae'r DEIA yn edrych yn fanwl ar agweddau allweddol gwahanol yr ESA ac yn dadlau y bydd elfen yr asesiad yn delio â swyddogaethau gwybyddol a deallusol yn fwy digonol ac yn canolbwyntio ar ddifrifoldeb y cyfyngiad swyddogaethol yn hytrach na'r cyflwr ei hun, a chaiff hyn ei groesawi. 

Mae'r DEIA yn dangos sut y gall ESA hyrwyddo agweddau cadarnhaol tuag at bobl anabl a'u hannog i gyfranogi mewn bywyd cyhoeddus.  Yn ogystal, mae'n ystyried y dyletswyddau cyffredinol o ran cael gwared ar aflonyddu ac o ran cymryd camau i ystyried anableddau unigolyn anabl, hyd yn oed pan fo hynny'n golygu trin pobl anabl yn fwy ffafriol nag eraill. Eto, mae hyn yn enghraifft o arfer da iawn. 

Mae'n amlwg bod yr asesiad o allu personol wedi'i adolygu'n drwyadl (gyda chyfranogiad pobl anabl a thrwy ymgynghori â hwy ac ystod eang o randdeiliaid) o ran cyflyrau iechyd meddwl, a disgwylir i hyn arwain at asesiadau mwy cyfiawn rhwng grwpiau o bobl sydd â namau gwahanol. Hefyd, mae camau'n cael eu cymryd i ddarparu dadansoddiad cywirach a mwy perthnasol am yr effaith ar ddiwygio lles. 

Mae'r ail asesiad effaith a gyflawnwyd ym mis Mai 2008, tua'r adeg y cafodd y rheoliadau eu gosod gerbron y Senedd, hefyd yn ystyried anabledd a pheth data ansoddol, ond am nad oes dadansoddiad ychwanegol mae'n aneglur beth y mae'r asesiad hwn yn ei ychwanegu at yr un a gyflawnwyd y flwyddyn flaenorol. 

Casgliadau

Ar y cyfan, mae'r dystiolaeth yn awgrymu bod y DWP a'r Ganolfan Byd Gwaith  wedi hyrwyddo cydraddoldeb anabledd ac wedi bodloni'r DED gyffredinol yn ddigonol, yn arbennig mewn perthynas ag elfennau sy'n cael eu hanwybyddu'n aml gan awdurdodau cyhoeddus. Mae'r Comisiwn hefyd yn nodi y bydd data monitro cydraddoldeb cadarn wedi'i ddadgrynhoi fesul math o nam, ar gael yn haws am fod llai o dystiolaeth yn awgrymu bod y DWP a'r Ganolfan Byd Gwaith wedi hyrwyddo cydraddoldeb hil a rhyw yn ddigonol am nad oes dadansoddiad manwl, a chydnabuwyd bod diffyg data ar yr adeg y cynhaliwyd yr EIA. 

Nid yw'r Comisiwn yn awgrymu bod y polisi'n arwain at effaith andwyol mewn unrhyw ffordd. Yn hytrach, mae'n nodi'n syml na chafodd y materion eu hystyried mewn modd digon cadarn i roi sicrwydd i'r DWP, gan gynnwys y Ganolfan Byd Gwaith, ynglŷn â'r pwynt hwn, a'u bod yn hyrwyddo cydraddoldeb ac yn bodloni holl rwymedigaethau'r ddyletswydd gyffredinol yn ddigonol. Mae perygl gwirioneddol o effeithiau andwyol a hefyd y caiff cyfleoedd i hyrwyddo cydraddoldeb a chydberthnasau da eu colli os na chaiff yr asesiadau effaith eu cyflawni'n ddigon cynnar yn ystod y broses o ddatblygu polisi. 

Hefyd, mae angen cydlyniant gwell rhwng y DWP a'r Ganolfan Byd Gwaith wrth gyflawni EIA i sicrhau y ceir llai o achosion o ddyblygu ymdrech wrth weithio. 

PENNOD PEDWAR - Partneriaethau Cyflogaeth Lleol

Cyflwyniad

Mae Partneriaethau Cyflogaeth Lleol (LEPau) yn rhoi'r cyfle i weld sut y mae'r Ganolfan Byd Gwaith yn cyflawni dyletswyddau wrth weithio mewn partneriaeth ag eraill. 

Trosolwg o'r polisi

Cytundeb partneriaeth rhwng y Ganolfan Byd Gwaith a chyflogwyr yw'r LEPau, i ddarparu 250,000 o gyfleoedd cyflogaeth erbyn diwedd 2010. Nod yr LEPau yw hyrwyddo cyfranogiad pobl sydd o dan anfantais ar hyn o bryd yn y farchnad lafur. Maent wedi'u llunio i gefnogi cwsmeriaid blaenoriaeth gan gynnwys rhieni unigol, pobl anabl, pobl sy'n ddi-waith ers cyfnod hir a grwpiau eraill sydd o dan anfantais fel lleiafrifoedd ethnig. 

Yn ogystal â chydweithio i alluogi cyflogwyr i recriwtio rhagor o gwsmeriaid blaenoriaeth y Ganolfan Byd Gwaith, o dan y cytundeb disgwylir i gyflogwyr gytuno i gyflawni sawl mesur penodol i helpu pobl sy'n hawlio budd-daliadau i mewn i waith, er enghraifft drwy dreialon gwaith. Hynny yw, caiff cymorth ychwanegol ei gynnig i gyflogwyr sy'n cymryd rhan mewn LEP os ydynt yn cefnogi amrywiaeth yn eu prosesau recriwtio. 

Mae cytundebau LEP yn cynnwys cefnogaeth i gwsmeriaid sy'n byw yn y wardiau awdurdod lleol mwyaf difreintiedig (y rheini sydd â'r safle tlotaf yn gychwynnol yn y farchnad lafur), gan gynnwys cwsmeriaid sy'n ddi-waith nad ydynt yn hawlio budd-daliadau.

Mae rhai o'r grwpiau blaenoriaeth yn amlwg yn grwpiau sy'n berthnasol iawn i'r dyletswyddau (er enghraifft y rheini sydd ag anableddau a rhieni unigol, sy'n fwy tebygol o fod yn fenywod). Yn ogystal, mae'r polisi hwn yn berthnasol iawn i hil oherwydd yr anfantais y mae llawer o gymunedau lleiafrifoedd ethnig yn eu hwynebu wrth ddod o hyd i waith. 

Ychydig cyn cyhoeddi'r adroddiad hwn, mynegodd y Ganolfan Byd Gwaith y bu newid mewn polisi ac y bydd cytundebau â chyflogwyr bellach ar lafar yn hytrach nac yn ysgrifenedig. Caiff y Cytundeb LEP y cyfeirir ato isod ei ddefnyddio fel canllaw ar gyfer rheolwyr cyfrifon y Ganolfan Byd Gwaith ar sut i wneud cytundebau ar lafar â chyflogwyr.

Dadansoddiad o'r graddau y mae'r dyletswyddau wedi'u hystyried yn y broses o roi'r polisi ar waith

Sylwadau cyffredinol 

Er bod Asesiad y Comisiwn ond yn berthnasol o ran rhoi'r polisi hwn ar waith, yn hytrach na'i ddatblygiad hefyd, roedd angen i'r Asesiad ddechrau drwy roi peth ystyriaeth i asesiadau o effaith ar gydraddoldeb (EIAau) cychwynnol y DWP a gynhaliwyd yn ystod y cam o ddatblygu polisi. 

Mae'r ddau EIA hyn, a gyflawnwyd fel rhan o Asesiadau Effaith ehangach ym mis Gorffennaf a mis Rhagfyr 2007, yn awgrymu y bydd yr ymyriad polisi hwn, drwy helpu unigolion i ddod o hyd i waith, yn rhoi budd anghymesurol i: fenywod;  lleiafrifoedd ethnig;  pobl anabl a phobl hŷn sy'n ddi-waith ers cyfnod hir. O dan y trefniadau cyfredol, maent yn nodi y bydd lleiafrifoedd ethnig a'r rheini a effeithir gan anabledd, yn cael canlyniadau gwaeth. 

Mae'r EIAau yn nodi'n benodol y bydd angen 'gweithio'n agos gyda chyflogwyr i sicrhau eu bod yn ymrwymedig i ddarparu amgylchedd gwaith cefnogol i'r rheini o grwpiau sydd o dan anfantais' - ac yn benodol, mae'n nodi'r ddarpariaeth gweithio hyblyg ac addasiadau rhesymol yn ogystal â'r angen i gyflogwyr yn gyffredinol fod yn fwy ymrwymedig i hyrwyddo gweithlu amrywiol. 

Mae'r EIA a gyflawnwyd ym mis Gorffennaf 2007 yn nodi y caiff EIAau manylach eu cynnal i bennu natur fanwl yr effeithiau hyn. Nid yw'r EIA a gyflawnwyd gan y DWP ym mis Rhagfyr 2007 na'r asesiad o effaith ar amrywiaeth (DIA) a gyflawnwyd gan y Ganolfan Byd Gwaith ym mis Ebrill 2008 (sydd yn broses o sgrinio cychwynnol yn unig) yn ychwanegu unrhyw ddyfnder at ddadansoddiad yr asesiad gwreiddiol. Fodd bynnag, mae'r Ganolfan Byd Gwaith wedi nodi y bydd y DWP yn cynnal asesiadau effaith pellach yn ystod y cyfnod o werthuso'r polisi (2009-2011). 

Drwy nodi materion sy'n ymwneud â gweithio hyblyg ac addasiadau rhesymol, mae'r EIA wedi llwyddo i dynnu sylw at ddau faes allweddol lle y gall y DWP a'r Ganolfan Byd Gwaith, drwy weithio gyda chyflogwyr, wneud mwy i sicrhau bod pobl sydd â chyfrifoldebau gofalu (menywod yn bennaf) a'r rheini sydd ag anableddau yn gallu cymryd cyfleoedd swyddi ac felly gallant gyflawni eu dyletswyddau i hyrwyddo cyfle cyfartal i ddynion, menywod a phobl anabl.

Fodd bynnag, ni chafodd y dyletswyddau ynghylch cael gwared ar aflonyddu a gwahaniaethau eu hystyried, mewn perthynas ag unrhyw un o'r dyletswyddau cyffredinol. Byddai'r Comisiwn wedi hoffi gweld cydnabyddiaeth fwy eglur y gallai'r DWP, gyda'r Ganolfan Byd Gwaith, gyflawni eu dyletswyddau yn hyn o beth, drwy hyrwyddo'r angen i gyflogwyr y maent wedi gweithio gyda hwy mewn partneriaeth gael polisïau ac arferion digonol ar waith i fynd i'r afael â materion o'r fath. 

Nid yw'r Comisiwn yn awgrymu y dylid trosglwyddo'r dyletswyddau i gyflogwyr drwy'r berthynas LEP. Fodd bynnag, mae dal angen i'r Ganolfan Byd Gwaith a'r DWP hyrwyddo cydraddoldeb wrth weithio mewn partneriaeth, yn ffurfiol neu fel arall, gydag eraill. Mae'r Ganolfan Byd Gwaith wedi nodi y bydd y lefel uwch o wasanaeth a gynigir ganddynt drwy'r LEPau ar gael i'r cyflogwyr hynny sy'n dangos ymrwymiad hirdymor i amrywiaeth yn y broses o recriwtio ac sy'n rhoi cyfleoedd cyflogaeth i'w cwsmeriaid blaenoriaeth uchaf. Wrth ystyried y lefel hon o wasanaeth, bydd staff cyflogaeth y Ganolfan Byd Gwaith yn trafod materion sy'n ymwneud ag amrywiaeth a chydraddoldeb gyda chyflogwyr. 

Mae proses sgrinio cychwynnol DIA y Ganolfan Byd Gwaith yn nodi y bydd y polisi'n cael effaith anghymesurol ar grwpiau amrywiol, ond bydd yr effaith yn gadarnhaol ac felly ni fydd angen cyflawni DIA llawn. Eto, mae'r gosodiad hwn yn dangos camddealltwriaeth o bwrpas llawn yr EIA. Pan ddaw'r broses i ben mewn modd mor gyfyngedig, nid fydd awdurdod yn debygol o allu dangos ei fod yn bodloni holl agweddau'r dyletswyddau. Er enghraifft, rhoi ystyriaeth briodol i'r angen i gael gwared ar wahaniaethu neu i hyrwyddo agweddau cadarnhaol tuag at bobl anabl mewn bywyd cyhoeddus. 

O ganlyniad i'r ffaith bod y polisi hwn yn ymwneud â gweithio mewn partneriaeth gyda chyflogwyr yn bennaf, a chan fod yr EIAau/DIAau wedi nodi'r materion y byddai angen sylw penodol, aeth y Comisiwn yn ei flaen i edrych ar y ddogfen Gweithio gyda Phartneriaid - dull gweithredu'r Ganolfan Byd Gwaith o ran dogfen bartneriaeth, a chopi o'r Cytundeb Partneriaeth Cyflogaeth Lleol. Yn ogystal, gwnaethom ystyried y cynlluniau ar gyfer gwerthuso effeithiolrwydd y polisi. 

Mae'r ddogfen Gweithio gyda Phartneriaid yn eithaf generig ond mae'n cyfeirio'n benodol at y dyletswyddau cydraddoldeb er bod y disgrifiad o'r dyletswyddau'n anwybyddu rhai elfennau allweddol, gan gynnwys yr angen i gael gwared ar aflonyddu (ar gyfer y Ddyletswydd Cydraddoldeb i Bobl Anabl (DED) a’r Ddyletswydd Cydraddoldeb Rhywiol (GED)) a hefyd y gofynion i hyrwyddo agweddau cadarnhaol tuag at bobl anabl a'u hannog i gyfranogi mewn bywyd cyhoeddus. Hefyd, nid yw'n cyfeirio at yr angen i gymryd camau i ystyried anableddau pobl anabl, hyd yn oed os bydd angen eu trin yn fwy ffafriol. 

Nid yw'r Cytundeb Partneriaeth Cyflogaeth Lleol yn cyfeirio'n benodol at y dyletswyddau, ond mae'n nodi'r angen i adolygu'r prosesau gwneud cais ac ystyried patrymau gweithio hyblyg. Mae'n parhau i fynegi y byddai'r rhain yn cael eu cytuno arnynt yn lleol. Nid yw'n son am yr angen i wneud addasiadau rhesymol o gwbl. 

Bydd y graddau yr eir i'r afael â'r materion a godwyd yn yr EIAau (hynny yw, materion sy'n ymwneud â gweithio hyblyg ac addasiadau rhesymol) yn dibynnu'n fawr ar gadernid cytundebau lleol unigol. Nid yw'r Comisiwn yn ymwybodol o'r rhesymau dros y newid mewn polisi o gytundebau ysgrifenedig i gytundebau ar lafar, ond mae'n pryderu y gallai'r newid i gytundebau ar lafar, sydd wrth natur yn aneglur, arwain at ddulliau gweithredu anghyson a'i gwneud yn anoddach cyflawni nodau'r polisi hwn. Mae'r Ganolfan Byd Gwaith wedi nodi y bydd y graddau y caiff gweithio hyblyg ac addasiadau rhesymol eu hyrwyddo'n llwyddiannus yn dibynnu ar y prosesau dylanwadu a chyfathrebu sy'n cefnogi'r broses o ddatblygu cytundebau unigol a arweinir gan reolwyr cyfrifon y Ganolfan Byd Gwaith, y bydd angen eu monitro'n ofalus. 

Er bod strategaeth werthuso'r polisi hwn yn ymddangos yn gynhwysfawr, mae'n nodi y bydd data a ddadgrynhoir fesul nodwedd amrywiaeth ond ar gael o fis Hydref 2009. Nid yw'r adroddiadau cynnydd cyfredol i weinidogion wedi'u dadgrynhoi sy'n ei gwneud yn anodd i'r DWP, yn cynnwys y Ganolfan Byd Gwaith, gael sicrwydd ar hyn o bryd eu bod yn cyflawni eu dyletswyddau o ran y broses o roi'r polisi hwn ar waith. Fodd bynnag, ceir cynlluniau i gyflawni gwaith ymchwil ansoddol bedair gwaith rhwng 2008 a 2010 gyda chyflogwyr, staff y Ganolfan Byd Gwaith, cwsmeriaid, partneriaid a darparwyr mewn sawl dosbarth. Y bwriad yw archwilio'r profiad LEP drwy ddadansoddi nodweddion personol y cwsmeriaid yn fanylach, gan gynnwys rhyw, hil ac anabledd, sy'n gadarnhaol iawn. 

Hil

Nodir y caiff lleiafrifoedd ethnig eu heffeithio'n anghymesur gan y polisi hwn, am iddynt gael eu nodi ar hyn o bryd fel grŵp sydd o dan anfantais arbennig wrth ddod o hyd i waith. Byddai'r EIAau yn well petaent yn nodi gwahanol lefelau o effaith ar grwpiau hiliol gwahanol. 

Mae'r EIAau hefyd yn nodi'r angen i weithio gyda chyflogwyr er mwyn peidio â rhwystro grwpiau penodol. Gall hyn gyfeirio'n benodol at gael gwared ar wahaniaethu ar sail hil, ond dylai'r asesiad wneud hyn yn gliriach fel y gellir cymryd camau gweithredu pwrpasol. 

Ni chafodd y ddyletswydd gyffredinol ei hystyried mewn perthynas â chydberthnasau da. 

Rhyw

Mewn ffordd debyg i hil, mae'r EIA yn nodi y bydd angen i'r Ganolfan Byd Gwaith weithio'n agos gyda chyflogwyr i ddarparu amgylchedd gwaith cefnogol, er enghraifft o ran gweithio hyblyg - ond eto, nid oes cydnabyddiaeth eglur o hyn yn nogfennaeth y bartneriaeth. Eto, mae hyn yn gwneud y broses o sicrhau yr eir i'r afael â'r materion hyn yn effeithiol yn anodd. 

Anabledd

Gan gofio y cafodd yr angen i gyflogwyr LEP wneud addasiadau rhesymol pan fo angen ei nodi yn yr EIA, mae'n aneglur pam nad yw cytundeb yr LEP yn son am addasiadau rhesymol yn glir. Mae hefyd yn anodd gwybod sut y bydd y Ganolfan Byd Gwaith neu'r DWP yn gwybod p'un a oedd yr LEPau yn effeithiol o ran hyrwyddo cydraddoldeb anabledd ai peidio, yn arbennig o gofio y bydd y cytundebau eu hunain ar lafar bellach. 

Ymddengys na chafwyd ystyriaeth ddigonol o elfennau'r ddyletswydd gyffredinol sy'n ymwneud â hyrwyddo agweddau cadarnhaol tuag at bobl anabl ac annog pobl anabl i gymryd rhan mewn bywyd cyhoeddus.

Casgliad

Ar y cyfan, mae'r DWP, yn cynnwys y Ganolfan Byd Gwaith, wedi cymryd camau i geisio cyflawni rhai o'r dyletswyddau cyffredinol yng nghamau cynnar y broses o roi'r polisi hwn ar waith, ond nid pob un ohonynt. Bydd y graddau y gallant gyflawni'r dyletswyddau wrth ddarparu'r partneriaethau hyn yn dibynnu ar ba mor dda y mae'r rhain yn gweithio ar lefel leol. Bydd y broses barhaus o hyrwyddo gweithio hyblyg a'r broses o ddarparu addasiadau rhesymol gan gyflogwyr yn bwysig iawn. Mae'r Comisiwn yn pryderu y gallai'r newid o gytundebau ysgrifenedig i gytundebau ar lafar, sydd wrth natur yn aneglur, arwain at ddulliau gweithredu anghyson a'i gwneud yn anoddach cyflawni nodau'r polisi hwn. 

Bydd angen i'r EIAau pellach a gyflawnir gan y DWP fel rhan o'r broses o werthuso'r polisi sicrhau eu bod yn ychwanegu gwerth at yr asesiadau a gwblhawyd hyd yma, ac yn cwmpasu'r elfennau o'r dyletswyddau a anwybyddwyd ganddynt. Un o brif ddibenion y broses o gyflawni EIAau yw er mwyn gallu dangos bod awdurdod yn hyrwyddo cydraddoldeb ac yn cyflawni'r holl ddyletswyddau cyffredinol yn ddigonol, felly mae'n bwysig nad yw'r broses EIA yn dod i ben am fod y mater o effeithiau negyddol wedi'i godi. 

PENNOD PUMP - Gwasanaethau newydd i rieni unigol

Cyflwyniad

Mae'r rhan hon o'r Asesiad yn canolbwyntio ar weithredu'r gwasanaethau newydd ac ar y cymorth a ddarperir gan y Ganolfan Byd Gwaith i rieni unigol yng nghyd-destun y newidiadau diweddar i hawliadau budd-dal rhieni unigol. 

Trosolwg o'r gwasanaethau newydd i rieni unigol 

Cyhoeddodd y Prif Weinidog y byddai nifer o wasanaethau newydd yn cael eu cyflwyno i rieni unigol o fis Medi 2007. Ymhlith y rhain roedd:

· cyfweliad swydd gwarantedig i bob rhiant unigol sy'n edrych am waith ac sy'n barod i weithio

· cymorth newydd i rieni unigol i ddod o hyd i waith, drwy gynnig seminarau grŵp (a elwir yn Ddigwyddiadau Opsiynau a Dewisiadau) a gweithio'n agosach gyda chyflogwyr

· rhagor o hyblygrwydd wrth ddefnyddio treialon gwaith, sy'n caniatáu iddynt gael eu hymestyn am hyd at chwe wythnos, lle y bo'n briodol

· cyflwyno Credydau Mewn Gwaith yn genedlaethol, a gafodd ei dreialu'n llwyddiannus. 

Cafodd y gwasanaethau newydd eu treialu mewn dwy ardal beilot (Gogledd a Gogledd-ddwyrain Llundain a Birmingham a Solihull) cyn cael eu cyflwyno'n genedlaethol o fis Ebrill 2008.
 

· Cafodd y gwasanaethau newydd eu cynllunio i roi budd i rieni unigol yn y ffyrdd canlynol: 

· cynnig help mwy dwys i'r rheini sydd â phlant hŷn, gan eu helpu i symud yn agosach i'r farchnad lafur, i baratoi ar gyfer y newidiadau arfaethedig i'r drefn Cymhorthdal Incwm o fis Hydref 2008

· helpu llawer mwy o bobl i symud o fudd-daliadau i mewn i waith, gan gyfrannu tuag at leihau tlodi plant ymhellach

· eu helpu i symud i mewn i waith drwy gyfuno mwy o gymorth gyda mwy o gyfrifoldeb i chwilio am waith, unwaith y daw hawl i'r Gymhorthdal Incwm i ben (yn seiliedig ar oedran eu plentyn ieuengaf yn unig)

· helpu i sicrhau bod pobl yn cael budd-daliadau oedran gweithio i gyflawni eu cyfrifoldebau a chynnig cymorth a chefnogaeth o safon uchel sy'n cyfateb i'w hanghenion, wrth ddiogelu sefyllfaoedd y rhai â'r angen mwyaf

· annog mwy o rieni unigol i ymgysylltu mewn gweithgareddau paratoi at waith sy'n sicrhau gwaith gyda chyflogwr Partneriaeth Cyflogaeth Lleol (LEP). 

Yn amlwg, mae'r gwasanaethau newydd hyn yn berthnasol iawn i gydraddoldeb rhyw, hil ac anabledd. 

Asesiad o'r graddau y mae'r dyletswyddau wedi'u hystyried yn ystod y broses o roi'r polisi ar waith

Cafodd proses sgrinio cychwynnol ei chyflawni ar y gwasanaethau newydd hyn ym mis Tachwedd 2007 gan y Ganolfan Byd Gwaith. Er bod yr ymarfer hwn yn fwy nag asesiad syml o berthnasedd, daeth i gasgliad nad oedd angen cyflawni asesiad o effaith ar amrywiaeth (DIA) llawn. Diben y broses o sgrinio cychwynnol oedd llywio asesiadau tebyg a fyddai'n cael eu cynnal gan y ddwy Ardal Beilot lle cafodd y mesurau eu treialu, o fis Ionawr 2008. Yn eu tro, roedd y rhain i hysbysu'r broses o gyflwyno'n genedlaethol. 

Cafodd nodau'r mentrau newydd a'r rhai a fydd yn elwa ohonynt, yr amodau cymhwyso a manylion am sut y byddant yn cael eu rhoi ar waith eu nodi'n glir, gan gynnwys manylion am sut y byddant yn rhyngweithio â pholisïau cysylltiedig. 

Mae'r ddogfen yn cynnwys peth data defnyddiol ar y gyfran o rieni unigol a oedd yn gymwys i gael y mesurau newydd hyn mewn perthynas â rhyw, hil, anabledd ac oedran. Ceir dadansoddiad da sy'n seiliedig ar ryw. Caiff ystadegau sy'n seiliedig ar ethnigrwydd eu nodi'n syml fel 'Gwyn' a 'Ddim yn wyn' neu yn ôl pum categori eang y Cyfrifiad. 
Mae'r Ganolfan Byd Gwaith wedi cadarnhau nad yw'r broses o gasglu data wedi'i chyfyngu i'r grwpiau hyn, ac y cânt eu defnyddio o bryd i'w gilydd i grynhoi data manylach pan fydd gwneud hynny'n ychwanegu gwerth at y data. 
Mewn perthynas ag anabledd, mae'r ystadegau'n canolbwyntio ar rieni unigol sydd wedi datgan anabledd neu wedi derbyn Premiwm Anabledd. Ni cheir dadansoddiad fesul math o nam, a allai effeithio'n sylweddol ar allu unigolyn i ddefnyddio rhai o'r gwasanaethau hyn. Fodd bynnag, mae'r Ganolfan Byd Gwaith wedi cadarnhau bod y rhan fwyaf o'r gwasanaethau newydd (Credyd Mewn Gwaith, treialon gwaith, cyfweliad swydd gwarantedig) wedi'u hanelu'n benodol at rieni unigol yr effeithir arnynt gan y newidiadau newydd i fudd-daliadau neu sydd fel arall yn barod i weithio. Ni fydd rhieni unigol anabl neu rieni unigol sy'n gofalu am rywun sydd ag anabledd yn ddarostyngedig i'r rhwymedigaethau newydd a byddant yn parhau i wneud cais am Gymhorthdal Incwm neu fudd-dal priodol arall fel lwfans cyflogaeth a chymorth (ESA). 

Nid yw cael anabledd yn atal rhiant unigol rhag bod yn 'barod am waith' ym mhob achos, ond byddai monitro'r defnydd o'r gwasanaethau hyn fesul math o nam yn ddoeth er hynny. Mae'r Ganolfan Byd Gwaith wedi cadarnhau eu bod yn casglu a dadansoddi data fesul math o nam drwy drefniadau gwybodaeth rheoli gyfredol, a bydd y fanyleb werthuso ffurfiol yn ystyried hyn a phob nodwedd amrywiaeth arall.

Yn ogystal, byddem yn ystyried ehangu'r dadansoddiad i gynnwys rhieni unigol sydd â chyfrifoldebau gofalu dros bobl anabl yn arfer da, yn enwedig yng ngoleuni achos diweddar Coleman.
Mae gan y Ganolfan Byd Gwaith farciwr ar gyfer cyfrifoldebau gofal plant, ac mae'n bosibl y gellir cysylltu data am fudd-daliadau i nodi rhai categorïau gofalwyr eraill. Ar hyn o bryd, nodir fod y DWP a'r Ganolfan Byd Gwaith yn cymryd rhan mewn gwaith i wella cymorth sy'n seiliedig ar waith i ofalwyr, ac mae hyn yn cynnwys lefel uchel o gynigion i gyflwyno marciwr a fydd yn nodi gofalwyr heb ystyried eu hamgylchiadau personol eraill. Ni wnaeth y broses sgrinio cychwynnol gwmpasu staff am 'na nodwyd unrhyw newidiadau a fydd yn effeithio arnynt'. Mae'r Ganolfan Byd Gwaith wedi cadarnhau'r sail gadarn ar gyfer y casgliad, ond hefyd yn cydnabod y gellid gwella'r ddogfen drwy esbonio'r sail ar gyfer casgliad o'r fath. 

Mae'r broses sgrinio cychwynnol yn nodi bod y Ganolfan Byd Gwaith yn cadw cysylltiadau â thrydydd partïon â diddordeb ac mae'n ddigon ymwybodol o'u barn i hysbysu cam hwn y DIA. Fodd bynnag, yn ôl y PCS, dylid fod wedi mynd i'r afael â rhagor o waith ymgynghori, o ystyried bod hwn yn asesiad cenedlaethol. Er nad aed i'r afael ag ymgynghoriad penodol yn ystod y cam hwn o'r DIA (mae proses DIA y Ganolfan Byd Gwaith ond yn darparu ar gyfer hyn yn ystod y cam asesu llawn - gweler Pennod 6), awgrymodd y Ganolfan Byd Gwaith fod nifer o'r gwasanaethau newydd yn amrywiadau ar y mentrau cyfredol, a oedd yn destun ymgynghoriad eu hunain. Mae'r polisïau hyn yn enghraifft dda o sut y gellir rhoi llawer o newidiadau ar waith dros gyfnod byr o amser, a bydd hyn yn dod â heriau o ran asesu cydlynol a threfnu tystiolaeth o ystod eang o ffynonellau. Yn yr achos hwn, ni chredai'r Ganolfan Byd Gwaith y byddai wedi bod yn rhesymol nac yn gymesurol i gomisiynu ymgynghoriad newydd â rhanddeiliaid allanol. 

Mae'r Comisiwn yn cydnabod na fydd angen i'r Ganolfan Byd Gwaith fynd i'r afael ag ymarfer ymgynghori ffurfiol bob amser i nodi anghenion grwpiau penodol, pan fydd y rhain yn hysbys drwy ddulliau eraill. Dyma fydd yr achos yn arbennig os bydd rhan arall o'r DWP eisoes wedi ymgynghori'n eang ar bolisi arfaethedig a'i bod wedi'i throsglwyddo i'r Ganolfan Byd Gwaith i'w rhoi ar waith. Fodd bynnag, bydd eglurdeb yn bwysig mewn achosion o'r fath. Lle bo hynny'n bosibl, dylai asesiadau o effaith ar gydraddoldeb (EIAau) y Ganolfan Byd Gwaith gyfeirio'r darllenydd at unrhyw ymgynghoriad perthnasol a gyflawnwyd gan ran arall o'r DWP yn ystod y cam o ddatblygu polisi, nodi unrhyw bryderon a godwyd a nodi sut yr eir i'r afael â'r rhain a sut y cânt eu monitro yn ystod y broses o weithredu. Mae hyn yn bwysig i sicrhau bod y broses o drosglwyddo'r ystyriaeth o'r effaith ar gydraddoldeb o ddatblygiad polisi i'r broses o weithredu mor esmwyth â phosibl. Mewn unrhyw achos, dylai'r Ganolfan Byd Gwaith allu dangos ei bod wedi ystyried a oedd ymgynghoriad blaenorol yn ddigonol ac a fyddai'n addas i ymgynghori ymhellach. 

Daeth y broses o sgrinio cychwynnol i gasgliad nad oedd angen cyflawni DIA llawn, ond caiff hyn ei adolygu yn dilyn gwerthuso'r cynlluniau peilot. Mae'r Ganolfan Byd Gwaith wedi nodi bod ymarfer ar gael i werthuso a chymhwyso gwersi a ddysgwyd o'r cynlluniau peilot cyn eu cyflwyno'n genedlaethol. Cafodd rhai materion a oedd yn ymwneud â phrosesau a chanllawiau eu cyfeirio o ganlyniad i'r ymarfer hwn. Hynny yw, cafodd y canllawiau ar drosglwyddo gwybodaeth am Opsiynau a Dewisiadau i gwsmeriaid ag anawsterau iaith Saesneg eu gwella, ond ni chafwyd unrhyw dystiolaeth bod angen adolygu'r broses o sgrinio cychwynnol. Heblaw am y broses o werthuso'r Digwyddiadau Opsiynau a Dewisiadau yn allanol, 
nid yw'n ymddangos i'r broses hon o werthuso gael ei dogfennu. Felly, nid oes llawer o dystiolaeth ar hyn o bryd yn nodi y ceir ystyriaeth bellach o effaith y cynlluniau peilot ar gydraddoldeb na dadansoddiad o unrhyw broses o fonitro cydraddoldeb ers i'r gwasanaethau newydd gael eu cyflwyno ym mis Ebrill 2008. 

Mae'r Ganolfan Byd Gwaith wedi nodi y caiff gwerthusiad o Rwymedigaeth Rhiant Unigol ffurfiol ei gomisiynu, a fydd yn mynd i'r afael ag effeithiau ar gydraddoldeb. Maent hefyd yn nodi bod rhai o'r mentrau eisoes yn cael eu darparu i ryw raddau, lle cafodd gwersi eu dysgu. Er enghraifft, roedd y staff eisoes yn darparu treialon gwaith (y newid oedd cynyddu’r rhain o dair wythnos i chwe wythnos). Roedd y Credyd Mewn Gwaith eisoes ar waith yn yr ardaloedd peilot (y newid oedd cyflwyno'r broses yn genedlaethol) a chafodd canllawiau ategol ar gyfer staff eu gwella. Er bod hyn yn galonogol, mae hefyd yn nodi pa mor bwysig yw sicrhau y caiff EIAau a gyflawnwyd yn ystod prosesau o ailadrodd polisïau yn y gorffennol eu hystyried wrth wneud newidiadau pellach. Mewn sefyllfaoedd tebyg, efallai y byddai'n fwy effeithiol i ddiweddaru a datblygu'r EIA cynharaf, gan ymgorffori newidiadau a data/tystiolaeth newydd, yn hytrach na dechrau o'r dechrau. 

Mae'r broses o sgrinio'n nodi y bydd y mesurau hyn yn effeithio ar grwpiau penodol yn fwy nag eraill oherwydd bod ganddynt gynrychiolaeth uwch ymhlith rhieni unigol, yn enwedig menywod, ond mae hefyd yn nodi y bydd unigolion o bob grŵp amrywiaeth sydd yng ngrŵp cleientiaid y rhieni unigol yn cael budd o'r newidiadau. Fodd bynnag, mae'r graddau y mae pob un o'r grwpiau a ddylai gael budd wedi manteisio neu'n mynd i fanteisio yn parhau'n aneglur. Felly mae angen parhau i fonitro effaith y mesurau newydd hyn ar grwpiau gwahanol. Er enghraifft, efallai na fydd llawer o rieni unigol â chyfrifoldebau gofalu dros blant anabl yn cymryd rhan yn y Digwyddiadau Opsiynau a Dewisiadau gwirfoddol. 

Mae'r Ganolfan Byd Gwaith wedi cadarnhau mae dyma'n union y bydd y gwerthusiad ffurfiol yn ei ystyried ac mai'r bwriad yw rhoi'r newidiadau hyn ar waith mewn ffordd sy'n ystyried anghenion rhieni unigol yr effeithir arnynt. Caiff hyn ei ategu gan dystiolaeth arall, gan gynnwys y canllawiau mewnol a gyhoeddir i staff ar Ddigwyddiadau Opsiynau a Dewisiadau. 
At hynny, un o'r rhesymau dros ddewis yr Ardaloedd Peilot oedd gwella gallu'r Ganolfan Byd Gwaith o ran asesu effaith y newidiadau ar leiafrifoedd ethnig oherwydd bod cyfran sylweddol uwch o rieni unigol yn lleiafrifoedd ethnig yn yr ardaloedd hynny o gymharu â Phrydain gyfan. 

Nid yw gosodiadau fel 'ni fydd gwahaniaethu rhwng y gefnogaeth sydd ar gael i bobl anabl, gweithwyr hŷn, dynion, menywod neu unigolion o leiafrifoedd ethnig' yn y broses sgrinio yn ddefnyddiol am eu bod yn gwrth-ddweud y dull gweithredu a nodwyd yn yr enghreifftiau uchod, lle mae anghenion grwpiau penodol yn cael eu nodi a'u diwallu. Yn amlwg, cafodd anghenion grwpiau penodol o rieni unigol eu hystyried cyn rhoi'r polisi ar waith, ond mae angen i'r Ganolfan Byd Gwaith bwysleisio i staff bod cymryd camau i ystyried yr anghenion gwahanol sydd gan grwpiau gwahanol yn briodol wrth iddynt ddarparu eu gwasanaethau i gwsmeriaid, ynghyd ag ystyried mesurau gweithredu cadarnhaol pan fo gwneud hynny'n gyfreithiol. 

Yn ogystal, cyflawnwyd prosesau 'sgrinio cychwynnol' DIA 
 ar Wasanaethau Mewn Gwaith i Rieni Unigol gan y Ganolfan Byd Gwaith ym mis Mawrth a mis Ebrill 2008. Roedd y prosesau sgrinio'n cynnwys y broses o gyflwyno cymorth ychwanegol i rieni unigol, yn enwedig y rheini â phlant hŷn sy'n gorfod hawlio Lwfans Ceisio Gwaith (JSA) ar ôl newidiadau i'w hawliadau am IS. Roedd y mesur newydd yn cynnwys Cymorth Ymgynghorol Mewn Gwaith, Cronfa Disgresiwn Frys Mewn Gwaith (o fis Ebrill 2008) a Chynlluniau Peilot Cadw Mewn Gwaith mewn ardaloedd penodol o fis Gorffennaf 2008. 

Daeth y broses o sgrinio cychwynnol i'r casgliad nad oedd angen cyflawni DIA llawn am mai'r grwpiau o rieni unigol a oedd yn fwyaf tebygol o gael budd, er bod hwnnw'n anghymesurol, oedd y grwpiau sydd ymysg y rhai mwyaf difreintiedig mewn cymdeithas, a'r rhai sydd angen y cymorth y lluniwyd y mentrau i'w gynnig fwyaf. Hefyd, daeth i'r casgliad nad oedd angen cynnal DIAau is-genedlaethol am na fyddai hawl i ddewis o ran y polisi na'r grŵp targed, a byddai cymryd rhan yn y mentrau yn wirfoddol. 

Caiff polisïau a luniwyd i gynorthwyo'r grwpiau sydd o dan yr anfantais fwyaf mewn cymdeithas eu croesawu, ac maent yn dystiolaeth bod y DWP a'r Ganolfan Byd Gwaith yn bwriadu rhoi ystyriaeth briodol i wahanol elfennau o'r dyletswyddau. Fodd bynnag, mae dod i gasgliad nad oes angen cynnal asesiadau pellach o effaith am nad oes amcanion o'r fath gan y polisi neu am fod cymryd rhan yn y mentrau yn wirfoddol, yn dangos diffyg dealltwriaeth o fwriad yr EIA a'r dyletswyddau'n gyffredinol. 

Dylai EIA cadarn nodi sut y caiff cydraddoldeb ei fonitro yn dilyn proses o newid polisi, er mwyn sicrhau y caiff yr amcanion eu cyflawni. Nid oes son am yr angen i asesu neu fonitro defnydd o'r gwasanaethau fesul  grwpiau cydraddoldeb gwahanol i sicrhau y caiff unrhyw rwystrau eu nodi ac yr eir i'r afael â nhw lle y bo'n bosibl. Mae hyn yn arbennig o bwysig pan na chaiff EIA ei gyflawni ar lefel is-genedlaethol, am nad oes hawl gan y staff i ddewis sut y caiff y polisi ei gymhwyso/y grŵp targed a phan fydd cymryd rhan mewn mentrau'n wirfoddol. 

Mae'r Ganolfan Byd Gwaith wedi nodi eu bod, yn gyffredinol, yn cyflawni proses barhaus o fonitro drwy ddefnyddio gwybodaeth reoli a data perfformiad, a bod eu cydweithwyr yn DWP yn cyflawni gwerthusiad a dadansoddiad mwy ffurfiol. Yn yr achos hwn, caiff y defnydd o'r gwasanaethau ei asesu gan y DWP, a bydd yn gyfrifol am werthusiad ffurfiol y polisi hwn. Caiff y gwerthusiad, a fydd yn cynnwys effeithiau ehangach ar gydraddoldeb, ei gomisiynu yn y dyfodol agos, gan sicrhau niferoedd arwyddocaol ar gyfer dadansoddiad o bwys. 
Byddai'r EIA wedi'i wella'n sylweddol petai'r cynlluniau hyn ar gyfer monitro cydraddoldeb yn y dyfodol wedi'u cynnwys. 

Mae'r Ganolfan Byd Gwaith wedi nodi y caiff gofynion monitro eu pennu ar lefel genedlaethol bron bob tro, ond eu bod â'r gallu i ddadgrynhoi data i lefel leol. Yn yr achos hwn, byddai data ar gyfer y mentrau hyn yn deillio o waith a ddatblygwyd ar gyfer mentrau cynharach, sy'n golygu na chafodd unrhyw anghenion casglu data newydd eu cynhyrchu. Eto, byddai'r EIA yn fwy cadarn petai'r ffactorau hyn yn cael eu nodi. 

Casgliad

Mae'r gwasanaethau newydd i rieni unigol eu hunain yn dystiolaeth bod y DWP a'r Ganolfan Byd Gwaith yn cymryd camau i hyrwyddo cyfle cyfartal a bodloni elfennau eraill o'r dyletswyddau cyffredinol. Fodd bynnag, mae rhai gwendidau yn yr EIAau a gyflawnwyd gan y Ganolfan Byd Gwaith y bydd angen eu gwella i sicrhau bod hyn yn wir, ac yn arbennig i beidio â cholli cyfleoedd i hyrwyddo cydraddoldeb a chydberthnasau da. 

Nid oes tystiolaeth bod unrhyw grŵp penodol o dan anfantais mewn unrhyw ffordd o ganlyniad i'r cynigion newydd. Unwaith eto, fodd bynnag, er mwyn hyrwyddo cydraddoldeb yn ddigonol a bodloni holl agweddau'r dyletswyddau cyffredinol, mae'n bwysig nad yw'r broses EIA yn dod i ben yn ystod y cam o sgrinio am fod y mater o effeithiau negyddol neu anfantais wedi'u hystyried. Bydd y graddau y mae'r DWP yn bodloni'r dyletswyddau cyffredinol yn y maes hwn yn dibynnu'n fawr ar gwmpas gwerthusiad ffurfiol y broses o gyflwyno'r polisi'n genedlaethol yn cael ei gomisiynu gan y DWP a sut y bydd yn gweithredu o ganlyniad i'w phroses o fonitro cydraddoldeb, oherwydd dim ond mewn ffordd gyfyngedig iawn y cafodd effeithiau ar gydraddoldeb eu hystyried gan y cynlluniau peilot. 

Hefyd, mae angen rhagor o eglurder o ran pryderon a godwyd gan randdeiliaid a'r bobl yr effeithir arnynt gan y polisïau arfaethedig, yn enwedig pan fydd y Ganolfan Byd Gwaith yn dibynnu ar ymgynghoriad a gyflawnwyd gan DWP yn hytrach nag ymgynghoriad ei hun. 

PENNOD CHWECH - Polisïau, systemau a gweithdrefnau ar gyfer cyflawni dyletswyddau'r sector cyhoeddus

Cyflwyniad

Mae rhan olaf yr Asesiad yn edrych ar y trefniadau sydd ar waith gan y Ganolfan Byd Gwaith ar gyfer cyflawni'r dyletswyddau, fel y nodir yn y cylch gorchwyl. Er bod y rhain yn ofynnol o dan y dyletswyddau cyffredinol, maent yn ffurfio rhan bwysig o'r Asesiad cyfan am iddynt gael eu llunio i helpu awdurdodau cyhoeddus i gyflawni'r dyletswyddau cyffredinol. 

Trefniadau ar gyfer Asesiad o Effaith ar Gydraddoldeb

Mae Cynlluniau Cydraddoldeb Hil, Anabledd a Rhyw 2008-2011 (y Cynlluniau) cyfunol y Ganolfan Byd Gwaith yn nodi bod y Ganolfan Byd Gwaith yn dilyn prosesau DWP i sicrhau ei bod yn asesu effaith cynigion a newidiadau mewn perthynas â hil, anabledd a rhyw drwy gynnal asesiadau o effaith ar amrywiaeth (DIAau). 

Adolygodd y DWP ei hofferyn asesu canllawiau ac effaith yn 2006, ac eto ym mis Tachwedd 2007, er mwyn iddo gynnwys y dyletswyddau newydd. O 1 Rhagfyr 2006 bydd yn rhaid i'r holl staff gwblhau asesiad i ystyried effaith unrhyw bolisi neu newid arfaethedig ar gydraddoldeb hil, anabledd a rhyw. Nodir fod hyn wedi'i gynnwys mewn prosesau llywodraethu mewnol ffurfiol i sicrhau bod asesiad o effaith ar gydraddoldeb (EIA) yn elfen hanfodol o'r broses llunio polisi a rheoli newidiadau. Caiff EIAau eu cyhoeddi'n fewnol (y fewnrwyd) ac yn allanol (y rhyngrwyd), ac mae'r cyfrifoldeb dros gyhoeddi yn syrthio ar ysgwyddau'r 'perchennog newid'. 

Bydd unedau busnes fel y Ganolfan Byd Gwaith yn cael y cwmpas i gynhyrchu canllawiau EIA ychwanegol eu hunain i 'gefnogi anghenion busnes lleol'. Cyflwynodd y Ganolfan Byd Gwaith ei phecyn cymorth DIA ei hun yn 2005. Cafodd hwn ei adolygu'n sylweddol ar ôl cyflwyno'r Ddyletswydd Cydraddoldeb i Bobl Anabl, a chafodd ei ailgyhoeddi ym mis Ionawr 2007. Ym mis Mai 2007 cyflwynodd y Ganolfan Byd Gwaith fframwaith a chanllawiau ei hun ar gyfer cyflawni'r dyletswyddau sy'n ymwneud â darparu gwasanaeth, sef yr Her Amrywiaeth (DC). 
  

Her Amrywiaeth y Ganolfan Byd Gwaith 

Lluniwyd y DC fel fframwaith i staff wireddu'r rhwymedigaethau a nodir yng Nghynlluniau'r Ganolfan Byd Gwaith, ac i fodloni'r dyletswyddau sy'n ymwneud â darparu gwasanaeth. 
Felly, mae'n rhan hanfodol o drefniadau'r Ganolfan Byd Gwaith ar gyfer asesu a monitro effeithiau ei pholisïau ar gydraddoldeb. 

Y nod yw helpu'r Ganolfan Byd Gwaith i wneud y canlynol: 

· deall i ba raddau y mae'n bodloni'r gofynion o ran deddfwriaeth cydraddoldeb 

· gwella'r broses o ddarparu ei gwasanaethau i grwpiau o gwsmeriaid sy'n flaenoriaeth a sicrhau bod ei holl wasanaethau yn hygyrch, ar gael ac yn addas ar gyfer ei holl gwsmeriaid

· cyfrannu at ddyhead y Llywodraeth i gynyddu canran y bobl sy'n gweithio o 75 y cant i 80 y cant

· cyflawni'r amcan cynllunio busnes gorfodol ar gyfer amrywiaeth. 

Mae'r DC yn cynnwys dau fframwaith, ar gyfer gweithrediadau a pholisi. Mae pob fframwaith yn cynnwys set o gwestiynau a heriau cyfatebol, sy'n gofyn am gasglu tystiolaeth ategol a datblygu cynlluniau gweithredu. Mae'r canllaw'n cynnwys cysylltiadau ag ystod ehangach o ffynonellau gwybodaeth mewnol ac allanol. Mae hefyd yn cyfeirio staff at wybodaeth sydd eisoes ar gael o bosibl mewn perthynas ag ardaloedd a gwblhaodd Her flaenorol y Cynllun Cydraddoldeb Hiliol. 

Mae'r cwestiynau, yr heriau a'r canllawiau yn gynhwysfawr ac yn hawdd eu defnyddio. Mae'r rhain yn ymwneud â chynnwys sefydliadau lleol ac unigolion, ac ymgynghori â hwy; gan sicrhau bod gwasanaethau'n hygyrch, ar gael ac yn briodol i grwpiau gwahanol; nodi pa grwpiau sydd o dan anfantais wrth ddefnyddio gwasanaethau; sicrhau y caiff effaith bosibl unrhyw newid arfaethedig ei hasesu yn erbyn deddfwriaeth amrywiaeth; hyrwyddo amrywiaeth ac egwyddorion cydraddoldeb ym mhob partneriaeth; ymgorffori'r DC ym mhob agwedd o gynllun busnes 2008/09; rhoi gwybod i gydweithwyr am gynlluniau gweithredu DC; sicrhau bod camau gweithredu yn cynnwys hyfforddiant fel bod gan y staff y sgiliau a'r wybodaeth i fodloni gofynion y dyletswyddau. 

Mae'n ymddangos bod gan y DC strwythur llywodraethu clir a chefnogaeth gan uwch reolwyr. Mae'r Prif Weithredwr a Chyfarwyddwr y Cyflogwyr a Rhanddeiliaid (y Cyfarwyddwr Cysylltiadau Allanol a Chyfathrebu gynt) wedi llofnodi gwystlon i gymryd cyfrifoldeb am ddarparu'r DC ledled y Ganolfan Byd Gwaith, ac mae uwch reolwyr hefyd wedi llofnodi addewidion i gymryd cyfrifoldeb am roi'r DC ar waith yn eu hardaloedd busnes. Mae Llywodraethu’n rhan o bob Rhwydwaith Cyflwyno Gweithredol (ODN), gyda chymorth gan Reolwyr Perfformiad Rhanbarthol a Rheolwyr Cysylltiadau Allanol.

Mae'n ofynnol i bob ODN a chyfarwyddiaeth polisi ymateb i'r cwestiynau, casglu tystiolaeth ategol a datblygu cynllun gweithredu sy'n dangos sut y caiff y gwaith ei ddatblygu. 

Dywed fod egwyddorion y DC yn cynnwys oed, crefydd a chred a thueddfryd rhywiol. 

Yn ôl y canllawiau ar nodi a yw grwpiau o dan anfantais wrth ddefnyddio'r gwasanaethau, dim ond gwybodaeth sydd ar gael ar hyn o bryd sydd angen i staff ei hystyried. Pan gaiff bylchau eu nodi, ni ddylai staff greu prosesau na systemau newydd oherwydd 'drwy gydol blwyddyn weithredol 2007-08, bydd yr Adran Bartneriaeth yn datblygu proses ar gyfer casglu gwybodaeth'. Mae'r Ganolfan Byd Gwaith wrthi'n cynnal adolygiad mawr o'i phroses o fonitro amrywiaeth a chydraddoldeb ar hyd camau allweddol taith y cwsmer a chyfnodau gweithredu staff a pholisi (gweler isod am ragor o fanylion). Bydd hyn yn bwysig er mwyn mynd i'r afael â bylchau yn y sail dystiolaeth wrth iddynt ymddangos. 

Mae'r her a'r canllawiau mewn perthynas â'r DIAau yn benodol yn ymwneud â nodi effaith bosibl y newidiadau arfaethedig yn unig. Nid oes angen i'r darllenydd nodi effaith polisïau ac arferion cyfredol. Tra bod y dyletswyddau penodol o ran hil, anabledd a rhyw yn defnyddio iaith wahanol o ran beth sy'n ofynnol o drefniadau awdurdodau cyhoeddus mewn perthynas â pholisïau a pholisïau arfaethedig, 
elfen gyffredin yw'r angen i nodi effaith yr holl bolisïau ac arferion. 
Fodd bynnag, rydym yn deall bod y Ganolfan Byd Gwaith yn datblygu trefniadau prosiect ar y cyd â'r Gyfarwyddiaeth Lles, Gwaith a Chydraddoldeb (WWEG), i reoli asesiad integredig o bolisïau cyfredol.

Byddai'r DC yn fwy eglur petai'n esbonio beth sydd ei angen o'r dyletswyddau. Nid yw'r diffiniad o 'dyletswydd sector cyhoeddus' yn y rhestr termau yn ddefnyddiol iawn, er bod dolen i wefan y Comisiwn. Mae'r DC yn cyfeirio at 'gyfrifoldebau' yn aml, a cheir diffiniad o hyn yn y rhestr termau, ond mae'r diffiniad yn rhy gyffredinol i fod o lawer o ddefnydd i'r staff sy'n cymryd rhan yn y DC. Mae hyn yn arbennig o bwysig yng nghyd-destun yr her ddysgu a datblygu, sy'n nodi'r angen i staff gael gwybod am eu 'cyfrifoldebau' personol eu hunain. At hynny, ni cheir cyfeiriad at adnoddau dyletswydd allweddol fel y Codau Ymarfer statudol a chanllawiau anstatudol eraill ar bob un o'r dyletswyddau a gyhoeddwyd gan y Comisiwn dros Gydraddoldeb Hiliol (CRE), y Comisiwn Hawliau Anabledd (DRC) a'r Comisiwn Cyfle Cyfartal (EOC) gynt, sydd mewn grym o hyd. Mae'r rhain yn feysydd allweddol sy'n bwysig i'w bodloni er mwyn hyrwyddo cydraddoldeb a chyflawni dyletswyddau'n ddigonol. 

O ran dysgu a datblygu, mae'r her yn gofyn i'r unigolyn 'gadarnhau bod eich pobl yn ymwybodol o'u cyfrifoldebau sy'n ymwneud ag amrywiaeth a chydraddoldeb...'. Mae'n rhy hawdd ateb 'ydyn' i'r cwestiwn hwn heb nodi a oes gan y staff wybodaeth a sgiliau digonol i gyflawni'r dyletswyddau mewn gwirionedd, yn enwedig staff sy'n gyfrifol am gyflawni DIAau a monitro effaith barhaus polisïau, arferion a swyddogaethau. Fodd bynnag, mae'r Ganolfan Byd Gwaith yn nodi bod ei chynllun dysgu sylfaenol yn cynnwys elfennau gorfodol a dewisol o gydraddoldeb Caiff anghenion a pherfformiad staff o ran cydraddoldeb ac amrywiaeth eu monitro gan reolwyr llinell. Ar hyn o bryd mae'r DWP yn datblygu cynnyrch hyfforddi gorfodol newydd sy'n ymwneud â meysydd amrywiaeth a chydraddoldeb i'w ddefnyddio ledled yr adran. Fodd bynnag, mae'r Ganolfan Byd Gwaith wedi nodi bod angen iddynt sicrhau y caiff staff sy'n cyflawni DIA yr hyfforddiant angenrheidiol. Mae'r Ganolfan Byd Gwaith yn bwriadu cynnwys cyngor ar fynd i'r afael ag anghenion datblygu staff mewn perthynas â chyflawni EIA a deall y dyletswyddau yn y canllawiau i ategu'r Her Amrywiaeth newydd, sydd yn gam cadarnhaol iawn. 

Mae'n rhaid i staff sy'n cwblhau gweithrediadau DC gynhyrchu cynllun gweithredu i ddangos sut y mae'r gwaith yn cael ei ddatblygu, ond mae'r rhain yn wirfoddol ar gyfer cyfarwyddiaethau polisi. Nododd y Ganolfan Byd Gwaith fod hyn yn bennaf am fod ei Rhwydwaith o Bartneriaid Busnes Amrywiaeth, sy'n cefnogi'r broses o gynllunio ar gyfer gweithredu, ond wedi cymryd rhan mewn gweithrediadau yn y gorffennol.  

Y llynedd, nododd y Ganolfan Byd Gwaith yr angen am Bartner Busnes Amrywiaeth ar gyfer cyfarwyddiaethau cenedlaethol (yn y swydd ers mis Tachwedd 2008, yn gweithio fel blaenoriaeth gyda chydweithwyr sy'n gyfrifol am gyflwyno newid yn y Ganolfan Byd Gwaith) ac mae'n bwriadu cynnwys ffocws newydd ar gyfarwyddiaethau yn eu DC newydd. At hynny maent yn nodi bod cyfarwyddiaethau gweithredol a pholisi yn gweithredu mewn amgylchedd gwahanol ac yn cwmpasu ystod eang iawn o swyddogaethau corfforaethol, sy'n ei gwneud yn anoddach sefydlu DC y gellir ei gymhwyso'n gyffredinol.

Ymddengys nad yw polisi'r DC mor fanwl â gweithrediadau'r DC, am nad yw'n cymryd camau i nodi nodweddion amrywiaeth ac i gynnwys ac ymgynghori â'r rheini yr effeithir arnynt gan y polisïau, neu i ystyried pa mor briodol yw'r polisïau ar gyfer grwpiau amrywiol. Mae'r Ganolfan Byd Gwaith yn nodi bod y gofynion monitro yn Strategaeth Fonitro Amrywiaeth a Chydraddoldeb y DWP, ond mae'n cydnabod y gellid gwella'r rhain yn y DC newydd. Yn yr un modd, mae gofynion i gynnwys y rheini yr effeithir arnynt gan y polisïau y mae Canllawiau Materion Cwsmeriaid Corfforaethol y DWP a fframwaith Gweithio gyda Phartneriaid y Ganolfan Byd Gwaith yn eu cyfeirio. 

Nid yw'r berthynas rhwng cynlluniau gweithredu'r DC a chynlluniau gweithredu'r Cynlluniau yn glir. Am fod y ddau yn debygol o gynnwys camau pwysig ar gyfer sicrhau bod y Ganolfan Byd Gwaith yn cyflawni'r dyletswyddau cyffredinol, byddant yn fwy effeithiol pe gellir eu cysylltu mewn rhyw fodd. Mae'r Ganolfan Byd Gwaith yn nodi eu bod wrthi'n diweddaru eu Cynlluniau, a byddant yn cymryd y cyfle i egluro'r berthynas rhwng y DC (dull darparu mewnol) â'r rhaglen waith gorfforaethol a nodir yn eu Cynlluniau. 

Cafodd y DC ei lunio i gefnogi'r Ganolfan Byd Gwaith i sicrhau bod ei gwasanaethau'n hygyrch, ar gael ac yn briodol ar gyfer ei chwsmeriaid amrywiol, ac felly nid yw'n gymwys ar gyfer ymrwymiadau dyletswydd y Ganolfan Byd Gwaith fel cyflogwr, oherwydd delir â'r rhain mewn mannau eraill. Mae'r Ganolfan Byd Gwaith yn nodi y byddai cynnwys swyddogaethau'r cyflogwr yn y DC newydd, sydd i'w lansio'n hwyrach eleni, yn ddymunol. Caiff hyn ei groesawu o ystyried pwysigrwydd swyddogaethau cyflogaeth y Ganolfan Byd Gwaith i'r broses o hyrwyddo cydraddoldeb hil, rhyw ac anabledd, a chryfderau a photensial y DC cyfredol a nodir uchod. 

Pecyn Cymorth Asesiadau Effaith ar Amrywiaeth y Ganolfan Byd Gwaith

Cafodd pecyn cymorth y Ganolfan Byd Gwaith ei adolygu ym mis Ionawr 2007 yn dilyn y broses o gyflwyno'r Ddyletswydd Cyfrifoldeb i Bobl Anabl (DED) a chyn cyflwyno'r Ddyletswydd Cydraddoldeb Rhywiol (GED)
. Mae'n cynnwys templed sydd i'w ddefnyddio i asesu effaith y newidiadau polisi ar gydraddoldeb mewn perthynas â staff a chwsmeriaid. Caiff ei ddefnyddio ar gyfer newidiadau a gyflwynir ar lefel genedlaethol, ranbarthol neu ddosbarth, waeth p'un a gaiff newid ei gyflwyno gan y DWP neu'r Ganolfan Byd Gwaith.  

Pan gaiff newid ei gyflwyno gan y DWP a'i drosglwyddo i'r Ganolfan Byd Gwaith i'w roi ar waith, dylid gofyn am gopi o'r EIA a gyflawnwyd gan DWP, ond mae'n glir na ddylid oedi yn ystod y broses o gyflwyno DIA y Ganolfan Byd Gwaith ac ni ddylid cyflawni hyn os na all y DWP ganfod y ddogfen ar unwaith. Mae'n gadarnhaol bod y Ganolfan Byd Gwaith yn cydnabod pa mor bwysig yw peidio ag oedi yn ystod unrhyw broses o ystyried yr effaith ar gydraddoldeb, ond mae'r un mor bwysig sicrhau bod y Ganolfan Byd Gwaith yn adeiladu ar y gwaith a gyflawnwyd eisoes gan y DWP ac yn cyfrannu ato cyn gynted â phosibl, yn hytrach na dechrau proses/dogfen newydd yn unigol. Er na fyddem yn argymell i'r Ganolfan Byd Gwaith oedi wrth gyflawni DIA os nad yw'r DWP wedi cyflawni EIA ei hun (sydd bellach yn annhebygol o ddigwydd), mae angen i'r ddwy broses weithredu mor esmwyth ac integredig â phosibl. 

Mae'r pecyn cymorth yn cynnwys cam sgrinio cychwynnol a cham asesiad llawn o effaith. Mae diben y broses o sgrinio cychwynnol a nodir yn y pecyn cymorth yn ddryslyd. Ar un llaw, dywed fod y broses o sgrinio yn ymwneud â chanfod 'perthnasedd' polisi arfaethedig i gydraddoldeb. Ar y llaw arall, mae'r ffaith mai ond pan fydd y broses o sgrinio wedi nodi effeithiau andwyol ac anghymesur posibl ar wahanol grwpiau, neu wedi nodi bylchau yn y data sylfaenol sy'n berthnasol i gydraddoldeb ac yn ymwneud â chwsmeriaid, staff a'r gymuned ehangach y bydd angen asesiad llawn o effaith, yn awgrymu bod y broses o sgrinio'n ymwneud â mwy na pherthnasedd yn unig. Mae'r Ganolfan Byd Gwaith yn nodi bod y broses o sgrinio cychwynnol yn cynnwys yr asesiad o effaith, fel y mae'r broses o sgrinio cychwynnol a ystyrir yn rhan o'r Asesiad hwn yn ei ddangos. Fodd bynnag, nid yw'r rhain wedi cyflawni'r hyn a ddisgwylir gan EIA effeithiol. Gydag ymdrechion yn canolbwyntio ar y prosesau sgrinio cychwynnol, ni ddefnyddir proses DIA llawn y Ganolfan Byd Gwaith i'r eithaf. 

Mae angen i'r Ganolfan Byd Gwaith fabwysiadu cyd-destun ehangach o ran asesu effaith i hyrwyddo hil, anabledd a rhyw yn fwy effeithiol ac i gyflawni'r dyletswyddau ar eu ffurf bresennol, ond hefyd i baratoi ar gyfer y broses debygol o gyflwyno dyletswydd gydraddoldeb yn y dyfodol agos. Ym marn y Comisiwn, dylid cyflawni EIA ar bob polisi sy'n berthnasol i gydraddoldeb hil, anabledd a/neu ryw. Felly, bydd ond angen cynnal proses o sgrinio os ceir unrhyw amheuon am berthnasedd polisi. Mae'r Ganolfan Byd Gwaith yn cytuno bod angen iddynt adolygu eu trefniadau, gan gynnwys rôl y broses o sgrinio cychwynnol, i sicrhau y gweithredir yn fwy integredig ag asesiadau WWEG. Bydd canllawiau newydd y Comisiwn yn helpu gyda'r broses hon. 

Pan fydd y DWP eisoes wedi pennu pa mor berthnasol i hyrwyddo cydraddoldeb hil, anabledd neu ryw y mae polisi neu newid, nid yw'n glir beth yr ychwanegir i'r broses gan broses sgrinio cychwynnol y Ganolfan Byd Gwaith. Mae'r Ganolfan Byd Gwaith yn cytuno bod angen integreiddio asesiadau'r DWP ac asesiadau'r Ganolfan Byd Gwaith ar gyfer dull mwy ymgysylltiedig o weithredu. 

Mae'r ffaith bod y pecyn cymorth yn cynghori pobl i gynnal asesiad llawn o effaith lle y mae effeithiau andwyol neu anghymesurol posibl wedi'u nodi, yn wendid hanfodol yn y pecyn cymorth. Fel y nodir mewn penodau cynharach, mae'r dull hwn o weithredu yn anwybyddu agweddau pwysig o'r dyletswyddau cyffredinol. Hefyd, gellid dehongli'r canllawiau i olygu bod angen tystiolaeth arnoch o effaith anghymesur bosibl, gwahaniaethu uniongyrchol neu anuniongyrchol anghyfreithlon posibl, a'r potensial i effeithio ar gydberthnasau rhwng grwpiau amrywiol cyn bod angen cyflawni asesiad llawn o effaith. Mae'r trothwy hwn yn rhy uchel o dipyn. Eto, byddai'r Comisiwn yn argymell cyflawni EIA pan fydd polisi wedi'i nodi yn berthnasol i'r dyletswyddau cyffredinol, i sicrhau y caiff y rhain i gyd eu cyflawni. 

Wedi dweud hynny, mae'r pecyn cymorth yn gynhwysfawr yn y ffordd y mae'n ceisio nodi effeithiau andwyol posibl, enghreifftiau o wahaniaethu uniongyrchol neu anuniongyrchol a'r effaith ar gydberthnasau rhwng grwpiau amrywiol. Mae'n cynnwys y camau pwysig canlynol:

· llenwi unrhyw fylchau yn y wybodaeth sydd ar gael

· cynnwys ac ymgynghori â'r holl grwpiau perthnasol a'r staff y bydd y newid yn effeithio arnynt yn uniongyrchol

· trefniadau monitro a gwerthuso yn y dyfodol. 

Mae'r modd y mae'n delio ag enghreifftiau posibl o wahaniaethu uniongyrchol ac anuniongyrchol yn dangos arfer da. 

Caiff rhestr wirio DIA ei darparu i helpu â'r broses o nodi pa grwpiau sy'n debygol o gael eu heffeithio'n gadarnhaol ac yn negyddol gan bolisi. Mae'r categorïau a ddefnyddir yn cwmpasu'r holl grwpiau allweddol gan gynnwys categorïau ethnigrwydd y Cyfrifiad a gwahanol fathau o namau anabledd. Mae hefyd yn cynnwys ystyriaeth o bobl drawsrywiol, a chroesewir hyn oherwydd caiff y grŵp hwn ei esgeuluso'n aml. Fodd bynnag, mae angen ehangu'r rhestr wirio y tu hwnt i effeithiau cadarnhaol ac andwyol yn unig er mwyn adlewyrchu ystod lawn elfennau'r dyletswyddau cyffredinol. Er enghraifft, a yw'r polisi'n hyrwyddo agweddau cadarnhaol tuag at bobl anabl, cyfle cyfartal rhwng dynion a menywod, a chydberthnasau da rhwng grwpiau hiliol gwahanol? 

Mae'r pecyn cymorth fel petai'n gymwys i newidiadau mewn polisi yn unig, er gwaetha'r ffaith y disgwylir iddo gael ei ddefnyddio i gyflawni'r DIAau ar yr ystod o swyddogaethau a pholisïau presennol a nodir yn yr amserlen yng Nghynlluniau'r Ganolfan Byd Gwaith. 
Fodd bynnag, fel y nodir uchod, rydym yn deall bod y Ganolfan Byd Gwaith yn mynd i'r afael â'r angen i gyflawni DIAau ar bolisïau a swyddogaethau presennol. 

Pan na fydd newid arfaethedig yn rhoi'r hawl i ddewis ar gyfer addasiadau ar lefel leol o ran darparu neu gymhwyso, dim ond DIA o lefel genedlaethol sydd ei angen ar y canllaw. Pan mae dyma'r achos, mae'r pecyn cymorth yn egluro bod cydweithwyr dosbarth a rhanbarthol yn dal yn gyfrifol am roi ystyriaeth briodol i gyfrifoldebau amrywiaeth a chydraddoldeb wrth ddarparu polisïau a phrosesau. Felly os nad oes dewis gan y staff o ran darpariaeth neu gymhwysiad polisi, mae'n anodd gweld sut y gellir disgwyl iddynt 'roi ystyriaeth briodol'. Byddai'r pecyn cymorth yn well petai'n fwy penodol o ran yr hyn sy'n ofynnol gan y staff dosbarth rhanbarthol mewn amgylchiadau o'r fath a phwy sy'n gyfrifol am fonitro cydraddoldeb ar lefel leol er mwyn hysbysu unrhyw DIAau sy'n cael eu cyflawni ar lefel genedlaethol, ond rydym yn deall y caiff data monitro fel arfer ei gasglu'n ganolog drwy systemau data, a'i lunio i'w ddadgrynhoi yn lleol. Y prif beth yw sicrhau y gall gwneuthurwyr penderfyniadau roi ystyriaeth i anghenion pob grŵp ar lefel genedlaethol, ranbarthol a dosbarth, ac ystyried ffyrdd amgen o gyflawni eu dyletswyddau pan fo angen. 

Mae templed go iawn y DIA yn hepgor Cwestiwn 4 y broses asesu, sef 'sut y byddwch yn parhau i fonitro a gwerthuso'r newid yn y dyfodol?'. Mae hwn yn gam pwysig ac yn cysylltu trefniadau DIA y Ganolfan Byd Gwaith gyda'i threfniadau ar gyfer monitro polisïau yn barhaus ar gyfer unrhyw effaith andwyol ar y broses o hyrwyddo cydraddoldeb hil (gweler TOR 2(b)). Mae'r Ganolfan Byd Gwaith yn nodi bod y gwall gweinyddol hwn wedi'i gywiro bellach. 

Cynlluniau Cydraddoldeb Hil, Anabledd a Rhyw y Ganolfan Byd Gwaith

Gellid gwella'r Cynlluniau drwy gyfeirio at yr adnoddau a'r canllawiau sydd ar gael i helpu staff i gyflawni DIAau, fel canlyniadau'r DC. Hefyd, gellid gwella'r Cynlluniau drwy gynnwys esboniad byr o'r hyn y byddai'r Ganolfan Byd Gwaith yn ei wneud pe bai'r DIA yn nodi effaith andwyol, enghreifftiau o golli cyfleoedd ac ati. Enghraifft o arfer da fyddai cynnwys enghraifft o sut y mae'r Ganolfan Byd Gwaith wedi goresgyn unrhyw effaith andwyol bosibl, neu sut y mae wedi annog pobl anabl i gymryd rhan mewn bywyd cyhoeddus ac ati, o ganlyniad i'w phroses DIA. 

Trefniadau ar gyfer monitro'r effaith ar hil ac i gasglu a defnyddio gwybodaeth am effeithiau'r polisïau ac arferion ar ddynion, merched a phobl anabl 

Mae'r Ganolfan Byd Gwaith wrthi'n cynnal adolygiad mawr o'i systemau monitro a'i sail dystiolaeth o ran cydraddoldeb, i'w helpu i ddefnyddio'r data amrywiaeth a gesglir ganddi mewn ffordd fwy systematig. 
 Bydd hyn yn cynnwys edrych ar ddata sy'n ymwneud â math o nam lle bo hynny'n bosibl, ynghyd â rhai categorïau o bobl sydd â chyfrifoldebau gofalu (sydd wedi'u cadw ar eu systemau). Caiff hyn ei groesawu. Mae'r Comisiwn yn cydnabod y cafodd y DWP ei graddio'n uchel ym maes llunio polisi yn seiliedig ar dystiolaeth yn Adolygiad Gallu 2008. 

Cwsmeriaid

Mae Cynlluniau'r Ganolfan Byd Gwaith yn nodi ei bod eisoes yn casglu llawer o wybodaeth am amrywiaeth ei chwsmeriaid, ond y gellid defnyddio'r wybodaeth a gesglir mewn ffordd llawer mwy effeithiol a systematig. Lluniwyd yr adolygiad y cyfeirir ato uchod i gynorthwyo â hyn. 

Mae cynllun gweithredu cydraddoldeb anabledd y Cynllun yn cynnwys nifer o gamau a luniwyd i sicrhau bod y Ganolfan Byd Gwaith yn ystyried yn benodol y graddau y mae ei swyddogaethau, polisïau a gwasanaethau yn bodloni anghenion cwsmeriaid anabl ac yn ystyried yr anghenion hyn. Cafodd y rhain eu nodi drwy gynnwys cwsmeriaid anabl unigol a thrwy ymgynghori, monitro a gwerthuso (ceir manylion am y rhain i gyd yn y Cynlluniau). Mae'r DIAau a ystyriwyd mewn penodau cynharach yn ategu'r gosodiad hwn nes iddynt ystyried y potensial ar gyfer effaith andwyol, ond gellid eu gwella i sicrhau y rhoddir ystyriaeth i ba mor dda y bydd polisi'n cyflawni holl elfennau'r DED gyffredinol.

Staff

Mae'r Cynlluniau'n nodi bod y Ganolfan Byd Gwaith yn monitro, dadansoddi a gwerthuso amrywiaeth o wybodaeth am ei staff i fodloni gofynion penodol y Ddeddf Cysylltiadau Hiliol, y Ddeddf Gwahaniaethu ar Sail Anabledd a'r Ddeddf Cydraddoldeb. 

Mae Cynlluniau a chynlluniau gweithredu'r DWP a'r Ganolfan Byd Gwaith yn hepgor pwy sy'n gyfrifol am gasglu a dadansoddi data cyflogaeth y Ganolfan Byd Gwaith. Mae gweithredoedd o'r fath yn bwysig fel y ceir sail dystiolaeth gadarn i hysbysu'r EIA a phrosesau datblygu polisi mewn perthynas â pholisïau sy'n effeithio ar staff. Dywedodd y Ganolfan Byd Gwaith wrthym fod y cyfrifoldeb dros hyn yn syrthio ar sawl lefel. Mae'r Adran yn gyfrifol am fonitro'r gweithlu yn gyffredinol ac mae'r system RM yn casglu gwybodaeth ystadegol y gellir ei dadgrynhoi. Fodd bynnag, mae'r cyfrifoldebau dros ddadansoddi'r data yn syrthio ar bob lefel yn y busnes. At hynny, mae'r Cynllun Monitro Amrywiaeth a Chydraddoldeb yn cynnwys archwiliad strategol o ddata gweithlu allweddol. 

Byddem yn argymell i weithrediadau sy'n ymwneud â chasglu a dadansoddi data cydraddoldeb gael ei nodi'n briodol yng Nghynlluniau'r DWP a'r Ganolfan Byd Gwaith. Hefyd, dylai'r ddau Gynllun gynnwys gosodiad o ba ddata sydd angen iddynt ei gasglu/defnyddio yn ôl y gyfraith drwy gyfeirio at bob un o'r dyletswyddau penodol ynghyd â threfniadau ar gyfer eu monitro, a bwydo'r wybodaeth hon i mewn i'r prosesau datblygu polisi, am nad yw hyn yn glir iawn ar hyn o bryd. Dylai Cynllun y Ganolfan Byd Gwaith bennu beth y byddai'n ei wneud petai ei ddadansoddiad o'r data yn dangos canlyniadau anghymesurol neu andwyol ar gyfer grwpiau penodol o staff. Byddai rhagor o eglurder yn y maes hwn hefyd yn debygol o ategu ymdrechion i gynyddu cyfraddau rhannu gwybodaeth amrywiaeth y staff. 

Ymgynghori a chyfranogi

Mae Cynlluniau'r Ganolfan Byd Gwaith yn cynnwys gwybodaeth glir am yr ymgynghori a chyfranogi manwl a gyflawnwyd gyda grwpiau amrywiol er mwyn datblygu'r Cynlluniau. Maent hefyd yn cynnwys y dulliau a ddefnyddiwyd i gasglu barn ystod eang o gwsmeriaid am wasanaethau'r Ganolfan Byd Gwaith yn gyffredinol, yn ogystal â barn cyflogeion am sut y mae'r Ganolfan yn perfformio fel cyflogwr yn gyffredinol. Fodd bynnag, nid oes ymrwymiad penodol i ymgynghori â chwsmeriaid a staff sy'n debygol o gael eu heffeithio gan bolisi arfaethedig fel rhan o'r broses o ddatblygu polisi a'i roi ar waith, hynny yw, fel rhan o DIA, y dylid mynd i'r afael ag ef. 
  

Yn briodol, mae pecyn cymorth y DIA yn nodi bod y broses o gyfranogi ac ymgynghori yn gam allweddol mewn unrhyw DIA, ac y dylid ei chynnwys mewn unrhyw newid arfaethedig. Fodd bynnag, dim ond os bydd polisi'n destun EIA llawn y bydd angen cyflawni'r broses o ymgynghori. Mae’r Undeb Gwasanaethau Cyhoeddus a Masnachol (PCS) wedi mynegi pryderon nad yw'r Ganolfan Byd Gwaith yn ymgynghori â hwy bob tro ar faterion sydd o bwys i gwsmeriaid, yn enwedig pan nad oes angen cyflawni DIA llawn ar bolisi sydd wedi'i sgrinio (sydd yn ei dro yn golygu, o dan y trefniadau cyfredol, na fydd ymgynghori ffurfiol yn digwydd). Fodd bynnag, mae'r Ganolfan Byd Gwaith yn nodi eu bod yn ymgynghori â'r undebau ar newidiadau drwy'r Fframwaith Cydberthnasau Diwydiannol, waeth a yw'r rhain o fewn cwmpas DIA ai peidio. Anaml y mae'r Ganolfan Byd Gwaith wedi cyflawni DIAau llawn yn casglu manylion ymgynghori, ac o ganlyniad mae hyn yn awgrymu bod y broses o ymgynghori ar faterion sy'n ymwneud â chydraddoldeb yn gyfyngedig, waeth a ydynt wedi eu cynnal ai peidio. Gan gymryd bod y Comisiwn wedi dod i gasgliad bod nifer o'r prosesau sgrinio fel petaent wedi dod â'r broses DIA i ben yn gynamserol, mae'r diffyg ystyriaeth a roddir i weithgaredd ymgynghori yn yr asesiad o effaith yn bryder dilys, ac yn un sydd angen mynd i'r afael ag ef.

Hefyd, mae'r pecyn cymorth yn nodi'r angen am onestrwydd ac eglurder mewn perthynas ag ymgynghori, a dylid cyhoeddi'r canlyniadau ar ffurf gryno. Mae'r pecyn cymorth yn nodi y dylai unigolion a/neu grwpiau o bobl o grwpiau amrywiol perthnasol gael eu cynnwys ac y dylid ymgynghori â hwy (gan gynnwys undebau llafur), ond ni ddylid defnyddio prosesau cyfranogi ac ymgynghori yn rhy aml ac ni ddylid cysylltu â'r un grwpiau bob tro. Er bod ymgynghori ag ystod eang o grwpiau a'u cynnwys yn y broses o lunio polisi yn seiliedig ar dystiolaeth ac osgoi 'blinder ymgynghori' yn bwysig, efallai y bydd ymgynghori'n addas bron bob amser mewn perthynas â rhai grwpiau. Er enghraifft, bydd angen ymgynghori ag undebau llafur a'r Grwpiau Rhwydwaith Amrywiaeth Staff pan fydd polisïau'n effeithio ar staff. Yn hytrach nag awgrymu na ddylid defnyddio prosesau ymgynghori a chyfranogi yn rhy aml, argymhellwn y dylai'r canllawiau nodi'r angen iddo fod yn gymesur â pherthnasedd i gydraddoldeb y materion yr ymgynghorir arnynt. 

Mae'r Ganolfan Byd Gwaith wedi datblygu fframwaith 'gweithio gyda phartneriaid' sydd â'r nod o sicrhau bod dull y Ganolfan o gynnal ymgynghoriad allanol yn gyson ac yn gynhwysol, ac yn ystyried gofynion deddfwriaethol. Penodwyd rhwydwaith o reolwyr cysylltiadau allanol rhanbarthol a dosbarth gan y Ganolfan, sy'n ceisio ymgysylltu â chynrychiolwyr ym mhob rhan o'u cymunedau. Hefyd, sefydlwyd Fforwm Grŵp Cynrychiolwyr Cwsmeriaid Cenedlaethol gan y Ganolfan, sy'n cyfarfod bob dau fis. Yn 2007, cynhaliwyd arolwg boddhad cwsmeriaid gan y Ganolfan Byd Gwaith gyda'r bwriad penodol o asesu barn cwsmeriaid ar eu cyswllt cyntaf â'r Ganolfan Byd Gwaith. Caiff y mesurau hyn eu croesawu. 

Grwpiau Rhwydwaith Amrywiaeth Staff

Yn ddiweddar, adolygwyd ac ail-lansiwyd Grwpiau Rhwydwaith Amrywiaeth Staff y Ganolfan Byd Gwaith, sy'n gweithredu ar lefel ddosbarth, rhanbarthol a chenedlaethol gan gwmpasu hil, cred, rhywioldeb, oed, anabledd a'r cydbwysedd rhwng bywyd a gwaith. Diben y grwpiau hyn yw darparu fforwm i gyfrannu at bolisïau, a bydd hyn o fudd i staff a chwsmeriaid. Er enghraifft, cyfarfu cadeiryddion yr SDNG â'r contractwr monitro ymchwil fel rhan o'r adolygiad o dystiolaeth er mwyn darparu cipolwg o faterion amrywiaeth gwaith fel rhan o'r dadansoddiad ansoddol. Roeddent hefyd yn rhan o'r broses o lunio Wythnos Amrywiaeth y Ganolfan Byd Gwaith a gefnogwyd gan yr Isadran Partneriaethau, ac yn rhan o lansiad y 'pasbort amrywiaeth' a luniwyd gan Grŵp Rhwydwaith Staff Amrywiaeth Anabledd y Ganolfan Byd Gwaith. Cafodd y pasbort ei lunio i gasglu unrhyw wybodaeth amrywiaeth sy'n cael effaith ar fywyd gwaith unigolyn o ddydd i ddydd megis addasiadau rhesymol, ymrwymiadau gofal neu faterion cydbwyso bywyd a gwaith. Defnyddir y ffurflen fel sail ar gyfer trafodaeth rhwng aelod o staff a'i reolwr llinell. 

Caiff arolwg staff ei gynnal yn flynyddol ac mae'n cynnwys cwestiynau am brofiadau staff o grwpiau amrywiol (gan gynnwys oed, hil, cyflwr iechyd, cefndir addysgol, rhyw, tueddfryd rhywiol, cyfrifoldebau gofal domestig, crefydd a chred, gradd a phatrwm gwaith). 

Llywodraethu 

Mae'r Ganolfan Byd Gwaith yn nodi bod angen i gyfarwyddwyr ddarparu sicrwydd ffurfiol i'r Prif Weithredwr eu bod wedi cydymffurfio â deddfwriaeth amrywiaeth a chydraddoldeb, ymhlith pethau eraill. Mae'n ofynnol i gyfarwyddwyr roi gradd i'w cyfarwyddiaeth sy'n seiliedig ar risg, yn dibynnu ar effeithiolrwydd neu ddigonolrwydd eu perfformiad, a dylid dyfynnu tystiolaeth gryno i ategu'r radd. Caiff y fenter hon ei chroesawu, ond byddai'r sicrwydd a ddarperir yn fwy cadarn petai'r dystiolaeth a ddisgrifir yn fwy penodol a gwiriadwy ac wedi'i chysylltu â'r dulliau gweithredu a gynhwysir yng nghynlluniau gweithredu'r cynllun neu gynlluniau gweithredu DC, am fod llawer o'r dystiolaeth a ddyfynnir yn eithaf cyffredinol. 

Hyfforddiant a chanllawiau eraill i staff sy'n cyflawni DIAau

Caiff staff sy'n cyflawni DIAau eu cefnogi gan Dîm Amrywiaeth a Chydraddoldeb, sy'n darparu cyngor arbenigol i berchnogion busnesau sy'n cyflawni'r asesiadau hyn, mewn canolfan gorfforaethol ac ar hyd y rhwydwaith cyflwyno gweithredol. 

Nid yw'r Cynlluniau'n nodi'n glir pa hyfforddiant a ddarperir i staff o ran y dyletswyddau (gofyniad penodol ar gyfer y RED), ac yn enwedig a yw staff sy'n cymryd rhan yn y broses o ddatblygu a gweithredu polisi hefyd wedi'u hyfforddi yn y maes ymgynghori a monitro (casglu a defnyddio data). Fodd bynnag, mae'n amlwg fod y Ganolfan Byd Gwaith yn darparu hyfforddiant ar gydraddoldeb ac amrywiaeth ac wedi datblygu ystod eang o gynhyrchion dysgu a datblygu. Caiff staff eu hyfforddi ar y dyletswyddau fel rhan o'r Hyfforddiant Sylfaenol. Rhwng 2005 a 2007, nododd y Ganolfan Byd Gwaith bod tua 300 o staff wedi cael hyfforddiant manwl ar gwblhau DIAau, a bod 1,100 o staff rhanbarthol wedi cymryd rhan mewn sesiynau ymwybyddiaeth a ddarparwyd gan Bartneriaid Busnes Amrywiaeth yn ystod yr un cyfnod. Mae'r Ganolfan Byd Gwaith hefyd yn comisiynu gwerthusiad ffurfiol i asesu pa mor dda y mae eu trefniadau cymorth cyfredol yn cynorthwyo staff sydd â rolau o ran busnes.

Casgliadau

Cyffredinol 

Diwygiodd y Ganolfan Byd Gwaith ei systemau a'i threfniadau ar gyfer cyflawni'r RED ar ôl gweithredu'r DED a'r GED. Ar y cyfan, mae'r systemau hyn wedi'u datblygu'n dda, ac mae ganddynt y potensial i gyflawni'r dyletswyddau'n effeithiol iawn, yn enwedig y fframwaith DC. Fodd bynnag, nid yw'r trefniadau newydd yn nodi'r gwahaniaethau amlwg rhwng gofynion pob un o'r dyletswyddau. Roedd hyn yn arbennig o amlwg mewn perthynas â DIAau a oedd yn ymddangos fel petaent yn canolbwyntio'n bennaf ar nodi effaith andwyol, yn hytrach nac, er enghraifft, hefyd edrych am enghreifftiau o golli cyfleoedd i hyrwyddo cyfle cyfartal a chydberthnasau da rhwng grwpiau. 

Mae angen croesawu'r angen am gysyniad 'asesu effaith' ehangach, i hyrwyddo cydraddoldeb yn fwy effeithiol ac i fodloni'r dyletswyddau ar eu ffurf bresennol, ond hefyd i baratoi ar gyfer y broses debygol o gyflwyno dyletswydd gydraddoldeb yn y dyfodol agos. 

Efallai bod staff y Ganolfan Byd Gwaith wedi'u hyfforddi i ddelio ag asesu effaith yn yr ystyr ehangach, ond ni chaiff hyn ei adlewyrchu'n ddigonol yn y DIAau sydd wedi'u harchwilio hyd yma. 

Caiff y broses o adolygu systemau monitro cydraddoldeb ei chroesawu am ei bod yn amlwg fod y Ganolfan Byd Gwaith eisoes yn casglu symiau mawr o ddata monitro. Bydd defnyddio data o'r fath yn effeithiol yn cynorthwyo â'r broses o lunio polisi yn seiliedig ar dystiolaeth, ac yn caniatáu i'r adran hyrwyddo cydraddoldeb i'r eithaf ac yn fwy effeithiol. 

Mae'r DC yn fenter arloesol sydd â photensial mawr o ran helpu'r Ganolfan Byd Gwaith a'r DWP i gyflawni'r dyletswyddau. Yn y pen draw, bydd effeithiolrwydd y DC yn dibynnu'n fawr ar ba mor dda y caiff cynlluniau gweithredu'r DC eu hymgorffori ym mhroses cynllunio busnes yr adran. 

Hil

Mae'r trefniadau ar gyfer DIA yn nodi pwysigrwydd ymgynghori â grwpiau sy'n debygol o gael eu heffeithio gan bolisïau yng nghamau cynnar y broses o ddatblygu polisi, ond ni fydd ymgynghoriad yn cael ei gynnal yn ystod y broses o sgrinio cychwynnol bob amser. Yn ffurfiol, dim ond yn ystod DIA llawn y mae angen cyflawni proses o ymgynghori, a ni chaiff y rhain eu cyflawni'n aml felly gall enghreifftiau o ymgynghori ar faterion sy'n ymwneud â chydraddoldeb ymddangos yn eithaf cyfyngedig. Er bod prosesau sgrinio cychwynnol y Ganolfan Byd Gwaith yn mynd ymhellach nag ystyried perthnasedd drwy ystyried effaith, os na chaiff manylion eglur am yr ymgynghoriad eu cynnwys, ni ellir eu hystyried yn EIAau hollol effeithiol. Pan fydd y Ganolfan Byd Gwaith yn honni ei bod yn ymwybodol o farn rhanddeiliaid a'r rheini sy'n debygol o gael eu heffeithio gan y polisïau, mae angen iddi sicrhau ei bod yn ymgorffori ac yn ystyried y sylwadau hyn mewn modd eglur fel rhan o unrhyw DIA. 

Anabledd

Mae trefniadau'r Ganolfan Byd Gwaith yn nodi'n briodol bod angen ystyried yr effaith ar wahanol fathau o namau, yn hytrach nac ar bobl anabl yn gyffredinol. Mae angen i'r trefniadau ganolbwyntio fwy ar roi ystyriaeth briodol i'r angen i hyrwyddo agweddau cadarnhaol tuag at bobl anabl, annog cyfranogiad gan bobl anabl mewn bywyd cyhoeddus a chymryd camau i ystyried anableddau pobl anabl, hyd yn oed pan fydd hyn yn golygu trin pobl anabl yn fwy ffafriol na phobl eraill.  

Rhyw

Gellid gwella trefniadau'r DIA drwy ganolbwyntio fwy ar gyfleoedd a gollwyd i hyrwyddo cyfle cyfartal rhwng dynion a merched. 

PENNOD SAITH - Casgliadau ac argymhellion cyffredinol

Casgliadau

Dyma'r Asesiad ffurfiol cyntaf y mae'r Comisiwn wedi'i gynnal o dan Adran 31 o'r Ddeddf Cydraddoldeb 2006. Cafodd ei gynnal am i'r Comisiwn a'r comisiynau etifeddol gynt ganfod awdurdodau cyhoeddus, ar hyd y rhan fwyaf o sectorau, gan gynnwys adrannau'r llywodraeth, yn methu â chydymffurfio â'u hymrwymiadau o dan ddeddfwriaeth cydraddoldeb wrth lunio a gweithredu polisi. At hynny, maent yn cael eu beirniadu’n gynyddol gan y llysoedd am y methiant hwn. Felly, roedd hwn yn gyfle i gyflawni Asesiad o'r ffordd yr aeth un o asiantaethau'r llywodraeth (y mae llawer ohonynt) i'r afael â'i rhwymedigaethau o dan y ddeddfwriaeth cydraddoldeb, a sut y cafodd y rhain eu heffeithio gan ei pherthynas benodol â'r adran nawdd. Ni chafodd y Ganolfan Byd Gwaith ei dewis ar hap, ond mewn ymateb i gwynion a ymddangosai'n ddilys a wnaed gan staff y Ganolfan Byd Gwaith a chynrychiolwyr undebau llafur, yn ymwneud â dau achos penodol pan gwestiynwyd a oedd effeithiau'r newidiadau polisi ar gydraddoldeb wedi'u hasesu a'u cyfeirio'n ddigonol. 

Roedd yr asesiad yn eithaf cymhleth am fod y Ganolfan Byd Gwaith a'r DWP wedi datblygu, ac wedi ceisio gwella eu systemau a'u canlyniadau cydraddoldeb dros amser, ac maent yn parhau i wneud hynny. Serch hynny, mae'r Asesiad yn cyflwyno gwersi sy'n ddefnyddiol yn ein barn ni, i'w dysgu gan y Ganolfan Byd Gwaith, a'r DWP yn arbennig, ynghyd ag eraill sy'n gorfod cydymffurfio â'u dyletswyddau o dan ddeddfwriaeth cydraddoldeb. 

Yn amlwg, i gychwyn rhoddwyd llawer o ystyriaeth i'r systemau sydd eu hangen i alluogi'r adran i fodloni'r Ddyletswydd Cydraddoldeb Hiliol (RED) gan y DWP a'r Ganolfan Byd Gwaith, ac yna diwygiwyd y systemau hyn yn dilyn eu gwaith i'r Ddyletswydd Cydraddoldeb i Bobl Anabl (DED) a'r Ddyletswydd Cyfrifoldeb Rhywiol (GED). Fodd bynnag, byddem yn argymell iddynt sicrhau eu bod yn rhoi digon o sylw i'r elfennau hynny o'r dyletswyddau hyn sydd wedi'u hesgeuluso yn y broses. 

Ar y cyfan, mae'r adran wedi dangos ei bod yn ystyried llawer o elfennau'r dyletswyddau cyffredinol. Fodd bynnag, mae'r Asesiad wedi nodi rhai meysydd ble mae'r systemau a luniwyd i gyflawni'r dyletswyddau'n annigonol. Yn arbennig, nid yw'r asesiadau o effaith ar amrywiaeth (DIAau) yn ceisio nodi'r ystod lawn o faterion a gwmpesir gan y dyletswyddau. Nid yw'r Ganolfan Byd Gwaith wedi gwneud defnydd o'i phroses DIA llawn. Yn hytrach, cynhaliwyd prosesau sgrinio cychwynnol sydd, er eu bod yn mynd y tu hwnt i asesu perthnasedd polisi i hil, anabledd a/neu ryw, yn aml yn methu â dangos ystyriaeth ddigonol ar gyfer pob un o elfennau'r dyletswyddau. Mewn rhai achosion, ymddangosai fod camddealltwriaeth ymysg y rheini a oedd yn cyflawni'r asesiadau o ran eu nod terfynol, a'r hyn y bwriedir iddynt eu cyflawni. Er enghraifft, mae rhai o brosesau sgrinio cychwynnol y Ganolfan Byd Gwaith yn cynnwys tybiaethau y byddai triniaeth gyfartal yn arwain at gyfle cyfartal yn awtomatig, yn hytrach na chydnabod y bydd angen mynd y tu hwnt i driniaeth gyfartal ar adegau i gyflawni'r dyletswyddau, yn enwedig mewn perthynas â chydraddoldeb anabledd. Mae hyn yn gwrth-ddweud ymdrechion amlwg mewn mannau eraill i ddiwallu anghenion grwpiau penodol. 

Yn amlwg, mae argaeledd data cydraddoldeb sydd wedi'i ddadgrynhoi'n briodol ac y gellid seilio penderfyniadau arno yn parhau yn her, ond mae'r Comisiwn yn nodi bod camau gweithredu wedi'u cymryd ac yn parhau ar waith i wella ansawdd y data a gwybodaeth fonitro yn ogystal â sut y caiff y wybodaeth honno ei defnyddio. 

Nid yw'n eglur bob amser sut y mae rhai o'r DIAau yn cysylltu â, nac yn cyfrannu at, asesiadau o bolisïau cysylltiedig a gyflawnwyd yn flaenorol, neu ffurfiau cynharach o'r polisïau sy'n debygol o rwystro ymdrechion i hyrwyddo cydraddoldeb a chyflawni'r ystod lawn o ddyletswyddau'n effeithiol, p'un a gawsant eu cynnal gan y Ganolfan Byd Gwaith neu rannau eraill o'r adran. Byddai'r Comisiwn yn annog y DWP/Canolfan Byd Gwaith i ddefnyddio dull mwy cyflawn a strategol o ran ei asesiad o effaith ar gydraddoldeb (EIA), a fyddai'n golygu cynhyrchu llai o ddogfennau EIA, neu ddogfennau llai darniog, ar adegau.

Golyga hyn i gyd nad yw'r DWP/Ganolfan Byd Gwaith yn cydymffurfio'n llawn â'r holl ddyletswyddau cyffredinol. Fodd bynnag, mae tystiolaeth yn barod yn nodi yr eir i'r afael â llawer o'r meysydd a oedd yn achosi pryder, os nad yw hyn yn cael ei gyflawni eisoes. Mae'r Ganolfan Byd Gwaith wedi nodi eu bod eisoes yn bwriadu mynd i'r afael â meysydd lle ceir gwendid, er enghraifft drwy'r fersiwn nesaf o'r DC sydd i'w lansio'n ddiweddarach eleni, a fydd yn rhoi'r Ganolfan mewn sefyllfa well i fesur cydymffurfiaeth â'r dyletswyddau. Yn ogystal, mae wedi cymryd rhan mewn gweithgarwch arwyddocaol i adolygu ei sail dystiolaeth cydraddoldeb, a disgwylir i gam cyntaf y broses hon ddod i gasgliad yn ddiweddarach y gwanwyn hwn. Mae'r Adran, gan gynnwys y Ganolfan Byd Gwaith, yn adolygu strwythur yr EIAau/DIAau a chanllawiau cysylltiedig. Mae'r Adran hefyd wedi comisiynu gweithgaredd adolygu cyffredinol ar hyd ei holl fusnesau i nodi arfer da sy'n bodoli eisoes a meysydd lle y mae angen cymryd camau adfer. Caiff y mesurau hyn eu croesawi.

Mae'r Comisiwn hefyd yn credu nad yw llawer o'r camau sydd angen eu cymryd i gydymffurfio â'r dyletswyddau yn feichus a'u bod yn gymesur. Felly, mae'r Comisiwn wedi nodi nifer o argymhellion isod ar gyfer y DWP/y Ganolfan Byd Gwaith i'w caniatáu i wneud hyn. 

Wrth fynd i'r afael â chanfyddiadau'r Asesiad, caiff y Ganolfan Byd Gwaith a'r DWP hefyd eu harwain gan ganllaw EIA newydd y Comisiwn, a gaiff ei gyhoeddi ar ein gwefan yn fuan. 

Byddem yn argymell awdurdodau cyhoeddus eraill, yn enwedig asiantaethau gweithredol o fewn llywodraeth ganolog, i ystyried canfyddiadau ac argymhellion yr Asesiad hwn, gan ystyried eu trefniadau eu hunain ar gyfer hyrwyddo cydraddoldeb a chyflawni'r dyletswyddau. 

Argymhellion

Dylai'r Ganolfan Byd Gwaith wneud y canlynol: 

•
Sicrhau bod ei gofynion llywodraethu'n cynnwys tystiolaeth fwy penodol a gwiriadwy mewn perthynas â chyflawni'r dyletswyddau. Lle y bo'n bosibl, dylai sicrwydd ganolbwyntio ar ganlyniadau yn hytrach na chynnyrch yn unig. 

· Sicrhau bod yr hyfforddiant DIA ar gyfer staff yn cyfeirio at yr argymhellion a'r arsylwadau yn yr adroddiad hwn. 

•
Sicrhau bod staff sy'n cyflawni'r DIAau yn deall y bydd angen i'r DWP/Ganolfan Byd Gwaith fynd ymhellach na thriniaeth gyfartal ar adegau, er enghraifft drwy ystyried anghenion grwpiau neu unigolion penodol ac ystyried mesurau gweithredu cyfreithiol a chadarnhaol i wella canlyniadau cydraddoldeb. 

· Sicrhau ei bod yn ymateb i ganfyddiadau'r adolygiad mawr o'i sail dystiolaeth cydraddoldeb. 

· Sicrhau y caiff DIAau eu hadolygu ar amser. 

•
Sicrhau bod cysondeb rhwng cynlluniau, yr Her Amrywiaeth (DC) a'r pecyn cymorth DIA. 

· Cyflwyno fframwaith DC ar gyfer swyddogaethau cyflogaeth. 

· Adolygu ei DC i gynnwys cyfeiriadau at ddyletswyddau'r Codau Ymarfer a chanllawiau eraill y Comisiwn. 

•
Adolygu pecyn cymorth a chanllawiau'r DIA i sicrhau'r canlynol: 

· Diffiniadau cliriach o'r ystod lawn o ddyletswyddau cyffredinol. 

· Gwell eglurder o ran cyfrifoldebau staff ar bob lefel, yn enwedig y rheini sy'n cyflawni DIAau, prosesau ymgynghori a chyfranogi a phrosesau monitro/casglu a defnyddio data. 

· Integreiddio gwell rhwng gwaith DIA a gyflawnwyd gan y DWP a'r Ganolfan Byd Gwaith ar bob lefel, fel bod y gwaith a gyflawnir ar bob lefel (boed ar lefel genedlaethol, rhanbarthol neu ddosbarth) yn ychwanegu gwerth at y gwaith sydd eisoes wedi'i gwblhau ac yn osgoi achosion o ddyblygu ymdrech a gwaith papur. 

· Dylai'r Ganolfan Byd Gwaith adeiladu ar DIAau y DWP lle bo hynny'n bosibl, yn hytrach a llunio dogfennaeth o'r newydd, heblaw bod y Ganolfan Byd Gwaith wedi datblygu neu ddechrau'r polisi ei hun. Er enghraifft, efallai y byddai'n fwy effeithiol petai'r Ganolfan Byd Gwaith yn rhoi mewnbwn gweithredol i DIAau a gyflawnir gan y DWP yn ystod y cam o ddatblygu polisi, a pharhau i wneud hynny drwy gydol y polisi, yn hytrach na bod y Ganolfan Byd Gwaith yn dechrau DIA unigol ei hun pan fydd yn rhaid i'r Ganolfan Byd Gwaith roi'r polisi ar waith yn ddiweddarach. 

· Dylai'r broses o sgrinio fod yn llai beichus ac yn canolbwyntio'n syml ar 'berthnasedd' i bob elfen o'r dyletswyddau cyffredinol fel sail ar gyfer pennu a oes angen DIA. O ganlyniad, bydd DIAau sy'n canolbwyntio ar effaith ac a yw polisi'n dangos bod yr Adran yn cyflawni holl agweddau'r dyletswyddau, yn dod yn fwy rheolaidd. 

· Pan fydd proses sgrinio'r DWP wedi nodi bod polisi'n berthnasol i gydraddoldeb hil, anabledd a/neu ryw, ni fydd angen i'r Ganolfan Byd Gwaith sgrinio'r polisi eto pan gaiff ei roi ar waith. Efallai y bydd dal angen i'r Ganolfan Byd Gwaith sgrinio polisïau a ddechreuwyd eu hunain, lle bo perthnasedd yn aneglur, a chyflawni DIAau ar y rheini sy'n berthnasol. 

· Mae DIAau y Ganolfan Byd Gwaith yn cynnwys asesu prosesau o ymgynghori a chyfranogi â grwpiau sy'n debygol o gael eu heffeithio gan y polisi, oni all y Ganolfan Byd Gwaith ddangos ei bod yn ymwybodol o farn pobl o'r fath drwy ffyrdd eraill, megis ymgynghoriad neu gyfranogiad perthnasol a gyflawnwyd gan rannau eraill o'r adran, a mynd i'r afael â'r rhain mewn ffordd eglur. 

· Dylai ei thempled DIA fod wedi'i alunio â thempled y DWP gymaint â phosibl, ar gyfer cysondeb gwell. 

· Dylai'r rhestr wirio gwmpasu mwy nag effeithiau cadarnhaol ac andwyol yn unig. 

· Mae'n amlwg ei fod yn berthnasol i bolisïau arfaethedig yn ogystal â pholisïau sy'n bodoli eisoes. 

· Integreiddio gwell gyda'r DC. 

· Dylai'r DIAau gynnwys cynlluniau gweithredu ac iddynt amserlen â llinellau cyfrifoldeb clir sy'n cynnwys pethau fel y canlynol: 

· Unrhyw brosesau monitro/casglu data/ymgynghori a chyfranogi y gallai fod eu hangen mewn perthynas â materion penodol, pwy sy'n gyfrifol dros hyn a sut y caiff canlyniadau'r camau gweithredu hyn eu bwydo i mewn i'r broses o ddatblygu/gweithredu'r polisi. 

· P'un a ddylid gwneud unrhyw addasiadau i'r polisi, fel ychwanegu gofynion penodol i gytundebau trydydd parti neu gytundebau partneriaeth. 

· Pryd y caiff y DIA a'r cynllun gweithredu eu hadolygu. 

Atodiad A

Cylch Gorchwyl

1.
Asesu'r graddau y mae'r Adran Gwaith a Phensiynau (DWP), drwy ei hasiantaeth weithredol, y Ganolfan Byd Gwaith, wedi cydymffurfio â'r Dyletswyddau Cydraddoldeb Hil, Anabledd a Rhyw yn y broses o ddatblygu ei pholisïau ac arferion a'u rhoi ar waith, yn enwedig, ond nid yn unig, mewn perthynas â: 

a)
Canoli'r dasg o brosesu budd-daliadau

b)
Diwygio gwasanaethau ar gyfer cwsmeriaid budd-dal analluogrwydd, gan gynnwys cyflwyno'r Llwybrau at Waith a'r Lwfans Cyflogaeth a Chymorth 

c)
Rhoi'r canlynol ar waith:

•
Partneriaethau Cyflogaeth Lleol, a

•
gwasanaethau newydd i rieni unigol. 

2.
Asesu trefniadau'r Ganolfan Byd Gwaith ar gyfer y canlynol: 

a)
Asesu effaith debygol 
polisïau arfaethedig o ran hyrwyddo cydraddoldeb hiliol ac ymgynghori yn ei chylch

b)
Monitro polisïau i nodi unrhyw effeithiau andwyol o ran hyrwyddo cydraddoldeb hiliol, a

c)
Chyhoeddi canlyniadau asesiadau a gwaith ymgynghori o'r fath. 

3.
Asesu dulliau'r Ganolfan Byd Gwaith o asesu effaith ei pholisïau ac arferion, neu effaith debygol ei pholisïau ac arferion arfaethedig, ar gydraddoldeb i bobl anabl. 

4.
Asesu'r camau gweithredu y mae'r Ganolfan Byd Gwaith wedi'u cymryd, neu'n bwriadu eu cymryd, i asesu effaith ei pholisïau ac arferion, neu effaith debygol ei pholisïau ac arferion arfaethedig, ar gydraddoldeb rhwng dynion a menywod. 

5.
Asesu canllawiau'r Ganolfan Byd Gwaith i staff ar gyfer cyflawni'r asesiadau, y prosesau ymgynghori a monitro y cyfeirir atynt uchod, gan gynnwys unrhyw offerynnau asesu effaith, deunyddiau hyfforddi, templedi asesu, strategaeth gyhoeddi a dulliau cymeradwyo'r uwch reolwyr, ond nid y rhain yn unig.

6.
Nodi, drwy'r asesiadau amrywiol hyn, enghreifftiau o arfer da y gellir eu dadgrynhoi yn y Ganolfan Byd Gwaith a'r DWP, ac o bosibl eu defnyddio gan y Comisiwn yn ehangach.

7.
Y graddau y canfu'r Comisiwn fod y Ganolfan Byd Gwaith wedi methu â chyflawni unrhyw un o ddyletswyddau'r sector cyhoeddus, i nodi'r rhesymau dros fethiant o'r fath, ystyried a oes bwriad i gymryd camau i fynd i'r afael â'r diffygion hyn ai peidio, neu os yw'r Comisiwn yn credu bod unrhyw gamau gweithredu arfaethedig yn annigonol, ystyriwch beth arall sydd angen ei wneud. 

8.
Cyhoeddi adroddiad ar ganfyddiadau'r asesiad, gan gynnwys unrhyw argymhellion angenrheidiol ar gyfer camau gweithredu pellach. 

Cafodd y Cylch Gorchwyl ei lywio gan y nodau isod: 

•
Bod yn gyfredol - canolbwyntio ar asesiad effaith a phrosesau o fonitro ar gyfer newidiadau diweddar mewn polisi

•
Cwmpasu'r tair dyletswydd - mae'r polisïau a restrir yn cwmpasu meysydd sy'n arwyddocaol o berthnasol i bob dyletswydd, ond sydd hefyd â thraws-berthansedd i'r dyletswyddau eraill 

•
Cynnwys dimensiynau cenedlaethol a rhanbarthol - edrych ar asesiad o effaith a phrosesau monitro ar wahanol lefelau 

•
Cwmpasu cymysgedd o bolisïau allanol a mewnol, a

•
Caniatáu ar gyfer craffu ar y mathau o faterion a godwyd gan y cwynion gwreiddiol. 

Atodiad B - Dyletswyddau'r sector cyhoeddus

Mae'r dyletswyddau'n cynnwys nifer o ddyletswyddau cyffredinol a dyletswyddau penodol. Lluniwyd y dyletswyddau penodol i helpu awdurdodau cyhoeddus gyflawni'r dyletswyddau cyffredinol, ac felly maent yn gyfrwng ar gyfer gorffen. 

Y dyletswyddau cyffredinol

Mae'n rhaid i awdurdodau cyhoeddus sy'n ddarostyngedig i'r dyletswyddau cyffredinol roi 'ystyriaeth briodol i'r angen i' wneud llawer o bethau. Mae'r rhain ar gyfer pob un o'r dyletswyddau: 

Y Ddyletswydd Cydraddoldeb Hiliol

· Diddymu achosion o wahaniaethu anghyfreithlon ar sail hil, a

· Hyrwyddo cyfle cyfartal a chysylltiadau da rhwng pobl o grwpiau hiliol gwahanol. 

Y Ddyletswydd Cydraddoldeb i Bobl Anabl

· Hyrwyddo cyfle cyfartal rhwng pobl anabl a phobl eraill 

· Dileu gwahaniaethu sy’n anghyfreithlon o dan y DDA

· Dileu achosion o aflonyddu ar bobl anabl sy’n ymwneud â’u hanableddau 

· Hyrwyddo agweddau cadarnhaol tuag at bobl anabl

· Annog cyfranogiad gan bobl anabl mewn bywyd cyhoeddus, a

· Chymryd camau i ystyried anableddau pobl anabl, hyd yn oed pan fydd hynny’n golygu trin pobl anabl yn fwy ffafriol na phobl eraill. 

Y Ddyletswydd Cydraddoldeb Rhywiol

· Dileu gwahaniaethu ac aflonyddu anghyfreithlon (gan gynnwys dynion a menywod trawsrywiol); a

· Hyrwyddo cyfle cyfartal rhwng dynion a merched. 

Y dyletswyddau penodol

Mae'r dyletswyddau penodol, a nodir o dan is-ddeddfwriaeth,
 fel a ganlyn: 

Hil

Cyhoeddi cynllun cydraddoldeb hiliol sy'n nodi'r holl swyddogaethau/polisïau sy'n berthnasol i gydraddoldeb hiliol a nodi manylion o'i drefniadau ar gyfer: 

· Asesu effaith debygol polisïau arfaethedig o ran hyrwyddo cydraddoldeb hiliol, ac ymgynghori yn ei chylch ('asesiad o effaith ar gydraddoldeb hiliol'). 

· Monitro polisïau i nodi unrhyw effeithiau andwyol o ran hyrwyddo cydraddoldeb hiliol. 

· Cyhoeddi canlyniadau'r asesiadau o effaith, y gwaith ymgynghori a'r gwaith monitro. 

· Sicrhau bod gan y cyhoedd fynediad i wybodaeth a gwasanaethau. 

· Hyfforddi staff mewn cysylltiad â'r dyletswyddau cyffredinol a phenodol. 

Hefyd, mae'n rhaid i gyrff cyhoeddus adolygu eu rhestr o swyddogaethau/ polisïau perthnasol yn eu cynllun cydraddoldeb hiliol bob tair blynedd. 

Anabledd

Cyhoeddi cynllun cydraddoldeb anabledd sy'n cynnwys y canlynol: 

· Cynnwys pobl anabl yn y broses o ddatblygu'r cynllun a chyflwyno manylion am y ffyrdd y cawsant eu cynnwys. 

· Y dulliau ar gyfer asesu effaith a'r camau y bydd yn eu cymryd i gyflawni'r ddyletswydd gyffredinol (y cynllun gweithredu). 

· Trefniadau ar gyfer casglu a defnyddio gwybodaeth am effaith ei bolisïau ac arferion ar bobl anabl, yn arbennig wrth adolygu effeithiolrwydd ei gynllun gweithredu ac wrth baratoi cynlluniau dilynol. 

O fewn tair blynedd o gyhoeddi'r cynllun, dylid cymryd y camau a nodir yn y cynllun gweithredu (oni bai ei bod yn afresymol neu'n anymarferol gwneud hynny). 

Cyflwyno adroddiad yn flynyddol. 

Adolygu a diwygio'r cynllun bob tair blynedd. 

Rhyw

Cyhoeddi cynllun cydraddoldeb rhyw a chynllun gweithredu, gan ymgorffori amcanion sy'n cynnwys y canlynol: 

· Casglu a defnyddio gwybodaeth i gyflawni'r dyletswyddau. 

· Defnyddio'r wybodaeth i adolygu effeithiolrwydd ei broses o roi'r ddyletswydd ar waith ac i baratoi cynlluniau dilynol. 

· Gwybodaeth am sut y bydd yr awdurdod cyhoeddus yn asesu effaith polisïau ac arferion cyfredol a pholisïau ac arferion newydd ar gydraddoldeb rhyw. 

· Ystyried yr angen i gymryd camau gweithredu ar yr holl achosion dros y bwlch cyflog rhwng y ddau ryw. 

· Ymgynghori â chyflogeion perthnasol, defnyddwyr gwasanaethau ac eraill (gan gynnwys undebau llafur). 

· Nodi sut y caiff yr amcanion eu cyflawni. 

Cyflwyno adroddiad yn flynyddol. 

Adolygu a diwygio eu cynllun bob tair blynedd o leiaf.

� Nodir y cylch gorchwyl llawn yn Atodiad A. 


� Mae'r meysydd polisi a gynhwyswyd yn yr asesiad yn gymwys ledled Prydain Fawr. Fodd bynnag, mae rhai rhannau o'r asesiad yn canolbwyntio'n fanylach ar ranbarthau neu wledydd penodol. 


� Noder fod y Codau Ymarfer Statudol amrywiol mewn perthynas â phob un o'r dyletswyddau yn parhau mewn grym - gellir canfod y rhain ar wefan y Comisiwn yn www.equalityhumanrights.com. 


� Menter dwy flynedd sy'n anelu at leihau'r bwlch yng nghyflogaeth lleiafrifoedd ethnig, a ddaeth i ben ym mis Mawrth 2006. 


� Gwnaeth y Comisiwn gais am y wybodaeth hon ym mis Hydref 2007. 


� Gall sgrinio polisïau i ganfod y perthnasedd o ran cydraddoldeb hil, anabledd a rhyw helpu awdurdod i wybod faint o bwyslais i roi ar hyrwyddo cydraddoldeb mewn perthynas â phob polisi, a ph'un a fydd angen cyflawni EIA llawn ai peidio. Fodd bynnag, ni ddylid edrych ar sgrinio fel proses i gymryd lle EIA llawn am fod gan y rhan fwyaf o bolisïau'r potensial i effeithio ar grwpiau gwahanol mewn ffyrdd gwahanol.


� O fis Rhagfyr 2006 a mis Ebrill 2007 yn y drefn honno. 


� Cynlluniau Cydraddoldeb Anabledd a Rhyw ac Adroddiad ar Gynnydd Cynllun Cydraddoldeb Hiliol DWP. 


�Dim ond RED oedd ar waith pan wnaed y penderfyniad i ganoli ac yn ystod y camau cynnar o weithredu. 


�Roedd y budd-daliadau a broseswyd yn cynnwys Cymhorthdal Incwm, Budd-dal Analluogrwydd, Lwfans Ceisio Gwaith a Chronfa Gymdeithasol. 


�Bellach caiff gwasanaethau dehonglydd dros y ffôn yr Adran eu darparu gan thebigword. 


�'Vision for London' - cafodd crynodeb o'r adborth ei restru yn yr atodiad.


� Dadansoddiad o effeithiau tebygol ystod o opsiynau posibl ar gyfer rhoi newid polisi ar waith yw Asesiad Effaith - gweler canllawiau Swyddfa'r Cabinet yn: http://www.cabinetoffice.gov.uk/secretariats/economic_and_domestic/legislative_programme/guide_html/impact_assessment.aspx


� Heblaw am yr estyniad i dreialon gwaith, a gafodd ei gyflwyno ym mis Gorffennaf 2008. 


� Gwyn, Cymysg, Asiaidd neu Asiaidd Prydeinig, Du neu Ddu Prydeinig, Tsieinëeg neu grŵp ethnig arall. 


� Coleman v Attridge Law a Steve Law Achos C-303/06, barn yr Adfocad Cyffredinol ar 31ain Ionawr 2008 a phenderfyniad yr ECJ ar 17eg Gorffennaf 2008, a adroddwyd yn [2008] ICR 1128 ac yn [2008] IRLR 722.


 


� Digwyddiadau Opsiynau a Dewisiadau:  profi'r broses o weithredu a'r broses o ddarparu mewn ardaloedd Peilot, mis Medi 2008. 


� Mae'r canllawiau mewnol yn argymell y caiff digwyddiadau eu trefnu yn ystod oriau ysgol, y tu allan i wyliau ysgol, ac yn y bore; a phan fo angen, dylid cynnal digwyddiadau mewn ieithoedd heblaw Saesneg. 


� Unwaith eto, roedd yr ymarfer hwn yn fwy nag asesiad syml o berthnasedd, ond daeth i'r casgliad nad oedd angen cyflawni DIA llawn. 


� Daeth cam cyntaf y digwyddiadau Opsiynau a Dewisiadau i ben ym mis Rhagfyr 2008, felly disgwylir i'r broses o gomisiynu asesiad/gwerthusiad manwl DWP gael ei chyflwyno yn C4. 


� Cafodd Her y Cynllun Cydraddoldeb Hiliol ei hamnewid. 


�Nid yw'n mynd i'r afael â chyfrifoldebau'r Ganolfan Byd Gwaith fel cyflogwr. 


� Gweler TORs 2(a) a (b), 3 a 4. 


� Gweler Atodiad B [sef, 'monitro' effaith (RED) v 'asesu' effaith (GED and DED)].


� Disodlwyd pecyn cymorth RIA gyda phecyn cymorth DIA. 


�Atodiad 2 y Cynlluniau. 


�Mae'r adolygiad yn cwmpasu datblygiadau polisi a swyddogaethau Adnoddau Dynol, hil, oed, rhyw ac anabledd.


�  Mae hyn yn ofynnol o dan Erthygl 2(2)(b)(i) o Orchymyn Deddf Cysylltiadau Hiliol 1976 (Dyletswyddau Statudol) 2001. Sicrhau nad oes unrhyw grŵp yn profi enghreifftiau o wahaniaethu neu anfantais o ganlyniad i bolisi arfaethedig a sicrhau nad yw awdurdod yn colli cyfle i wneud rhagor i hyrwyddo cydraddoldeb. Argymhellir y dylid cyflawni ymgynghoriad hefyd ar gyfer polisïau sy'n effeithio ar ddynion, menywod a phobl drawsrywiol. Argymhellir y dylid cynnwys pobl anabl ar gyfer polisïau arwyddocaol sy'n berthnasol i anabledd. 


� Gorchymyn Deddf Cysylltiadau Hiliol 1976 (Dyletswyddau Statudol) 2001; Gorchymyn Deddf Gwahaniaethu ar sail Rhyw 1975 (Dyletswyddau Statudol) (Awdurdodau Cyhoeddus) 2006; a Rheoliadau Deddf Gwahaniaethu ar Sail Anabledd (Dyletswyddau Statudol) (Awdurdodau Cyhoeddus) 2005. 

